
Ágrip 

Tilgangur þessarar rannsóknar var að kanna viðhorf nokkurra 

tungumálakennara í framhaldsskólum til skapandi kennsluhátta. Skoðað 

var hvað það er sem einkennir helst skapandi kennsluhætti þessara 

kennara, hvort þeim finnist mikilvægt að ýta undir sköpunarhæfni 

nemenda sinna og þá hvers vegna eða hvers vegna ekki og hvers konar 

kennsluaðferðum þeir beita helst til að efla sköpunarkraft þeirra. Einnig var 

skoðað hvort eitthvað standi í vegi fyrir því að þeir beiti skapandi 

kennsluaðferðum og hvað þá helst. Fjallað er um sköpunarkraftinn í ljósi 

hugmynda fræðimannanna John Dewey, Lev Vygotsky, Elliot Eisner og 

Mihaly Csikszentmihalyi og tekið mið af því hvernig Aðalnámskrá 

framhaldsskóla frá árinu 2011 skilgreinir skapandi kennsluhætti. 

Rannsóknin er hluti af rannsókninni Starfshættir í framhaldsskólum og 

byggir hún á viðtölum og vettvangsathugunum úr þeirri rannsókn. Auk þess 

tók rannsakandi fjögur viðtöl til viðbótar og gerði vettvangsathuganir. 

Samtals eru þetta tíu viðtöl og níu vettvangsathuganir. Helstu niðurstöður 

eru þær að flestum kennurunum finnst mikilvægt að hlúa að 

sköpunarmætti nemenda sinna meðal annars vegna þess að skapandi 

aðferðir eru áhugahvetjandi, stuðla að auknu sjálfstrausti nemenda og 

hvetja þá til að taka ábyrgð. Nota þeir fjölbreyttar aðferðir við að efla 

sköpunarkraft nemenda sinna. Má sem dæmi nefna ýmsar leitaraðferðir, 

hlutverkaleik, umræður og sjálfstæð skapandi verkefni. Hins vegar er 

ýmislegt sem stendur í vegi fyrir því að þeir noti slíkar aðferðir eins mikið 

og þeir vilja og gefa þeir mismunandi ástæður fyrir því, svo sem tímaskort, 

hefðir innan skólanna, lélega námsaðstöðu og erfiðleika við námsmat. 

Niðurstöður rannsóknarinnar benda til þess að til að taka mið af 

Aðalnámskrá þurfi að efla skapandi nálgun í tungumálanámi í 

framhaldsskólum. Auka þarf sjálfstæði nemenda, gera nám þeirra meira 

nemendamiðað og auka þarf svigrúm kennara til samstarfs bæði innan 

deilda og milli deilda. 

Abstract 

Creativity in Language Learning 

The purpose of this research was to explore the attitude of a few language 

teachers in upper secondary schools to creative teaching methods. What 

characterises creative teaching methods for these teachers was examined, 

whether they find it important to encourage their students‘ creativity, why 

they do or do not do so, and what kind of teaching methods they use to 

increase their creativity. It was also examined whether there was anything 

standing in the way of them using creative teaching methods and what 

that was. Creativity is discussed in regards to the ideas of the scholars John 

Dewey, Lev Vygotsky, Elliot Eisner and Mihaly Csikszentmihalyi and 

compared to how the National Curriculum from 2011 defines creative 

teaching methods. This research is a part of the research Upper Secondary 

School Practices in Iceland and is based on interviews and field research 

from that research. Additionally the researcher did four more interviews 

and field researches. In total there are ten interviews and nine field 

researches. The main conclusion is that teachers think it is important to 

foster their students‘ creativity because, among other reasons, the creative 

methods increase students‘ interests, contribute to increased self-

confidence and encourage them to take responsibility. They use diverse 

methods to increase their students‘ creativity like inquiry method, 

discussion, role palying and creative projects. On the other hand there are 

things preventing them from using those methods as much as they would 

like and they give various reasons for that such as lack of time, traditions 

within the schools, bad conditions for studying and difficulties with 

evaluation. The results of the research suggest that in order to take note of 

the National Curriculum the creative approach in language studies needs to 

be increased. Student autonomy needs to be increased and and the leeway 

for teachers to work together, both within and between departments, 

increased. 

1 Inngangur 

Í Aðalnámskrá framhaldsskóla frá árinu 2011 er í fyrsta sinn lögð sérstök 

áhersla á að sköpunarkraftur nemenda sé virkjaður og er sköpun ein af 

þeim grunnstoðum sem allt nám á að byggja á. Finnst mér það áhugaverð 

þróun því reynsla mín sem kennari hefur sýnt mér að aðferðir sem hlúa að 

sköpunarmætti nemenda skila þeim meiri ánægju í náminu og áhugi þeirra 

eykst og er það góður grunnur undir nám þeirra. 

Ég hef verið tungumálakennari í tvo áratugi og hef alltaf haft mikinn 

áhuga á skapandi námsaðferðum. Ástæðan er að mér hefur fundist 

nemendur mínir verða áhugasamari og leggja meiri vinnu í verkefni sín ef 

þeir fá að vera skapandi og fara eigin leiðir. Þeir hafa einnig orðið 

sjálfstæðari og þannig hefur sjálfstraust þeirra aukist. Því langaði mig að 

skoða þátt sköpunar í tungumálakennslu í íslenskum framhaldsskólum, 

bæði til þess að læra af því sjálf og geta haldið áfram að þróa eigin kennslu 

og líka til þess að aðrir geti fengið hugmyndir varðandi það hvernig hægt er 

að auka þátt sköpunar í kennslu sinni.  

Markmið rannsóknarinnar var að skoða hvað það er sem einkennir 

skapandi kennsluhætti níu tungumálakennara í framhaldsskólum. Langaði 

mig að komast að því hvort kennurunum finnist mikilvægt að ýta undir 

sköpunarhæfni nemenda sinna og hvers vegna. Einnig langaði mig að skoða 

hvers konar kennsluaðferðum þeir beita til að auka sköpunarkraft nemenda 

sinna. Að lokum langaði mig að kanna hvort eitthvað standi í vegi fyrir því 

að kennararnir velji skapandi aðferðir og hvað það er þá helst. 

Ritgerðinni er skipt í fimm meginkafla. Í inngangi er gerð grein fyrir 

viðfangsefni rannsóknarinnar og ástæðu þess að það efni varð fyrir valinu. Í 

öðrum kafla er fjallað um fræðilegan bakgrunn rannsóknarinnar, horft er til 

fræðimannanna John Dewey, Lev Vygotsky, Elliot Eisner og Mihaly 

Csikszentmihalyi, Aðalnámskrár framhaldsskóla frá 2011 og rannsókna 

tengda skapandi kennsluháttum. Þriðji kafli fjallar um aðferðafræði 

rannsóknarinnar, gagnaöflun og þátttakendur. Í fjórða kafla er gerð grein 

fyrir niðurstöðum rannsóknarinnar og í fimmta kaflanum eru niðurstöður 

ræddar í fræðilegu samhengi og í ljósi rannsóknarspurninga. Í niðurlagi eru 

svo helstu ályktanir dregnar saman. 

Rannsóknarspurningarnar eru þessar: 

1. Hvað einkennir skapandi kennsluhætti níu tungumálakennara í 

framhaldsskólum? 

a. Finnst kennurunum mikilvægt að ýta undir sköpunarhæfni 

nemenda sinna og þá hvers vegna? 

b. Hvers konar kennsluaðferðum beita þeir til að auka 

sköpunarkraft nemenda sinna? 

2. Hvað stendur að þeirra mati í vegi fyrir því, ef eitthvað er, að þeir 

beiti skapandi aðferðum? 

2 Bakgrunnur 

Í þessum kafla er fjallað um fræðilegan bakgrunn rannsóknarinnar. Margir 

fræðimenn hafa skilgreint sköpun og bent á að sköpun sé samfélagslegt og 

menningarlegt fyrirbæri og að mikilvægt sé að auka hlut sköpunar í uppeldi 

og námi einstaklinga. Fjallað verður hér á eftir um skilgreiningar á 

sköpunarkraftinum og kenningar og sýn Deweys, Vygotskys, Eisners og 

Csikszentmihalyis á sköpun. Því næst er rætt um rannsóknir sem gerðar 

hafa verið á skapandi starfsháttum og leitast við að skilgreina hvað það er 

sem einkennir skapandi kennsluhætti. Síðan er fjallað um mikilvægi þess að 

virkja og þjálfa sköpunarkraft nemenda og að lokum er skoðað hvað það er 

sem virðist fæla kennarana frá því að tileinka sér skapandi kennsluhætti. 

2.1 Skilgreining á sköpunarkraftinum 

Margar ólíkar skilgreiningar eru til á hugtakinu sköpun eða sköpunarkrafti 

en menntasamfélagið hefur ekki komið sér saman um eina ákveðna 

skilgreiningu á hugtakinu (Cachia, Ferrari, Ala-Mutka og Prunie, 2010). Samt 

sem áður eru ákveðnir þættir sem horft hefur verið til svo sem eiginleikar 

sem skapandi einstaklingar þurfa að búa yfir, ákveðið ferli sem á sér stað og 

býr gjarnan til nýjar tengingar og afurð sem verður til sem afrakstur þessa 

ferlis. 

Þegar sköpunarkrafturinn er skilgreindur hefur verið horft á ýmsa 

eiginleika sem skapandi einstaklingur þarf að búa yfir og hvað það er sem 

þessir eiginleikar geta stuðlað að. Skapandi einstaklingur þarf til dæmis að 

vera opinn fyrir því að prófa sig áfram (Amabile, 1990; Cropley, 2001). Hann 

þarf að vera forvitinn og hafa áhuga á að kanna hið óþekkta (Edwards, 

2001). Einnig þarf hann að vera sveigjanlegur, hugrakkur og hafa góða 

aðlögunarhæfni (Cropley, 2001). Skapandi einstaklingur þarf að vera 

tilbúinn að leggja eitthvað á sig og mæta áskorunum og svo þarf hann að 

sýna seiglu (Bandura, 1977; Grant og Dweck, 2003). Jafnframt þarf hann að 

gæta sín á því að taka hlutunum ekki sem gefnum heldur skoða þá á 

gagnrýninn hátt ásamt því að geta myndað tengsl milli hugmynda og séð 

hluti frá mismunandi sjónarhornum (Bowkett, 2005; Sternberg og Kaufman, 

2010). Einnig hefur verið horft á afrakstur sköpunar við skilgreiningu á 

hugtakinu en hann felur í sér einhvers konar nýjung, hvort sem það er 

einhver afurð eða hugmynd sem er ólík því hefðbundna (Cropley, 2008).  

Skýrsla NACCCE (National Advisory Committee on Creative and Cultural 

Education), All our futures: Creativity, culture and education og 

Aðalnámskrá framhaldsskóla skilgreina sköpun eða sköpunarkraftinn á 

svipaðan hátt. Í skýrslu NACCCE er lögð áhersla á það við skilgreiningu 

hugtaksins að sköpunarkrafturinn sé ákveðið ferli eða ákveðnar athafnir 

sem byggja á hugmyndaríkri hugsun og hafa það markmið að leiða af sér 

eitthvað sem er frumlegt og hefur ákveðið gildi. Með hugmyndaríkri hugsun 

er átt við það að skoða hlutina frá nýju sjónarhorni, sjá fyrir sér nýjar og 

óvenjulegar leiðir að markmiðinu. Þetta gerist gjarnan þegar hugmyndir eru 

túlkaðar eða settar saman á annan hátt en venjulegt er eða þegar þær eiga 

sér stað á nýju sviði sem þær eru venjulega ekki tengdar við. Þannig verða 

til tengingar á milli hluta sem annars virðast óskyldir (NACCCE, 1999).   

Í Aðalnámskrá framhaldsskóla er litið til svipaðra þátta í skilgreiningu á 

sköpun; þar kemur fram að menntun sé sjálfssköpun þar sem nemendur 

vinna með áreiti sem þeir tengja þeirri þekkingu sem þeir búa yfir og skapa 

nýja þekkingu. Út frá þessari hugmynd má segja að sköpun sé það að tengja 

áreiti við fyrri þekkingu sem þannig leiðir af sér nýja þekkingu. Í námskránni 

er sköpun skilgreind sem það að leika sér með möguleika, sjá fyrir það 

óorðna og hrinda hugmyndum í framkvæmd. Til að sjá fyrir það óorðna þarf 

gjarnan að brjóta hefðbundin mynstur og kerfi og öðlast nýja sýn á 

viðteknar hugmyndir. Þá þarf viðkomandi að vera forvitinn, tilbúinn að 

takast á við áskoranir, leita lausna og taka áhættu. Þannig felur sköpun í sér 

að brjótast úr viðjum vanans og þróa nýjar hugsanir, nýjar tengingar og hluti 

sem hafa gildi fyrir samfélagið (Mennta- og menningarmálaráðuneytið, 

2011). 

2.1.1 Fræðilegt sjónarhorn – hugsmíðahyggja og sköpun 

 Hugmyndir Deweys um nám og sköpun 2.1.1.1

John Dewey (1859–1952) var bandarískur heimspekingur og einn 

áhrifamesti hugsuður á sviði heimspeki menntunar. Samkvæmt kenningu 

hans tengist nám verkhyggju (e. pragmatism), eða þeirri hugsun að 

nemendur öðlist reynslu við að leita svara (Dewey, 1938/2000). Þannig 

þurfa þeir að fá tækifæri til að prófa sig áfram, ígrunda og læra af mistökum 

sínum. Hann lagði áherslu á að nemendur lærðu af því að framkvæma 

sjálfir, eða á reynslu sinni (e. learning by doing), í stað þess að vera óvirkir 

móttakendur (Dewey, 1938/2000). Þetta taldi hann leiða til þess að 

nemendur ræktuðu með sér skapandi og frjóa hugsun og að reynslan af því 

að framkvæma leiddi til dýpri skilnings á viðfangsefninu. Hlutverk 

skólastjórnenda og kennara væri því að velja leiðir sem stuðla að jákvæðri 



 

15 

reynslu nemenda og auka þannig áhuga og þátttöku þeirra en vekja ekki hjá 

þeim andúð á náminu. Þannig væri búið að stuðla að því að nemendur yrðu 

einnig skapandi síðar á lífsleiðinni því að öll reynsla fylgir einstaklingnum í 

nýrri reynslu og hefur áhrif á hana (Dewey, 1938/2000).  

Dewey gagnrýndi skóla fyrir að skapa ekki námsaðstæður sem gerðu 

nemendum kleift að auka reynslu sína, vaxa og þroskast. Hann taldi að 

ákveðnar hvatir væru möguleikar sem börn hefðu til vaxtar og þroska en 

væru ekki virkjaðar í skólum (Fishman og McCarthy, 1998; Myhre, 2001). 

Þetta eru félagshvöt, rannsóknarhvöt, sköpunarhvöt og listhvöt. Til þess að 

virkja þessar hvatir taldi Dewey að nemendur þyrftu að fá alvöru 

viðfangsefni að glíma við sem vektu áhuga þeirra og sem þeir þyrftu sjálfir 

að finna lausn á (Fishman og McCarthy, 1998; Myhre, 2001).  

Dewey taldi að menntun væri leið til þess að breyta samfélaginu og flytja 

menningu á milli kynslóða (Gunnar E. Finnbogason, 2010). Hlutverk skóla 

væri því að gefa nemendum tækifæri til þess að þroska hæfileika sína á 

ýmsum sviðum þannig að þeir gætu tekið þátt í lýðræðissamfélagi og tekið 

þátt í að móta það. Eitt af því sem skiptir miklu máli í því ferli er það að 

nemendur vinni saman, því tengslamyndun og samskipti á milli einstaklinga 

er mikilvægur hluti af félagslegu ferli innan samfélagsins (Gestur 

Guðmundsson, 2008). 

 Kenningar Vygotskys  2.1.1.2

Kenningar rússneska sálfræðingsins Lev Semyonovich Vygotsky (1896–1934) 

eru mikilvægt framlag til skilnings á fyrirbærinu sköpun (Moran og John-

Steiner, 2003). Vygotsky taldi að sköpun væri ekki eingöngu 

einstaklingsbundið fyrirbrigði heldur byggðist hún á því að viðkomandi 

einstaklingur væri virkur þátttakandi í því samfélagi sem hann byggi í. 

Vygotsky sá sköpun sem félagslegt fyrirbæri sem byggir á samskiptum fólks 

ekki aðeins í félagslegu heldur einnig í sögulegu samhengi (Vygotsky, 1994). 

Hann hélt því fram að þróun einstaklingsins ætti rætur að rekja til 

samfélagsins og í menningu þess samfélags sem hann lifir og hrærist í og að 

sköpun sé grundvöllur þess að einstaklingurinn geti þróast og tekur hann 

þar í sama streng og Dewey.  

Vygotsky aðgreindi manninn frá dýrum þar sem maðurinn er 

skynsemisvera sem getur stjórnað örlögum sínum og lætur ekki náttúruna 

setja sér skorður. Til þess þarf hann á sköpunarmætti sínum að halda en 

með honum býr maðurinn til einhvers konar verkfæri sem hann notar. Eitt 

af þessum verkfærum er tákn og hélt Vygotsky því fram að tungumálið sé 

sterkasta táknkerfi mannsins, meðal annars vegna þess að það hjálpar fólki 

að stýra gjörðum sínum (Vygotsky, 1978a). Þegar börn vaxa úr grasi þurfa 

þau bæði að læra að nota þessi tákn og líka leggja sitt af mörkum til þess að 

þau þróist áfram. Það að nota tákn hefur svo áhrif á sálfræðilegar aðgerðir 

sem leiðir til þess að fólk fær tækifæri til að skapa og þannig getur það lagt 

eitthvað að mörkum til samfélagsins og sinnar menningar. Hann leit svo á 

að táknin verði til í samfélaginu og skiptir því samfélagið sem barnið býr í og 

sú menning sem þar ríkir miklu máli (Vygotsky, 1978a). 

Vygotsky útskýrir að með því að lifa og hrærast í ákveðnu samfélagi 

öðlumst við ákveðna félagslega reynslu og er sú reynsla einstaklingsbundin 

því hver einstaklingur vinnur úr þeim upplýsingum sem hann stendur 

andspænis á einstaklingsbundinn hátt og byggist það á þeirri þekkingu sem 

hann býr yfir. Það sem þetta ferli skapar er persónueinkenni hvers 

einstaklings og á sér því stað ákveðin þróun og fólk öðlast þekkingu með því 

að taka þátt í mannlegu samfélagi. Þau tákn sem einstaklingurinn tileinkar 

sér skapar merkingu fyrir hann og berst sú þekking til komandi kynslóða og 

verður að sameiginlegri þekkingu og í raun sameiginlegri menningu. Þannig 

á ákveðin sköpun sér stað því viðhald menningarinnar er háð skapandi 

framlagi einstaklingsins (Moran og John-Steiner, 2003).  

Eitt af þeim hugtökum sem Vygotsky setti fram er hið svokallaða svæði 

hins mögulega þroska (e. zone of proximal development) (Vygotsky, 1978b). 

Það gerir ráð fyrir því að þeir sem minna kunna læri af þeim sem kunna 

meira og að aðeins með því að þekkja aðra getur einstaklingurinn þekkt 

sjálfan sig. Þetta felur í sér að bil er á milli þess sem einstaklingurinn getur 

lært sjálfur og þess sem hann getur lært af þeim sem lengra eru komnir. 

Þetta einkennist af því sambandi sem hver einstaklingur hefur við umhverfi 

sitt og notar fólk miðla til að beita á bæði félagslegt og efnislegt umhverfi 

sitt og er það alltaf á höttunum eftir nýjum verkfærum til þess að auðvelda 

athafnir sínar. Verkfærin eru notuð til að breyta efnislegu umhverfi á meðan 

tákn eru hugræn verkfæri sem notuð eru til að stýra hegðun fólks en tengsl 

eru á milli verkfæra og tákna. Þannig má segja að stöðug þróun og sköpun 

eigi sér stað og er samvinna mikilvæg því þá skapa einstaklingar samfélög 

sem hafa sömu hugsanir og þannig halda einstaklingarnir áfram að þróa 

sköpun sína (Moran og John-Steiner, 2003).  

 Hugmyndir Eisners um tengingu lista og sköpunar 2.1.1.3

Bandaríski kennslufræðingurinn Elliot W. Eisner (1933–2014) leit á sköpun 

sem mikilvægan hluta af skólastarfi. Hann taldi að listir og sköpun auki gæði 

náms því sköpun geti bæði aukið áhuga nemenda á náminu og skilning 

þeirra á viðfangsefninu. Einnig taldi hann að listir væru tækifæri til þess að 

vinna með bæði tilfinningar og upplifanir. Þannig lærði einstaklingurinn að 

upplifa tilfinningar sem hann myndi annars ekki kynnast og þannig eru listir 

tækifæri til að upplifa og læra (Eisner, 2002). 

Eisner vildi flétta saman þær hugmyndir sem liggja að baki listnámi 

annars vegar og almennu námi hins vegar og færa þannig bóknámið í áttina 

að listnámi (Eisner, 2005). Sem dæmi um þetta má nefna að hann vildi að 

kennarar hættu að leggja fyrir nemendur sína verkefni þar sem væri 

fyrirfram ákveðið rétt svar, skilgreint af námsbókum, námskrá eða 

kennurum. Námið átti að vera fjölbreytt og ekki sjálfgefið að allir nemendur 

væru sammála um niðurstöður verkefna (Eisner, 2002). Hlutverk kennarans 

er því að vekja áhuga nemenda á námi og efla sjálfstæði þeirra. Það gerir 

hann með því að  leggja fyrir þá verkefni sem krefjast þess að þeir finni 

sjálfir lausnir og mikilvægt er að þeir fái tíma til þess að finna sínar eigin 

leiðir og niðurstöður. Eisner taldi einmitt mikilvægt að nemendum væri 

mætt þar sem þeir væru staddir í námi sínu. Þannig er í raun verið að þjálfa 

nemendur í að nota sömu aðferðir og vísindamenn notast við í rannsóknum 

sínum. Með þessum aðferðum þróa nemendur með sér þrautseigju því þeir 

þurfa sjálfir að finna lausn á vandamálinu sem þeir eru að glíma við og auka 

víðsýni sína því þeir eru ekki á höttunum eftir hinu eina rétta svari. Þeir 

þurfa stöðugt að íhuga orsakir og afleiðingar, setja fram tilgátu sem þeir svo 

rannsaka, prófa ólíkar leiðir og fá niðurstöður (Eisner, 2002).   

 Csikszentmihalyi og sköpunarkrafturinn 2.1.1.4

Fræðimaðurinn Mihaly Csikszentmihalyi (f. 1934) lítur á sköpun sem 

eitthvað sem skapar merkingu í lífi okkar. Hann gefur sem dæmi að flest af 

því sem er áhugavert, mikilvægt og mannlegt er afrakstur sköpunar. Hann 

bendir á að sköpun sé ekki síst heillandi vegna þess að þegar við gerum 

eitthvað skapandi finnst okkur við vera að lifa lífinu til fullnustu og mikil 

gleði getur falist í því að vera skapandi. Sköpun auðgar einnig menningu 

okkar og gerir lífið áhugaverðara en ella (Csikszentmihalyi, 2006). 

Sköpun er ekki eitthvað sem byrjar og endar hjá ákveðnum einstaklingi 

heldur bendir hann á, líkt og Vygotsky, að líta þarf á sköpun í 

félagsmenningarlegu samhengi. Þannig má segja að án þess að bera nýja 

hugmynd saman við þá þekkingu sem til staðar er í samfélaginu getum við 

ekki vitað hvort hún er einhvers virði fyrir menningu okkar. Fólk sem upplifir 

heiminn á nýjan og frumlegan hátt, skynjar hlutina á óvenjulegan hátt og 

gerir uppgötvanir sem aðeins það sjálft veit af, er persónulega skapandi því 

sú sköpun skilar sér ekki til samfélagsins. Sköpun með stóru S-i er hins vegar 

ný hugmynd sem sett er í form sem aðrir skilja, stenst kröfur sérfræðinga og 

verður þannig hluti af menningunni (Csikszentmihalyi, 2006). 

Samkvæmt Csikszentmihalyi er sköpun því kerfi sem samanstendur af 

þremur hlutum. Fyrsti hlutinn er sérfræðisvið (e. domain). Sérfræðisviðin 

eru hluti af menningu okkar sem ákveðið samfélag á sameiginlegt eða 

jafnvel mannkynið allt. Annar hluti sköpunar er svið (e. field) sem er sá 

hópur fólks  sem tilheyrir ákveðnu sérfræðisviði. Þeirra hlutverk er að 

ákveða hvort ný hugmynd á heima á þeirra sérfræðisviði. Þriðji hluti 

sköpunar er svo einstaklingurinn. Sköpun á sér stað þegar manneskja notar 

tákn ákveðins sérfræðisviðs, til dæmis tónlistar eða verkfræði, kemur með 

nýja hugmynd eða sér ný tengsl og þessi nýjung er þá valin af sérfræðingum 

á sviðinu til þess að tilheyra ákveðnu sérfræðisviði. Næsta kynslóð mun svo 

sjá þessa nýjung sem hluta af sérfræðisviðinu og mun hún svo með 

sköpunarkrafti sínum þróa hugmyndirnar áfram. Skapandi manneskja er þá 

einhver sem breytir sérfræðisviði eða býr til nýtt. Þannig er einstaklingurinn 

í raun aðeins einn hlekkur í keðju sköpunar. Það sem skiptir máli er hvort sú 

nýjung sem borin er á borð fæst samþykkt á viðkomandi sérfræðisviði. Þar 

getur heppni, þrautseigja eða það að vera á réttum stað á réttum tíma skipt 

máli (Csikszentmihalyi, 2006). 

Það að til eru mismunandi sérfræðisvið er ein besta sönnun þess að 

mannskepnan er skapandi. Í kring um hverja manneskju eru óteljandi mörg 

sérfræðisvið sem geta hugsanlega opnað fyrir okkur nýja heima ef við 

lærum reglurnar. Fyrir flesta eru sérfræðisviðin aðferðir til að sjá sér 

farborða og við fyrstu sýn virðast þau ólík vegna skorts á sameiginlegum 

táknum og reglum. Þau eru hins vegar öll að fást við það sama, að koma 

reglu á upplifun og færa manneskjuna lengra en hún hefur komist áður 

(Csikszentmihalyi, 2006). 

 Samantekt – Fræðilegt sjónarhorn 2.1.1.5

Dewey, Vygotsky, Eisner og Csikszentmihalyi fjalla allir beint eða óbeint um 

sköpunarkraftinn. Dewey leit svo á að nemendur lærðu af því að prófa sig 

áfram, finna sínar leiðir að lausn og öðlast þannig reynslu. Til þess að það 

geti gerst þurfa þeir að vera virkir í náminu. Þeir þurfa að hugsa á gagnrýnan 

hátt og vera opnir fyrir því að margar leiðir séu að takmarkinu. Þeir þurfa 

því að vera skapandi. Eisner lagði einnig áherslu á það að nemendur fengu 

tækifæri til að finna eigin lausnir og taldi hann mikilvægt að ekki væri stefnt 

að einni réttri lausn. Þannig fá nemendur tækifæri til að hugsa á gagnrýnan 

hátt og finna eigin leiðir að markinu. Þessa leið taldi hann auka áhuga 

nemenda á náminu. Csikszentmihalyi telur einnig að þegar fólk fær að vera 

skapandi þá upplifir það aukna gleði í lífinu. Lítur hann svo á að þegar fólk er 

skapandi er það að lifa lífinu til fullnustu. Undir slíkum kringumstæðum 

hlýtur áhugi nemenda á náminu að aukast og árangurinn að verða betri. 

Dewey, Vygotsky og Csikszentmihalyi líta á sköpun sem órjúfanlegan hluta 

þess að fólk lifir og hrærist í ákveðnu samfélagi. Þeir líta allir svo á að 

umhverfið hafi áhrif á samfélagið og samfélagið hafi einnig áhrif á 

umhverfið. Þannig er það skapandi framlag einstaklingsins sem viðheldur 

menningunni og á sama hátt viðheldur menningin sköpunarkrafti 

einstaklingsins. Án samfélagsins væri einstaklingurinn ekki skapandi og fengi 

ekki tækifæri til að prófa sig áfram og án þess myndi samfélagið standa í 

stað. Þannig er sköpun mikilvægur hlekkur í þróun hvers samfélags. 

2.1.2 Lög um framhaldsskóla og Aðalnámskrá framhaldsskóla 

Í Lögum um framhaldsskóla (nr. 92/2008) kemur fram að hlutverk skólanna 

sé meðal annars það að hlúa að sköpunarmætti nemenda. Skýrt kemur fram 

að framhaldsskólar eigi að huga að þörfum hvers einstaklings og stuðla að 

námi sem hvetur nemendur til þess að sýna frumkvæði og vera skapandi. 

Þeir eiga að „bjóða hverjum nemanda nám við hæfi“ og „efla 

siðferðisvitund, ábyrgðarkennd, víðsýni, frumkvæði, sjálfstraust og 

umburðarlyndi nemenda, þjálfa þá í öguðum og sjálfstæðum 

vinnubrögðum, jafnrétti og gagnrýninni hugsun“ (lög um framhaldsskóla nr. 

92/2008). 

Í 30. grein er fjallað um námsmat: „Almennt námsmat í framhaldsskóla 

er í höndum kennara, undir umsjón skólameistara. Matið byggir á 

markmiðum skólastarfs sem kveðið er á um í aðalnámskrá og 

skólanámskrá“. Í Aðalnámskrá framhaldsskóla er fjallað nánar um 

námsmatið og þar kemur fram að matsaðferðir þurfi að vera fjölbreyttar og 

eiga þær að vera í samræmi við hæfnimarkmið. Tekið er fram að meta eigi 

alla þætti námsins, þekkingu, leikni og hæfni. Þetta þýðir, samkvæmt 

hæfnimarkmiðum Aðalnámskrár, að í tungumálanámi þarf að meta hæfni 

eins og að geta dregið ályktanir af því sem lesið er, hæfni til að útskýra og 

rökstyðja ákvarðanir og fyrirætlanir, hæfni til að tjá skoðanir sínar 

munnlega, geta og aflað heimilda á gagnrýninn hátt og geta tekið þátt í 

rökræðum (Mennta- og menningarmálaráðuneytið, 2011). Þetta eru einmitt 

hæfniþættir sem tungumálakennarar þurfa að hlúa að og sjá til þess að 

nemendur þeirra fái þjálfun í. Til þess að þjálfa þá er nauðsynlegt að bjóða 

nemendum upp á umhverfi sem hlúir að sköpunarmætti þeirra. Fyrst þarf 

að þjálfa þessa þætti áður en þeir eru metnir. Einnig er lögð áhersla á 

sjálfsmat nemenda og það að þeir velti fyrir sér námi sínu með kennurum 

sínum í þeim tilgangi að nálgast þau markmið sem stefnt er að (Mennta- og 

menningarmálaráðuneytið, 2011).  

Það að ætlast sé til þess að nemendur velti fyrir sér námi sínu, þjálfist í 

að sýna frumkvæði, rökstyðji skoðanir sínar og vinni sjálfstætt sýnir að lögð 

er áhersla á að nemendur séu virkir þátttakendur í náminu. Ýtir það undir 

nemendasjálfstæði og er um leið tækifæri til sköpunar. 

2.2 Skapandi kennsluhættir 

Umhverfi og námsaðferðir sem hvetja til sköpunar og fjölbreyttra 

námsaðferða eru mikilvægir þættir í skólastarfi. Einnig er mikilvægt að 

námsmat geri þá kröfu til nemenda að þeir ígrundi nám sitt og taki sjálfir 

ákvarðanir um framvindu þess. 

2.2.1 Námsumhverfi og námsaðferðir 

Mikilvægt er að kennarar skapi umhverfi sem hlúir að sköpunargáfu 

nemenda sinna. Það sem einna helst einkennir slíkt umhverfi er að námið er 

nemendamiðað og kennarar eru ekki „uppi á sviði“ heldur meira til taks sem 

leiðbeinendur, nemendur hafa áhrif á nám sitt og tekið er tillit til þarfa 

hvers einstaklings (Collard og Cooney, 2014; Cropley, 2001; Houtz, 1990; 

Lucas, 2001). Hlutverk kennarans breytist þá úr því að vera sá sem ber 

ábyrgð á öllu því sem fram fer í kennslustundinni í það að vera þátttakandi í 

því ferli sem þar fer fram. Þannig er kennarinn ekki með völdin í sínum 

höndum, heldur er námið samspil kennara og nemenda. Það felur meðal 

annars í sér að kennarinn þarf að hlusta, ræða, liðka fyrir og stundum þarf 

hann vera sérfræðingur (Dam, 1998). Hann þarf að vera hvetjandi og reyna 

að örva forvitni nemenda sinna. (Lucas, 2001). Umhverfið þarf einnig að 

einkennast af því að nemendur fái tækifæri til að greina og mynda heild úr 

ólíkum þáttum, að þeir læri að sjá tengingar á milli hluta, hvað hlutir eiga 

sameiginlegt og hvernig þeir skarast og tengja saman ólík svið. Einnig þarf 

námið að vera minna bundið innan veggja skólastofunnar svo hægt sé að 

láta nemendur upplifa ólíkar aðstæður og fjölbreyttari aðferðir í námi sínu 

(Bramford, 2009). 

Þjálfa þarf hæfileika nemenda til að koma auga á og skilgreina vandamál, 

skipuleggja eigið nám og meta árangur og verða þeir þannig ábyrgir fyrir 

verkefnum sínum þannig að þeir þurfi ekki á ytri hvatningu að halda.  

Nemendur þurfa að vera tilbúnir að taka áskorun og þannig styrkist 

persónuleiki þeirra og þeir öðlast jákvæðari sjálfsmynd (Cropley, 2001). 

Einnig þarf að fylgja eftir áhuga þeirra (Lucas, 2001). Umhverfið þarf 

jafnframt að einkennast af því að nemendur séu hvattir til að kanna hlutina, 

glíma við ögrandi verkefni, gjarnan eitthvað nýstárlegt, gera tilraunir og 

frumleiki er metinn (Amabile, 1990). Umhverfið þarf einnig að vera „opið“, 

þ.e. kennarinn þarf að vera opinn fyrir því óvænta, þjálfa þarf nemendur í 

að vera opnir fyrir nýjum hugmyndum og nýrri reynslu og útkoma 

viðfangsefna er ekki fyrirfram þekkt og þurfa þeir að geta tekið áhættu þótt 

það þýði að útkoman sé röng (Cropley, 2001; Miller, Looney; Siemens, 

2001; Sternberg og Williams, 1996). Til þess að það geti gerst er mikilvægt 

að skapa lýðræðislegt andrúmsloft sem einkennist af trausti, virðingu og því 

að hlustað sé á nemendur og tekið mark á þeim (Dam, 1998; Lucas, 2001). 

Það þarf að einkennast af öryggi þannig að nemendur séu ekki hræddir við 

að gera tilraunir og koma með nýjar hugmyndir (Houtz, 1990).  

Rannsókn Gerðar G. Óskarsdóttur (2012) sýnir að kennarastýrt nám og 

viðfangsefni sem aðeins ein lausn er á fengu um 66% tímans hjá fyrsta árs 

nemendum í  framhaldsskólum. Það þýðir að til þess að hlúa betur að 

sköpunarmætti nemenda sinna þurfa margir framhaldsskólakennarar að 

endurskoða starfshætti sína og vera tilbúnir að auka sjálfstæði nemenda 

sinna. Athyglisvert er að þótt nemendur í 7.–10. bekk grunnskóla finnist þeir 

ekki hafa áhrif á innihald námsins, fá tækifæri til að finna eigin aðferðir við 

nám og koma sjónarmiðum sínum á framfæri (Rúnar Sigþórsson, Anna Lind 

Pétursdóttir og Þóra Björk Jónsdóttir, 2014), þá reynir samt miklu meira á 

frumkvæði, hugmyndaauðgi og sjálfstjórn í 10. bekk en á fyrsta ári í 

framhaldsskóla. Í 10. bekk er það um 20% af tíma nemenda en aðeins 10% á 

fyrsta ári í framhaldsskóla (Gerður G. Óskarsdóttir, 2012). Nemendur í 

framhaldsskólum á Íslandi hafa sem sagt vanist því að vinna á fjölbreyttan 

hátt í grunnskóla en í framhaldsskóla verður kennslan meira kennaramiðuð. 

Það er synd að framhaldsskólakennarar skuli ekki halda þeirri þróun áfram 

sem á sér stað í grunnskólum heldur snúa henni að einhverju leyti við. 

Bendir þetta til þess að ekki virðist vera mikil samvinna eða samráð á milli 

skólastiga. 

Samkvæmt kenningum Leni Dam (1998) læra nemendur sem búa við 

nemendasjálfstæði að þekkja það hvernig þeir hugsa og hvernig þeir læra 

best. Þannig geta þeir öðlast betri skilning á sjálfum sér og hefur það jákvæð 

áhrif á sjálfsálit þeirra. Þannig verða þeir betur í stakk búnir til að glíma við 

þau verkefni sem verða á vegi þeirra í gegnum lífið. Með nemendasjálfstæði 

verða nemendur þátttakendur í lærdómsferli sínu og átta sig betur á því 

hvernig þeir læra best. Það sama gildir um kennarann, hann þarf að breyta 

hugsunarhætti sínum frá því að vera með vangaveltur um það hvernig hann 

kennir best í það að spá í hvernig hann getur skapað gott lærdómsumhverfi 

fyrir nemendur sína. Margt getur hjálpað til svo að slíkt umhverfi skapist. Til 

dæmis skiptir máli hvernig borðum er raðað upp. Hægt er að raða þeim upp 

þannig að nemendur eigi auðveldara með að hjálpast að og skiptast á 

skoðunum. Til dæmis er auðveldara er að segja skoðun sína í litlum hópi en í 



 

22 

öllum bekknum því þannig færist áherslan af kennaranum yfir á 

nemendurna. Einnig skiptir máli hvernig hver kennslustund er skipulögð og 

hvers konar verkefni eru unnin. Meðal annars þarf að velta því fyrir sér 

hvort verkefnin séu það opin að þau höfði til nemenda og þess hvernig þeir 

læra best. Verkefnin þurfa að gefa nemendum tækifæri til að virkja og 

útvíkka þekkingu sína. Þau þurfa að vera þannig úr garði gerð að útkoma 

nemenda geti verið ólík og svo þurfa þau að stuðla að framförum 

nemendanna. Svo þarf að búa til rúm fyrir það að nemendur geti unnið 

saman og hjálpað hverjir öðrum (Dam, 1998). Með því að taka virkari þátt í 

að velja hvaða leið hentar best verða nemendur einnig virkari í notkun þess 

tungumáls sem þeir eru að læra og fá betri þjálfun í að tileinka sér það sem 

verið er að glíma við hvort sem það er orðaforði, bókmenntir, málfræði eða 

eitthvað annað. Þeir nemendur sem vinna í umhverfi sem einkennist af 

nemendasjálfstæði öðlast betri skilning á námi sínu og tilgangi þess og eru 

því líklegri til að taka ábyrgð á námi sínu og sýna frumkvæði (Little, 2003). 

Náin tengsl eru á milli skapandi tungumálanáms og nemendasjálfstæðis 

en ákveðin kúnst er að gera nemendur viljuga til að stjórna eigin námi, að 

færa námið frá því að vera kennaramiðað til þess að vera nemendamiðað. 

Þannig fléttast saman þekking kennarans á því að læra tungumál, hvað þarf 

að læra og hvernig og þekking nemandans á sjálfum sér, bakgrunni, hvað 

hentar og hvað hentar ekki og þekking á því hvernig viðkomandi þykir best 

að læra (Dam, 1998). Þegar kennarar ákveða að flytja áhersluna af 

kennslunni yfir á námið er árangurinn það mikill að þrátt fyrir allar þær 

hindranir sem á veginum geta verið er þess virði að gera það. Nemendur 

verða áhugasamari og taka meiri þátt í námi sínu, kennarinn gerir sér betur 

grein fyrir þörfum nemenda sinna og hvernig þeir læra, nemendurnir verða 

betri í tungumálinu sem þeir eru að tileinka sér því þeir nota það meira í 

slíku námi. Nemendurnir vita til hvers er ætlast af þeim, þeir hafa val og 

bera ábyrgð á því. Komið er til móts við ólíka nemendur og slík nálgun bætir 

sjálfsálit bæði nemenda og kennara sem styður þá í námi og líka í lífinu 

almennt (Dam, 1998).  

Til þess að kennarar geti tekið upp skapandi kennsluhætti eða hlúð að 

þeim er nauðsynlegt að þeir hafi stuðning bæði skólastjórnenda og 

samstarfsfólks. Það að taka upp nýja kennsluhætti, sérstaklega eitthvað sem 

krefst þess að kennarar segi að hluta til skilið við það sem þeir eru vanir er 

ákveðin hættuför fyrir þá. Þannig að ef skólastjórnendur vilja stuðla að 

sköpun innan veggja sinna skóla verða þeir meðal annars að styðja við bakið 

á kennurum og hvetja þá til að vera opnir fyrir nýjungum og viljugir að taka 

áhættu og þannig búa til jarðveg fyrir skapandi starf (Collard og Looney, 

2014; Ingibjörg Jóhannsdóttir, Elísabet Indra Ragnarsdóttir og Torfi 

Hjartarsson, 2012). Sjá þarf til þess að kennarar hafi svigrúm til að prófa sig 

áfram og hvetja til samvinnu á milli skólastjórnenda, kennara og 

einstaklinga sem hafa sköpun að atvinnu. Skólinn þarf að vera meira opinn 

fyrir umhverfinu og samfélaginu því það hvetur nemendur til að vera 

forvitnir og opnir fyrir því að upplifa eitthvað nýtt (Anna Jeeves, 2013; 

Collard og Looney, 2014). 

Einnig þarf að huga að þeim námskrám sem kennarar stafa eftir. 

Endurskoða þarf námskrá skólanna því kennarar kvarta undan því að þeir 

séu með of mikið námsefni sem þeir þurfa að fara yfir. (Collard og Looney, 

2014). Þetta gerir það að verkum að lítið svigrúm er til þverfaglegrar 

samvinnu eða að hafa hluta námsins annars staðar en í skólanum sjálfum. 

Kennarar og aðrir sem vinna að mótun námskrár þurfa að vera tilbúnir til 

þess að taka ákvarðanir sem geta verið erfiðar varðandi það hvað á að taka 

út og hverju á að halda eftir. Lítill tilgangur er í því að æða í gegn um 

námsefnið ef nemendur öðlast ekki skilning á því og fá ekki tækifæri til þess 

að móta ný tengsl eða þróa nýja innsýn í áður óþekkt svið (Collard og 

Looney, 2014). 

2.2.2 Kennsluaðferðir 

Ýmiss konar verkefni geta virkjað sköpunarkraft nemenda en mikilvægt er 

að nota fjölbreyttar aðferðir og ekki einungis kennarastýrðar, því þannig 

verður námsárangur nemenda betri (Bransford, Brown og Cocking, 

Donovan og Pellegrino, 2000). Nemendur eru líklegastir til að örva 

sköpunarmátt sinn ef þeir fá raunveruleg vandamál til að glíma við og 

standa andspænis nýjum upplýsingum sem fá þá til að draga fyrri skilning í 

efa. Þetta gerir það að verkum að þeir þurfa að hugsa á annan hátt en þeir 

eru vanir og búa til nýjar tengingar við fyrri þekkingu og trú (Timperley, 

Wilson, Barrar og Fung, 2007). Þetta getur þýtt að nemendur þurfi að þróa 

með sér getu til þess að þola margræðni og ákveðna skapraun eða gremju 

sem getur myndast þegar þeir glíma við ögrandi verkefni (Albert, 1996; 

Sternberg og Williams, 1996).  

Aðferðir sem gera nemendum kleift að finna sjálfir eitthvað út eða 

uppgötva eitthvað og það að nota leiki og aðferðir þar sem ímyndunaraflið 

fær að leika lausum hala eru betri og árangursríkari en bein kennsla og 

utanbókarlærdómur (Cropley, 2001). Verkefni sem gera þær kröfur til 

nemenda að þeir komi með nýjar hugmyndir eða finni nýjan vinkil á gamlar 

hugmyndir eru líkleg til að virkja sköpunargáfuna. Einnig verkefni sem gera 

það að verkum að nemendur taka eftir hlutum sem fara fram hjá öðrum, 

verkefni sem gefa þeim tækifæri til að koma með nýstárlegar afurðir eða 

sýna þær á nýstárlegan hátt (Brookhart, 2013).  

Verkefni sem krefjast þess að nemendur setji saman eitthvað tvennt eru 

einnig líkleg til að stuðla að sköpun. Til dæmis er hægt að vinna með 

bókmenntir á þennan hátt. Í stað þess að biðja nemendur um að fjalla um 

aðalpersónu bókarinnar væri hægt að láta þá fjalla um það hvernig bókin 

hefði verið öðruvísi ef einhver persóna úr annarri bók hefði verið 

aðalpersónan. Það að gefa nemendum val getur einnig stuðlað að því að 

sköpunargáfa þeirra sé virkjuð (Brookhart, 2013). 

Mikilvægt er að í lok verkefnis eða námsferils fái nemendur tækifæri til 

þess að kynna verkefni sín og ferlið sem liggur þar að baki, að þeir deili með 

sér verkefnum sínum þar sem afurð einstaklings-, para- eða hópavinnu og 

vinnan er metin. Áherslan er ekki á afurðina heldur ferlið og þá þekkingu 

sem viðkomandi aflar sér, þar á meðal þekkingu á því hvernig viðkomandi 

hentar best að vinna verkefnið og þannig geta nemendur tekið ákvarðanir 

um hvert næsta skref er. Það að kynna verkefni, hvort sem það er 

flutningur, kynning eða sýning hefur hvetjandi áhrif á nemendur svo að þeir 

eru líklegri til að auka gæði verkefna sinna, ekki síst ef nemendur fá 

tækifæri til þess að vinna úr kynningum með því að skoða á gagnrýninn hátt 

og ræða það sem vel tókst til og það sem betur mátti fara (Bamford, 2009; 

Dam, 1998; Mennta- og menningarmálaráðuneytið 2011). Slík samvinna 

stuðlar að bættu námi allra sem hlut eiga að máli.  

Athyglisvert er að í rannsókn Gerðar G. Óskarsdóttur (2012) kemur fram 

að á fyrsta ári í framhaldsskóla fer töluverður tími í að fara yfir verkefni í 

kennslustundum. Verkefnin eru þess eðlis að ekki reynir mikið á 

sköpunarkraft nemendanna, hugmyndaauðgi þeirra eða skipulagshæfni 

(Gerður G. Óskarsdóttir, 2012). Ástæða er því til að skoða hvers konar 

verkefni eru líklegust til að innihalda sem mest af þeim þáttum sem stuðla 

að því að sköpunarkrafturinn sé virkjaður og að nemendur vinni verkefni 

sem þeir á einhvern hátt kynna, í stað þess að farið sé endalaust yfir 

verkefni sem lítið reyna á hugmyndaauðgi nemenda. Í rannsókn Gerðar G. 

Óskarsdóttur (2012) kom einnig fram að samvinna er helmingi algengari í 

grunnskólum en í framhaldsskólum þar sem hún var einungis 10% af 

tímanum. Virðast því nemendur á fyrsta ári í framhaldsskóla ekki vera eins 

miklir þátttakendur í námi sínu og nemendur í tíunda bekk grunnskóla. 

Skapandi aðferðir sem reyna á henta vel í tungumálanámi. Til dæmis 

geta nemendur tjáð sig skriflega á fjölbreyttan hátt á því tungumáli sem þeir 

eru að læra. Þeir geta samið ljóð, skrifað rökfærsluritgerð, samið sögur eða 

búið til teiknimyndasögur svo eitthvað sé nefnt. Einnig getur bæði myndræn 

og leikræn tjáning hjálpað nemendum að fá þjálfun í að nota tungumálið á 

fjölbreyttan hátt. Öll þessi verkefni reyna á gagnrýna hugsun nemenda, þeir 

þurfa að búa til nýjar tengingar og finna sjálfir út hvernig best er að leysa 

ákveðin verkefni. 

2.2.3 Námsmat og skapandi starf 

Námsmat getur hæglega stýrt kennslu á þann hátt að þau verkefni sem 

nemendur fá til þess að glíma við eru þess eðlis að auðvelt er að meta þau. 

Til dæmis er auðveldara að meta spurningar sem aðeins er til eitt rétt svar 

við, en það hvort verkefni nemenda eru skapandi eða ekki. Þess vegna getur 

verið freistandi fyrir kennara að leggja slík verkefni fyrir nemendur sína því 

það vissulega auðveldar starf kennarans að fara yfir og meta slík verkefni en 

gerir það í leiðinni minna áhugavert og minna krefjandi fyrir nemandann. 

Þegar sköpun er metin þarf að meta bæði sköpunarferlið og afurðina. 

Mat er órjúfanlegur hluti af skapandi ferlinu. Fyrst þarf að meta hvert 

vandamálið er, svo þarf að meta gæði þeirra hugmynda sem skjóta upp 

kollinum, síðan  þær hugmyndir sem eru mögulegar lausnir á vandamálinu 

og að lokum afurðina sem verður til eftir skapandi ferlið. Samt sem áður 

hafa ekki verið þróaðar margar aðferðir við að meta ferlið og afurðina. Má 

segja að það sé að hluta til vegna þess að ekki er til skýr skilgreining á því 

hvað sköpun er. Það er líka vegna þess að ekki er til viðmið sem hægt er að 

nota til að meta afurðir sem eru afrakstur sköpunar og vegna þess að 

kennarar eru tregir til að meta til dæmis það hversu mikið eða lítið 

nemendur leggja á sig við úrlausnir verkefna (Collard og Looney, 2014). 

Ein leið til að meta skapandi ferli er að nota sóknarkvarða (e. rubrics) 

sem hjálpa kennurum að meta hversu skapandi nemendur eru og hjálpa 

nemendum að átta sig á því hvort verkefnin eru skapandi og hvað þeir geta 

gert ef svo er ekki. Hægt er að gefa sér ákveðnar forsendur sem matið 

byggir á og byggja þær á því hvað það er sem skilgreinir skapandi starf hjá 

nemendum. Forsendurnar geta verið að þeir átta sig á mikilvægi þess að 

læra sífellt nýja hluti, þeir eru opnir fyrir nýjum hugmyndum, þeir leita að 

efni á mörgum ólíkum stöðum, þeir flokka hugmyndir sínar á margs konar 

hátt og meta hvort niðurstöður eru áhugaverðar, nýjar og hjálplegar. Þeir 

prófa sig áfram og líta á mistök sem tækifæri til þess að læra eitthvað nýtt. 

Hægt er að skoða, meta og gefa endurgjöf á þessa þætti, að minnsta kosti 

þá fjóra fyrstu og búa til matsblað með sóknarkvarða sem hjálpar þeim að 

átta sig á því hvort verkefni þeirra er skapandi (Brookhart, 2010). Susan M. 

Brookhart gefur dæmi um slíkt matsblað þar sem hún flokkar verkefni í fjóra 

flokka; mjög skapandi, skapandi, venjuleg og verkefni sem herma eftir 

einhverju öðru. Það sem þessi flokkun nær til er svo fjölbreytni hugmynda, 

fjölbreytni gagna, þar á meðal persónuleg reynsla, hversu nýstárleg 

samsetning hugmynda er, hvort afraksturinn sé eitthvað nýtt og á hversu 

nýstárlegan hátt hugmyndinni er komið til skila. Bendir hún á að gott sé að 

nota slík matsblöð til þess að nemendur átti sig á því hvert þeir stefna í 

verkefnum sínum, hvar þeir eru staddir og hvað þeir eiga að gera næst. Hún 

mælir ekki með því að gefnar séu einkunnir fyrir sköpun. Matsblöð geta 

hvatt nemendur til þess að stefna að því að vera „mjög skapandi“ og þeir 

geta betur áttað sig á því hvað þarf til þess að ná því markmiði og ef þeir 

komast ekki í það að vera „mjög skapandi“ fá þeir endurgjöf og 

leiðbeiningar um hvað þeir geta bætt. 

Þörf er á nýjum og fjölbreyttum aðferðum til þess að meta sköpun en 

slíkt mat er mjög ólíkt hefðbundnum prófum sem oft meta það hvort 

nemendur hafi lært ákveðnar staðreyndir frekar en það hvort þeir geti 

hugsað á gagnrýninn hátt eða leyst vandamál. Það að nota matsblöð getur 

þó hjálpað við það að meta sköpunarkraft nemenda. Annað dæmi um slíkt 

er nákvæmari útfærsla á matsblaði sem þrír rannsakendur í Centre for Real-

World Learning í háskóla Winchester í Bretlandi þróuðu tæki til að fylgjast 

með framförum þegar kemur að sköpun hjá nemendum. Rannsakendurnir 

byrjuðu á því að skilgreina fimm grundvallarhugtök sem tengjast 

eiginleikum sem gott er að hafa en þau eru að vera forvitinn (e. inquisitive), 

þrautseigur (e. persistent), samvinnufús (e. collaborative), hugmyndaríkur 

(e. imaginative) og agaður (e. disciplined). Síðan skilgreindu þeir þrjú 

undirhugtök undir hvert þessara hugtaka og þróuðu þannig tæki til þess að 

fylgjast með breidd og dýpt framfara nemenda (sjá mynd 1). Þetta tól var 

svo notað í 12 skólum og voru kennarar jákvæðir gagnvart þeim hugtökum 

sem líkanið byggir á og fannst þeim þetta gagnlegt tæki til þess að fylgjast 

með og beina athyglinni að sköpunarmættinum (Lucas, Claxton og Spencer, 

2013). 

Mynd 1. Matsblað til að meta sköpun (Lucas o.fl., 2013, bls. 18) 

Mikilvægt er að nemendur meti sjálfir frammistöðu sína við lok verkefna. 

Í nemendamiðuðu námi er það sem gerist innan kennslustundarinnar að 

stórum hluta lagað að þörfum og áhugamálum nemenda og vinnan fer fram 

í samstarfi við aðra og á tungumálinu sem þeir eru að læra. Ætlast er til þess 

af nemendum að þeir séu virkir í námi sínu, sýni frumkvæði og að þeir taki 

þátt í mati á námsferlinu (Legenhausen 1998).  Sjálfsmat er ekki síður 

mikilvægt en mat kennara. Þannig gefst nemendum kostur á að íhuga það 

sem fram fór í kennslustundinni og hefur það merkingu fyrir nemandann 

sjálfan sem getur svo skoðað sitt mat í samhengi við mat annarra (Dam, 

1998). Kennarar og samnemendur geta svo komið með uppástungur um 

það sem betur megi fara og nota til þess ákveðin viðmið (OECD, 2005). Dam 

talar um að dagbókaskrif geti hjálpað nemendum við að meta vinnu sína á 

meðan þeir nota tungumálið sem þeir eru að læra. Þar sem tilgangur 

námsins er ekki aðeins tungumálamiðaður, heldur eru einnig önnur víðari 

markmið sem unnið er að, er mikilvægt að námsmatið nái bæði yfir leikni í 

tungumálinu og leikni sem tengist tungumálanáminu ekki beint. Þetta geta 

verið þættir eins og það hversu meðvitaðir nemendur eru um það hvernig 

þeir læra best og hversu vel þeir vinna í hópi (Legenhausen, 1998). 

2.3 Mikilvægi þess að virkja og þjálfa sköpunarkraft 
nemenda 

Ýmsar ástæður eru fyrir því að mikilvægt er að gefa nemendum tækifæri til 

þess að vera skapandi og finna sínar eigin leiðir í náminu. Þessar ástæður 

snerta bæði nemandann sjálfan og samfélagið sem hann býr í. Með 

skapandi nálgun eykst áhugi nemandans á náminu og skilningur hans á 

námsefninu verður dýpri. Einnig þroskar hann með sér ýmsa hæfileika sem 

gera hann betur í stakk búinn að ráða við þær áskoranir sem bíða hans í 

framtíðinni. 

2.3.1 Mótun einstaklingsins 

Kennarar geta haft áhrif á það hvers konar hæfni nemendur þeirra tileinka 

sér og fara með út í lífið að námi loknu. Þeir geta notað aðferðir sem stuðla 

að getu nemenda til að leysa lausnir, auka forvitni þeirra og þjálfa 

samstarfseiginleika þeirra, en þeir geta líka notað aðferðir sem geta stuðlað 

að því að nemendur verða ósjálfstæðir og óvirkir. Þannig má segja að 

aðferðir við kennslu skipta ekki minna máli en hvað kennt er. Að sjálfsögðu 

er mikilvægt að kenna ákveðið efni en ekki er síður mikilvægt að nemendur 

tileinki sér þá hæfni sem til þarf í þeirri síbreytilegu veröld sem þeir hrærast 

í. Nemendur þurfa að þróa með sér forvitni, það að virkja ímyndunaraflið, 

þrautseigju, samstarf og sjálfsmat til að öðlast sem mesta lífsfyllingu og til 

þess að geta lagt sitt af mörkum til samfélagsins. Það er ekki aðeins hlutverk 

tungumálakennara að hjálpa nemendum að tileinka sér ákveðið tungumál 

heldur er menntun nemendanna og hlutverk kennarana miklu víðfemara. 

Markmið námsins er meðal annars það að stuðla að því að þeir geti þroskast 

og öðlast hæfni til að geta glímt við ófyrirsjáanlega hluti í framtíðinni 

(Legenhausen, 1998). Við þetta má bæta að Aðalnámskrá framhaldsskóla 

(2011) leggur áherslu á sköpun og að í skapandi námi felist meðal annars 

það að nemendur móti viðhorf sín og gildismat.  

2.3.2 Námsáhugi og gleði 

Sterk tengsl eru á milli innri hvatningar og sköpunarkrafts og er innri 

hvatning í raun grundvöllur fyrir skapandi ferli. Innri hvatning er ekki aðeins 

gleðin við það að læra eitthvað, heldur snýst hún um það að vilja læra 

eitthvað, að kunna að meta þekkinguna og hæfnina sem við tileinkum okkur 

(Starko, 2014). Til þess að rækta innri áhugahvöt er mikilvægt að 

viðfangsefni séu sniðin að áhugamálum nemenda, að námsefnið höfði til 

þeirra. Einnig er mikilvægt að nota fjölbreyttar aðferðir, koma með 

nýstárleg verkefni eða eitthvað nýstárlegt í hverju verkefni, til dæmis 

kennsluaðferð eða tæki. Síðan þarf að beita virkum aðferðum, til dæmis 

leitarnámi, tilraunum, hlutverkaleikjum eða öðrum skapandi 

viðfangsefnum. Mikilvægt er að nemendur hafi val og taki sjálfir ákvarðanir 

um nám sitt og að brugðist sé sem fyrst við því sem þeir hafa fram að færa 

(Ingvar Sigurgeirsson, 2013). Ef nám á sér stað vegna innri áhugahvatar 

verður skilningur dýpri, nemandinn man lengur og áhuginn á því að læra 

meira eykst (Trilling og Fadel, 2009). 

Það að vinna á skapandi hátt eykur ekki einungis áhuga nemenda heldur 

getur það einnig haft jákvæð áhrif á kennara, bæði persónulega og í starfi 

þeirra. Skapandi nálgun getur gert það að verkum að kennarar verða 

áhugasamari um vinnu sína og þar með hvernig þeir sjálfir þroskast í starfi 

og verða meira skapandi sjálfir því þeir fá tækifæri til að þróa og nota nýja 

færni og fá tækifæri til að vinna með öðrum. Þeir fá meira sjálfstraust og 

samstarfshæfileikar þeirra aukast. Með því að þróa með sér aðferðir til þess 

að efla sköpunarmátt nemenda sinna, nálgast þeir námskrána á nýja hátt, 

öðlast nýja sýn á nám nemenda sinna og sjá framfarir í lærdómsumhverfinu 

(Lamont, Jeffes og Lord, 2010). 

Innri hvatning getur haft jákvæð áhrif á námsáhuga nemenda. Það sem 

getur stuðlað að innri hvatningu er það ef viðfangsefni eru löguð að 

áhugamálum nemenda. Þá er nauðsynlegt að nota fjölbreyttar aðferðir og 

verkefni og námsefnið þarf að höfða til nemenda. Verkefnin þurfa að vera 

forvitnileg og nýstárleg, nemendur þurfa að velja og taka ákvarðanir um 

námið, og vera með í ráðum þegar kemur að vali á námsefni og aðferðum. 

Beita þarf virkum aðferðum eins og til dæmis verklegum vinnubrögðum, 

hópvinnu, efnis- og heimildakönnun, leitarnámi, leikjum, hlutverkjaleikum 

og skapandi viðfangsefnum (Ingvar Sigurgeirsson, 2013). 

Einstaklingar í öllum námshópum eru ólíkir. Þeir hafa til dæmis ekki allir 

sömu forsendur til náms, þroski þeirra, bæði andlegur og félagslegur er 

misjafn, þeir koma úr ólíku umhverfi og hafa ólíka reynslu og kunnáttu. Þess 

vegna er mikilvægt, til að allir fái verkefni við hæfi, að námið sé 

nemendamiðað og skapandi og að fjölbreytni sé í verkefnavali og 

kennsluháttum (Elín G. Ólafsdóttir, 2003). 

2.3.3 Aukinn skilningur 

Flestir eru sammála því að í skólum eigi nemendur að þjálfast í að hugsa á 

gagnrýninn hátt og öðlast djúpan skilning á viðfangsefni sínu. Þrátt fyrir það 

fer töluverður tími nemenda í að læra utanbókar án þess að skilja efnið og 

eru því óvirkir þiggjendur. Ein af ástæðum þess að skapandi kennsluhættir 

eru mikilvægir er einmitt sú að slíkir kennsluhættir hjálpa nemendum að ná 

dýpri skilningi á viðfangsefninu, þeir hætt að vera þiggjendur og verða í 

staðinn þátttakendur í eigin námi. Þær aðferðir sem oft er notast við þegar 

skapandi verkefni eru unnin, til dæmis lausnaleit, það að skoða mismunandi 

möguleika og að þjálfast í að rannsaka, stuðlar að skilningi (Starko, 2014). 

Nemendur öðlast skilning á viðfangsefninu ef þeir vinna á fjölbreyttan hátt 

út frá þeirra eigin þekkingu. Ein af ástæðum þess að skapandi kennsluhættir 

eru mikilvægir er sú að slíkir kennsluhættir hjálpa nemendum að ná dýpri 

skilningi á viðfangsefni sínu. Skapandi nálgun á viðfangsefninu er eitt 

öflugasta tólið sem kennarar hafa til þess að efla skilning (Starko, 2014). 

Til þess að halda þeirri athygli sem þarf til að öðlast dýpri skilning þurfa 

verkefni nemenda að vera þannig úr garði gerð að þeim finnist þau 

áhugaverð. Þeir þurfa að sjá tilgang með þeim og þurfa að hafa ákveðið 

markmið sem stefnt er að (Bransford o.fl., 2000). Til að ná markmiðinu 

þurfa nemendur að skipuleggja upplýsingar, tengja þær við fyrri þekkingu 

og ákveða hvaða leið þeir ætla sér að markmiðinu. Með því að ákveðja 

sjálfir hvaða leiðir þeir fara mynda þeir fleiri tengingar í heilanum en ella og 

þannig verður hugur þeirra sveigjanlegri en áður. Smám saman fara 

nemendur að hugsa um viðfangsefni sín frá fleiri en einu sjónarhorni og 

öðlast þannig betri skilning á viðfangsefnum sínum (Starko, 2014). Þeir fara 

að sjá námsefnið frá mismunandi sjónarhornum, nota nýjar leiðir og tengja 

það við nýjar og óvenjulegar hugmyndir (Starko, 2014). Það að gefa 

nemendum tækifæri til þess að vera skapandi þýðir að þeir fá tækifæri til 

þess að nálgast efni á mismunandi hátt, finna vandamál og leysa þau og 

miðla síðan hugmyndum sínum áfram. Nemendur læra mest þegar þeir 

setja sér sjálfir markmið, ákveða leiðina að markmiðinu og máta þær 

upplýsingar sem þeir vinna með við eigin reynslu á margs konar ólíkan hátt. 

Það að spyrja spurninga, leysa vandamál, máta upplýsingar við eigin reynslu 

og koma niðurstöðunum á framfæri hjálpar nemendum að skilja (Starko, 

2014). 

2.3.4 Geta til að ráða við áskoranir framtíðarinnar 

Mikilvægt er í hinum síbreytilega heimi að þjálfa huga sem eru opnir og 

tilbúnir til að sjá nýjar lausnir. Í Aðalnámskrá framhaldsskóla (2011) kemur 

fram að sköpun snúist um lausnir viðfangsefna og leit að nýjum möguleikum 

og tengist hún því menntun til sjálfbærni. Mikilvægt er fyrir okkur að þróa 

nýjar leiðir, til dæmis í læknavísindum eða í samskiptatækni og finna lausnir 

á þeim umhverfisvandamálum sem að okkur steðja, til dæmis vegna 

gróðurhúsaáhrifa. Til þess að það geti átt sér stað þarf að þjálfa nemendur í 

því að hugsa á gagnrýninn hátt og leita lausna á vandamálum. Því er sköpun 

og það að finna upp á nýjungum það sem bíður okkar. Það að finna lausnir 

er því með mikilvægari eiginleikum sem nemendur 21. aldarinnar þurfa að 

búa yfir (Bramford, 2009; Craft, 2010; Trilling og Fadel, 2009). Þar sem ekki 

er endilega vitað hvers konar þekkingu eða hæfni er nauðsynlegt að búa yfir 

í framtíðinni er mikilvægt að skólinn hugsi út fyrir námsefnið og hlúi að 

mikilvægum þáttum eins og þeim að þjálfa nemendur í að vera sveigjanlegir 

og opnir fyrir nýjungum. Þjálfa þarf hæfileikann til þess að aðlagast, venja 

þarf nemendur á að reyna að sjá nýjar leiðir og þjálfa með þeim hugrekki til 

að geta tekist á við hið óvænta. Mjög mikilvægt er að fólk þrói með sér 

hæfileikann til þess að aðlagast hinum síbreytilega heimi (Cropley, 2001). 

„Eftir því sem þekkingariðnaðinum vex fiskur um hrygg mun frumkvæði, 

frumleiki og sköpunarkraftur verða í auknum mæli metinn fólki til tekna“ 

(Elín G. Ólafsdóttir, 2004, bls. 28). 

Áhersla Aðalnámskrár (2011) er í takt við þær áherslur sem Efnahags- og 
framfarastofnunin (OECD) leggur til en hún leggur áherslu á að í hinum 
síbreytilega heimi búi skólar nemendur undir störf framtíðarinnar, störf sem 
í dag er ekki endilega vitað hver eru, tækni sem ekki er búið að finna upp og 
vandamál sem ekki er búið að sjá fyrir. Þess vegna þarf menntun meðal 
annars að snúast um það að þjálfa ákveðna hugsun, þjálfa skapandi og 
gagnrýna nálgun á vandamálum sem þarf að leysa og ákvörðunum sem þarf 
að taka. Nær þetta einnig til þess hvers konar vinna á sér stað og eru 
samskipti og samvinna mikilvægir þættir í náminu og þau tól sem nota þarf 
eins og til dæmis geta til að koma auga á og nýta á uppbyggilegan hátt nýja 
tækni og einnig geta til að koma í veg fyrir að tæknin sé misnotuð. Einnig er 
mikilvægt að í stað þess að kenna nemendum aðferðir við að leysa 
vandamál og brjóta nám þeirra niður í smáar einingar, er mikilvægt að þjálfa 
þá í að vera með opinn huga og að þeir læri að sjá tengsl á milli hugmynda 
sem áður virtust ekki vera nein tengsl á milli. Þetta þýðir að nemendur þurfa 
að afla sér þekkingar á mörgum sviðum. Í dag er mikilvægt að tengja þessa 
þætti saman svo hægt sé að sjá nýjar tengingar á milli sviða. Mikilvægt er 
því að hafa opinn huga til að sjá tengingar á milli hugmynda sem annars 
viraðst ekki hafa neinn snertiflöt. Til þess að auðvelda það að þetta geti 
gerst er mikilvægt að samþætting námsgreina eigi sér stað, því í slíku námi 
vinna nemendur í víðara samhengi en venjan er. Þannig er líklegra að nýjar 
tengingar skjóti upp kollinum og að nýjar uppgötvanir eigi sér stað. Það að 
eiga auðvelt með að aðlagast en streitast ekki á móti og vera opinn fyrir 
nýjungum er vænlegt til árangurs bæði fyrir einstaklingana sjálfa og 
samfélagið sem þeir búa í (OECD, e.d.). Tungumál henta vel til 
samþættingar því í tungumálanámi er hægt að velja nánast hvaða 
viðfangsefni sem er hvort sem það er eitthvað sem tengist náttúrufræði, 
fjármálum, stærðfræði eða í raun hverju sem er. 

2.4 Hvað fælir kennara frá því að nota skapandi nálgun? 

Að ýta undir sköpunarkraft nemenda getur falið í sér að kennarar þurfi að 

endurhugsa hlutverk sitt innan kennslustofunnar og nota nálgun sem þeir 

eru ekki vanir. Slík vinna getur útheimt mikla orku og þarf jafnvel hugrekki 

til að stíga út fyrir þægindarammann og prófa nýja hluti, sérstaklega ef ekki 

er vitað hvert þessir nýju hlutir leiða viðkomandi. Þessar hindranir geta 

meðal annars verið þær að kennurum finnist erfitt að meta skapandi 

verkefni, námskráin sé of þétt og menning innan skólanna geti valdið því að 

kennarar velji ekki skapandi aðferðir. Einnig geta íhaldssamir nemendur 

verið ákveðinn þröskuldur. 

2.4.1 Staðan í dag 

Mikilvægt er að kennarar í framhaldsskólum landsins auki hlut sköpunar í 

kennslu sinni. Í rannsókn Gerðar G. Óskarsdóttur (2012) kom fram að 95% 

af þeim 301 framhaldsskólakennara í Reykjavík sem þátt tók í rannsókninni 

finnst mikilvægt að markmið skólans feli það í sér að nemendur vinni 

sjálfstætt, sýni frumkvæði, séu skapandi og vinni með öðrum. Einnig telja 

nálægt 87% kennara að þeir gefi nemendum sínum tækifæri til þess að 

þroska með sér frumkvæði og skapandi hugsun. Þessar niðurstöður 

samræmast þó ekki niðurstöðum úr vettvangsathugunum í sömu rannsókn, 

sem sýna að aðeins um 10% af tíma nemenda fer í viðfangsefni sem fela í 

sér að frumkvæði nemenda sé ráðandi og að þeir stýri sjálfir verkefnum 

sínum. 

Þegar kemur að samvinnu nemenda telja um 86% kennara sig þjálfa 

hana vel en vettvangsathuganir sýna að aðeins um 10% tíma nemenda er 

varið í samvinnu. Þessar niðurstöður sýna að vilji er ekki allt sem þarf, margt 

annað þarf að koma til svo hlutur sköpunar í námi nemenda í 

framhaldsskólum aukist. Niðurstöður rannsóknarinnar sýna einnig að 

fyrirlestrar sem kennarar flytja og einstaklingsverkefni eru ríkjandi 

kennsluaðferðir í öllum skólunum níu og ekki er mikið um það að nemendur 

vinni sjálfstætt að verkefnum. Um helmingur af námstímanum innan 

skólanna fór í að hlusta á kennara og er verklegt nám og íþróttir meðtalið. 

Ekki er það vænleg aðferð í tungumálanámi því eina leiðin til að tileinka sér 

málið er að nota það. Ef nemendur eiga að vera góðir í að tala tungumálið 

þá þurfa þeir að fá æfingu því (Gerður G. Óskarsdóttir, 2012). 

2.4.2 Námsmatið 

Ein af þeim hindrunum sem geta orðið á vegi kennara þegar þeir vilja auka 

hlut sköpunar í námi nemenda sinna er námsmatið. Er það jafnvel stærsta 

hindrunin sem kennarar standa frammi fyrir (Cizek, 2001; Hamilton o.fl. 

2005). Ekki er mikil hefð fyrir því að meta skapandi framlag nemenda og því 

getur verið erfitt að vita í hvaða átt best er að snúa sér þegar kemur að því 

að meta sköpunarþáttinn í verkefnum nemenda. Þetta hefur svo áhrif á val 

viðfangsefna því kennarar eru líklegri til þess að einbeita sér að þeim 

þáttum sem auðvelt er að prófa úr með þeim afleiðingum að 

sköpunarþátturinn verður útundan. Slík próf eru gjarnan þannig að aðeins 

eitt ákveðið svar er rétt við hverri spurningu (Collard og Looney, 2014).  

Ein af ástæðum þess að erfitt getur reynst að meta sköpun er sú, að ekki 

er til ein ákveðin skilgreining á því hvað sköpun er í menntastefnu eða í 

námskrám (Cachia o.fl., 2010) og ekki eru heldur til ákveðin viðmið sem 

kennarar geta notað við mat á slíkum verkefnum. Því eru kennarar ekki 

viljugir að meta sköpun á sama hátt og þeir eru vanir að meta árangur 

nemenda sinna (Lucas o.fl., 2013). Þetta getur orðið til þess að kennarar 

forðist slík verkefni og nemendur fá ekki miklar leiðbeiningar varðandi það 

hvernig þeir geta bætt verk sín. Hvorki kennarar né nemendur eru hvattir til 

þess að þróa með sér hágæða skapandi verk (Collard og Looney, 2014). 

2.4.3 Námskráin 

Í rannsókn sinni, sem náði til fjögurra landa, komust Cachia o.fl. (2010) að 

því að námskráin getur komið í veg fyrir að kennarar beiti skapandi nálgun. 

Kennararnir tóku það fram að námskráin í löndum þeirra gefi þeim ekki 

skýra skilgreiningu á því hvað sköpun er og að þeir fái ekki nein tól eða 

leiðbeiningar um það hvernig þeir geta þróað skapandi starfshætti. 

Rannsóknin sýnir að þrátt fyrir að kennararnir sýni skapandi kennsluháttum 

áhuga þá sé kennaramiðuð kennsla einkennandi og gefa þeir þá ástæðu 

fyrir því að námskráin sé ofhlaðin. Þeir hafa einfaldlega ekki tíma til að leyfa 

nemendum sínum að vinna skapandi verkefni. 

Íslenskar rannsóknir sýna að námsefnið getur stýrt náminu of mikið. 

Ákveðið er að fara yfir ákveðið marga kafla og getur magnið komið í veg 

fyrir skapandi nálgun. Rannsókn Gerðar G. Óskarsdóttur (2012) sýnir að 

námsefnið stýrir námi töluvert við upphaf framhaldsskóla þar sem yfirferðin 

miðast við það að „komast yfir“ ákveðna kafla. Það sama sýnir rannsókn 

Hafdísar Ingvarsdóttur (2004) á enskukennslu en þar kemur fram að 

kennslubókin stýrir miklu í neðri áföngum. 

2.4.4 Skólamenning 

Skólastjórnendur og þeir sem vinna að stefnu skóla og foreldrar þurfa að 

koma meira að þeim breytingum sem nauðsynlegar eru til að auka hlut 

sköpunar í námi (Cachia o.fl., 2010). Kennarar geta verið óöruggir með sig, 

sértaklega þegar þeir breyta kennslu sinni frá því að vera kennaramiðuð í 

það að vera nemendamiðuð. Þeir hafa áhyggjur af því að nemendur læri 

ekki nógu mikið og ekki síst þeir sem lakari eru. Þeim getur líka fundist þetta 

vera erfitt í framkvæmd ef bekkir eru stórir, erfitt að slaka á taumnum og 

fundist eins og þeir séu að missa stjórnina. Einnig getur tímaskortur og 

skortur á námsefni sem hentar slíkri nálgun komið í veg fyrir að þeir séu 

tilbúnir til að fara þessa leið (Dam, 1998). 

Það að gera kennsluna meira nemendamiðaða gerir það að verkum að 

kennarar búast við og upplifa óreiðu í kennslustundum sínum (Dam, 1998). 

Þetta getur auðveldlega fælt kennara frá því að nota slíka nálgun því að hafa 

það á tilfinningunni að vera að missa tökin á nemendum er ekki góð. Til að 

koma í veg fyrir það getur verið gott að skipuleggja kennslustundina þannig 

að bæði sé svigrúm til þess að láta nemendur flögra um frjálsa en hafa líka 

stað innan kennslustundarinnar þar sem allir sameinast um ákveðið ferli 

eins og til dæmis að meta í lokin starf dagsins (Dam, 1998). Þetta getur gert 

það að verkum að nemendum finnist ekki eins mikill agi ríkja og í 

kennslustundum sem eru meira kennararmiðaðar. Vissulega er meira fjör í 

nemendamiðuðum kennslustundum en þetta er ákveðin orka sem verið er 

að virkja (Dam, 1998). 

 Kennarar þurfa líka að læra að treysta nemendum sínum. Rannsókn 

Hafdísar Ingvarsdóttur (2004) á tíu tungumálakennurum sýnir að kennarar 

eiga erfitt með að losa takið því þeim finnst að „þeir þurfi að stýra 

kennslunni og ef þeir losi takið muni nemendur ekki vinna verkið“ (bls. 476). 

Í rannsókn Gerðar G. Óskarsdóttur (2012) kemur einmitt fram að þrátt fyrir 

að kennarar hafi notað fjölbreyttar kennsluaðferðir voru það þeir sem 

stjórnuðu námi nemenda sinna. 

2.4.5 Nemendur  

Til þess að hægt sé að skapa námsumhverfi þar sem nemendasjálfstæði er 

viðhaft er nauðsynlegt að kennarar geti slakað á taumnum og gefið 

nemendum sínum vald til að taka ákvarðanir. Einnig þurfa nemendur að 

vera tilbúnir að taka við því valdi og þeirri ábyrgð sem nemendasjálfstæði 

fylgir. Í nemendamiðuðu námi getur nemendum og jafnvel foreldrum þeirra 

fundist kennarinn ekki vera að sinna starfi sínu því það er hlutverk 

kennarans að kenna. Nemendur eru ekki endilega vanir umhverfi sem 

einkennist af nemendasjálfstæði og ekki foreldrar þeirra heldur og geta 

nemendur því verið óöruggir með sig (Dam, 1998). Þeim getur líka fundist 

erfitt að taka við þeirri ábyrgð sem að þeim er rétt.  

2.5 Samantekt 

Til þess að nemendur geti unnið á skapandi hátt þarf margt að koma til. Það 

umhverfi sem þeir stunda nám sitt í þarf að vera þannig úr garði gert að það 

gefi nemendum tækifæri til að finna eigin leiðir í náminu. Þeir þurfa meðal 

annars að fá tækifæri til að finna nýjar tengingar og velta fyrir sér hlutum á 

gagnrýninn hátt. Því þurfa þær kennsluaðferðir sem kennarar velja að gefa 

nemendum tækifæri til þess að finna eigin lausnir. Nemendurnir þurfa 

einnig að fá tækifæri til að taka þátt í mati á eigin frammistöðu og hafa 

þannig áhrif á eigið nám. Allt þetta er mikilvægt því ef skapandi umhverfi er 

búið til fyrir nemendur getur námsáhugi þeirra og skilningur á námsefninu 

aukist og þeir verða hæfari til að takast á við áskoranir framtíðarinnar. Þrátt 

fyrir það fælir ýmislegt kennara frá því að nota skapandi nálgun. Má þar 

nefna að þeim getur þótt erfitt að meta skapandi verkefni. Námskráin getur 

einnig sett þeim skorður og það sama má segja um menningu innan 

skólanna. Að lokum má nefna að nemendur geta verið íhaldssamir og ekki 

tilbúnir að taka við því valdi sem að þeim er rétt með auknu sjálfstæði. 

3 Rannsóknarsnið  

Í þessum kafla er gerð grein fyrir þeirri aðferðafræði sem rannsóknin byggir 

á. Um eigindlega rannsókn er að ræða sem byggir á viðtölum við níu 

framhaldsskólakennara og jafnmörgum vettvangsathugunum hjá sömu 

kennurum. Fyrst er fjallað um val á viðfangsefni og því næst um markmið 

rannsóknarinnar. Þá er fjallað um rannsóknaraðferðina, gagnaöflun, 

þátttakendur, gagnagreiningu og siðferðilega þætti. Að lokum er fjallað um 

takmarkanir rannsóknarinnar. 

3.1 Val á viðfangsefni 

Í Aðalnámskrá framhaldsskóla frá 2011 er sköpun skilgreind sem einn af 

grunnþáttum náms og fjallað er um mikilvægi þess að vinnubrögð kennara 

mótist af þessum þáttum sem eiga að vera sýnilegir í öllu skólastarfi. Fannst 

mér, tungumálakennaranum, því áhugavert að skoða hvort 

sköpunarþátturinn sé sýnilegur í starfi tungumálakennara í 

framhaldsskólum. Tungumálanám býður upp á endalausa möguleika, meðal 

annars vegna þess að tungumálakennarar hafa frjálsar hendur þegar kemur 

að vali viðfangsefna. Geta þeir fjallað um nánast allt milli himins og jarðar 

og að sjálfsögðu valið fjölbreyttar kennsluaðferðir. Því er hægt að flétta 

sköpun inn í tungumálanámið þannig að um leið og nemendurnir þjálfast í 

að tileinka sér erlent tungumál geta þeir þjálfast í að hugsa á skapandi hátt 

og fengið þannig útrás fyrir þann sköpunarkraft sem í þeim býr. 

3.2 Markmið rannsóknar 

Markmið þessarar rannsóknar var að komast að því hvað það er sem 

einkennir skapandi kennsluhætti níu tungumálakennara í framhaldsskólum. 

Mig langaði að komast að því hvort kennurunum finnist mikilvægt að ýta 

undir sköpunarhæfni nemenda sinna og hvers vegna, og hvers konar 

kennsluaðferðum þeir beita til að auka sköpunarkraft nemenda sinna. 

Einnig langaði mig að kanna hvort eitthvað standi í vegi fyrir því að 

kennararnir velji skapandi aðferðir og hvað þá helst. 

3.3 Rannsóknaraðferð 

Í rannsókn þessari varð eigindlegt rannsóknarsnið fyrir valinu. Eigindlegar 

aðferðir eru margvíslegar. Meðal þeirra algengustu eru viðtöl við þá sem 

reynslu hafa af því sem verið er að rannsaka og vettvangsathuganir þar sem 

fylgst er með einum eða fleiri einstaklingum í eðlilegu, félagslegu umhverfi 

(Lichtman, 2013). Í eigindlegum rannsóknum er gögnum safnað á þann hátt 

að rannsakandi er á staðnum og upplifir hlutina og henta slíkar aðferðir því 

vel ef skoða á rannsóknarefnið á dýptina (Lichtman, 2013; Silverman, 2013). 

Byggir rannsókn þessi að mestu leyti á viðtölum en einnig eru 

vettvangsathuganir hjá sömu kennurum hafðar til hliðsjónar. Nota ég þessar 

tvær aðferðir til að skoða og öðlast skilning á því hvað það er sem einkennir 

skapandi kennsluhætti kennaranna níu og hvað stendur í vegi fyrir því, ef 

eitthvað er, að þeir beiti skapandi aðferðum. Áhugavert er og gagnlegt að 

geta borið saman viðtöl og vettvangsathuganir í þeim tilgangi að fá sem 

gleggsta mynd af því hvaða augum kennararnir líta skapandi starfshætti og 

hvers konar kennsluaðferðum þeir beita helst.  

Í viðtölum er lögð áhersla á að rannsakandi setji sig inn í hugarheim 

viðmælenda sinna og reyni að skilja þeirra reynslu, viðhorf og væntingar. 

Þannig eru viðtöl notuð til að öðlast skilning á þeirri reynslu sem fólk býr yfir 

og þá merkingu sem viðmælendur leggja í hana. Viðtöl geta veitt 

upplýsingar sem ekki fást við vettvangsathugun (Ary bls. 438) því þau geta 

varpað ljósi á hvaða sýn viðmælendur hafa á veruleikann (Sigurlína 

Davíðsdóttir, 2003; Helga Jónsdóttir, 2003).  

Viðtölin voru hálfopin og eru kostir slíks rannsóknarsniðs þeir að í slíkum 

viðtölum hvetur rannsakandi viðmælanda sinn til að spjalla um 

rannsóknarefnið og spyr svo frekari spurninga til að kafa dýpra í það sem 

viðmælandinn segir. Þessari tegund viðtala hefur gjarnan verið líkt við 

samtöl því rannsakandinn leyfir viðmælanda sínum að segja sögu sína með 

eigin orðum og þannig verður hann lifandi og sýnilegur í 

rannsóknarskýrslunni (Lichtman, 2013). Í hálfopnum viðtölum er 

viðtalsrammi hafður til hliðsjónar og er hann til þess hugsaður að ekki 

gleymist að spyrja um ákveðin efni. Spurningarnar eru þó opnar og því hægt 

að fylgja eftir áhugaverðum hugmyndum sem upp koma í viðtalinu og geta 

viðtölin því þróast í ýmsar áttir. Þannig geta viðmælendur deilt þekkingu 

sinni og með því hjálpað til við að auka skilning á því sem verið er að 

rannsaka (Lichtman, 2013).  

Í vettvangsheimsóknum aflar rannsakandinn þekkingar þar sem hann 

safnar og skipuleggur og túlkar síðan upplýsingar sem hann fær um 

einstaklinginn og umhverfi hans með því að fylgjast með, í þeim tilgangi að 

öðlast skilning á flóknum samskiptamynstrum í eðlilegu umhverfi (Ary, 

Jacobs og Sorensen, 2010; Lichtman, 2013). Vettvangslýsingar samanstanda 

af tveimur hlutum. Annars vegar er um að ræða lýsandi hluta en í honum er 

nákvæm lýsing á umhverfinu og fólkinu sem verið er að fylgjast með, það er 

að segja hvað það gerir og hver gerir hvað, hvenær og hvernig. Mikilvægt er 

að vettvangslýsingarnar séu nákvæmar en til viðbótar koma vangaveltur 

rannsakanda sem innihalda persónulega upplifun hans. Einnig geta 

vettvangsnótur innihaldið ljósmyndir, upptökur og myndbandsupptökur 

(Ary o.fl., 2010). 

3.4 Gagnaöflun og þátttakendur 

Rannsóknin byggir á tíu viðtölum við níu viðmælendur og níu 

vettvangsathugunum hjá sömu kennurum. Starfa þessir níu kennarar, sem 

allir eru konur, í átta framhaldsskólum og kenna þeir ensku, dönsku og 

þriðja tungumál. Sex viðtöl og sjö vettvangsathuganir eru hluti af 

rannsókninni Starfshættir í framhaldsskólum, á vegum Rannsóknarstofu um 

þróun skólastarfs. Markmið þeirrar rannsóknar er að varpa ljósi á 

starfshætti framhaldsskólanna og þau öfl sem móta þá. Tímabil 

rannsóknarinnar er frá árinu 2013 til ársins 2016. Rannsakandi tók einnig 

fjögur viðtöl að auki og bætti við tveimur vettvangsathugunum. Þessi viðtöl 

voru tekin á tímabilinu október 2014 til febrúar 2015. Hluti af þeirri 

umfangsmiklu rannsókn, Starfshættir í framhaldsskólum, snýst um það að 

kanna viðhorf framhaldsskólakennara til skólastarfsins, náms og kennslu og 

það að skoða kennsluaðferðir og námshætti (Gerður G. Óskarsdóttir, e.d.).  

Gagnaöflun fór fram á tímabilinu október 2013 til nóvember 2014. Tók ég 

að hluta til þátt í öflun gagna í þeirri rannsókn.  

Í þeim viðtölum sem tekin voru í rannsókninni Starfshættir í 

framhaldsskólum fylgdu rannsakendur tilteknum spurningaramma (sjá 

viðauka A) hjá öllum viðmælendum en spurningum var þó breytt eða öðrum 

spurningum bætt við eftir aðstæðum. Þar sem viðtölin voru hvorki alopin 

samræða né stöðluðum spurningum fylgt algjörlega flokkast þessi viðtöl 

undir það að vera hálfopin (Kvale, 1996; Lichtman, 2013). Í þeim viðtölum 

sem ég svo tók aukalega fylgdi ég viðtalsramma sem nær yfir helstu þemu 

sem tengjast rannsóknarspurningum og voru þau viðtöl einnig hálfopin (sjá 

viðauka B).  

Í þeim vettvangsathugunum sem gerðar voru í rannsókninni Starfshættir 

í framhaldsskólum voru vettvangslýsingar unnar á þann hátt að fylltur var út 

ákveðinn rammi sem skipt var í dálka, annar þeirra var fyrir það sem 

kennarinn gerði í kennslustundinni og hinn fyrir það sem nemendur gerðu, 

því leitast var við að fylgjast jafnt með kennslu- og námsháttum. Einnig var 

skrifuð nákvæm lýsing á námsumhverfinu, lýsing á inntaki kennslustundar 

og svo hugleiðingar um það sem fór fram og þá meðal annars spáð í 

hlutverk nemenda innan kennslustundarinnar og virkni þeirra. Þar að auki 

var skoðað hvernig grunnþættir menntunar birtust í kennslustundunum (sjá 

viðauka C). Sami rammi var svo notaður í þeim athugunum sem ekki voru 

hluti af starfsháttarannsókninni. Á vettvangi komu rannsakendur sér yfirleitt 

fyrir aftast í stofunni og fylgdust með án þess að vera hluti af því sem fram 

fór. 

Þátttakendur höfðu mislanga starfsreynslu, frá fjórum árum upp í 30 ár 

(sjá töflu 1). Í rannsókninni Starfshættir í framhaldsskólum voru 

þátttakendur valdir á þann hátt að allir framhaldsskólar landsins voru 

flokkaðir eftir stærð, gerð og staðsetningu. Var tilgangurinn að tryggja sem 

mesta fjölbreytni og er því úrtakið lagskipt tilviljunarúrtak. Síðan fór fram 

útdráttur úr flokkunum og voru níu skólar heimsóttir. Í 

vettvangsheimsóknunum voru dregin nöfn bekkja eða nemenda af 

handahófi og þeim fylgt eftir yfir skóladaginn. Þeir kennarar sem viðtöl voru 

tekin við voru einnig valdir af handahófi úr hópi þeirra sem heimsóttir voru. 

Vegna þess að ekki var hægt að fá svör við öllum þeim spurningum sem 

sérstaklega snúa að skapandi kennsluháttum, þótt vettvangsathuganir 

segðu töluvert mikið til um slíkt, voru tekin fjögur viðtöl til viðbótar og voru 

viðmælendur valdir eftir hentugleika. Tvö þeirra voru tekin við 

tungumálakennara í nýrri skólum og tvö þeirra við kennara í stærri og 

rótgrónari skólum. 

Tafla 1. Gervinöfn og starfsaldur 

Gervinafn Starfsaldur 

Aðalheiður 21–25 
Ellen 6–10 
Fríða 26–30 
Heiða 0–5 
Júlía 0–5 
Karen 26–30 
María 16–20 
Ólöf 26–30 
Stefanía 26–30 

3.5 Gagnagreining 

Gögnin voru greind samhliða gagnasöfnun að hluta til og eftir á að hluta til. 

Þau viðtöl sem ég tók sjálf og voru ekki hluti af rannsókninni Starfshættir í 

framhaldsskólum skrifaði ég upp strax að viðtölum loknum og las þau svo 

yfir og skrifaði jafnóðum niður þær hugmyndir sem skutu upp kollinum á 

meðan ég las í gegnum gögnin. Þau gögn sem ég nota úr rannsókninni 

Starfshættir í framhaldsskólum greindi ég hins vegar eftir á. Að hluta til var 

það vegna þess að ég tók ekki sjálf þau viðtöl fyrir utan þrjú þeirra þar sem 

ég var með öðrum rannsakanda, og að hluta til vegna þess að aðrir 

rannsakendur sáu um að afrita viðtölin og var það ekki alltaf gert strax að 

þeim loknum. Þá var búið að afla hluta gagnanna áður en ég varð 

þátttakandi í rannsókninni.  

Greining gagnanna byggist á almennri nálgun (e. generic approach) sem 

þýðir að gögnin voru lesin margsinnis yfir því ný sýn getur skotið upp 

kollinum við hvern lestur. Eins og Lichtman (2013) bendir á voru nótur 

flokkaðar í lykla og flokka sem þróuðust í ákveðin þemu. Þessi þemu snerta 

námsumhverfi og kennsluaðferðir, mikilvægi skapandi aðferða og hvað það 

er sem kemur í veg fyrir skapandi kennsluhætti. Gögnin voru þannig notuð 

til þess að reyna að öðlast skilning á því hvað það er sem einkennir skapandi 

kennsluhætti níu tungumálakennara í framhaldsskólum. Hvort þeim finnist 

mikilvægt að ýta undir sköpunarhæfni nemenda sinna og hvað það er sem 

stendur í vegi fyrir því að kennarar beiti skapandi aðferðum. 

3.6 Siðferðilegir þættir 

Í öllum rannsóknum en ekki síst eigindlegum er mikilvægt að huga að 

ýmsum siðferðilegum málum. Eitt af þeim er upplýst samþykki (Lichtman, 

2013). Áhersla var því lögð á að upplýsa viðmælendur um eðli 

rannsóknarinnar. Beðið var um leyfi þeirra til þess að taka viðtölin upp og 

tekið fram að trúnaði yrði haldið og var þeim sagt að nöfn þeirra myndu 

ekki birtast í neinum skrifum og tryggt yrði að ekki væri hægt að rekja 

gögnin til einstaklinga. Fengu þeir upplýsingar um markmið rannsóknarinnar 

og í rannsókninni Starfshættir í framhaldsskólum voru einnig 

upplýsingabæklingar skildir eftir á kennarastofum skólanna.  

Í rannsókninni Starfshættir í framhaldsskólum var fengið leyfi frá 

skólameisturum skólanna til að koma í skólana og samþykktu allir að taka 

þátt. Síðan var fengið leyfi hjá kennurum að koma í tíma og taka viðtöl við 

þá. Var það gert í gegnum tengiliði í skólunum, sem skólameistarar 

tilnefndu og kynntu þeir rannsóknina innan skólanna, meðal annars með 

tölvupósti og kynningabæklingum. Einnig var það hlutverk þeirra að afla 

leyfa hjá kennurum vegna vettvangsathugana og viðtala. Þar sem um 

vettvangsheimsóknir var að ræða var mjög mikilvægt að leggja áherslu á að 

ekki væri verið að skoða einstaka nemendur og er þeirra hvergi getið. Eins 

var þess gætt þegar myndir voru teknar að nemendur væru ekki á þeim. 

3.7 Gildi rannsóknarinnar 

Sú menntastefna sem birtist í Aðalnámskrá framhaldsskóla frá árinu 2011 

byggir á sex grunnþáttum menntunar og er sköpun einn þeirra. Í þessari 

rannsókn er leitast við að skilgreina hvað sköpun er og hvers vegna hún er 

mikilvæg í skólastarfi. Kannað var hvaða leiðir tungumálakennarar í 

framhaldsskólum fara til að auka sköpunarkraft nemenda sinna,  hvað það 

er sem hefur reynst þeim best og hvaða hindranir þeir hafa þurft að yfirstíga 

til að auka hlut sköpunar í námi nemenda. Viðhorf tungumálakennara til 

skapandi náms hafa hingað til lítið verið rannsökuð og vona ég því að 

rannsóknin hafi þýðingu fyrir tungumálakennara og stjórnendur í 

framhaldsskólum á Íslandi. Ég vona að rannsóknin geti hjálpað þeim sem 

eru að spá í að auka hlut sköpunar í sinni kennslu og hvatt aðra til að 

innleiða skapandi aðferðir. Einnig tel ég mikilvægt fyrir frekari rannsóknir og 

þróun að vita hvaða kennsluaðferðir hafa reynst þeim kennurum sem taka 

þátt í rannsókninni best í þessu skyni og hvað stendur helst í vegi fyrir því að 

þeir noti skapandi kennsluaðferðir. 

3.8 Takmarkanir rannsóknarinnar 

Þar sem aðeins er um níu kennara að ræða verður ekki alhæft út frá 

niðurstöðum rannsóknarinnar, þótt þær veiti mikilvæga innsýn inn í 

hugmyndir kennara um sköpun í kennslu og starfshætti þeirra. Einnig er 

vert að taka fram að í viðtölum sem tekin voru við kennara í rannsókninni 

Starfshættir í framhaldsskólum var ekki sérstaklega spurt um skapandi 

starfshætti en hins vegar var spurt um grunnþætti menntunar og er sköpun 

einn af þeim og má þar sjá hversu mikilvægan kennarar telja þann þátt vera. 

Einnig má nefna að tuttugu ára reynsla mín og þær hugmyndir sem ég hef 

varðandi skapandi kennsluhætti geta haft áhrif á túlkun mína á viðhorfum 

annarra kennara, því gera má ráð fyrir að rannsakendur hafi ákveðnar 

hugmyndir um viðfangsefni sín og því mikilvægt fyrir þá að vera meðvitaðir 

um þær til að minnka líkurnar á að þær hafi áhrif á niðurstöðurnar (Sigurlína 

Davíðsdóttir, 2003). 

Þar sem aðeins voru gerðar níu vettvangsathuganir gefa þær ekki 

endilega nákvæma mynd af því hvað er dæmigert fyrir kennslu viðkomandi 

kennara eða það sem á sér stað inni í kennslustofunni yfir skólaárið. Til þess 

að fá gleggri mynd af kennsluháttum hefðu athuganirnar þurft að vera fleiri. 

Það að heimsækja einn kennara aðeins einu sinni sýnir ákveðna mynd en 

ekki endilega hvað er dæmigert fyrir hans kennslu. Reyndar var ein af 

spurningunum, hvort kennslustundin hafi verið dæmigerð, mjög gagnleg, og 

hjálpaði hún til við að fá mynd af því hvað kennarinn teldi að væri dæmigert 

fyrir sig. 

4 Niðurstöður 

Í þessum kafla er fjallað um niðurstöður rannsóknarinnar. Er honum skipt í 

þrennt og byggjast kaflarnir og undirkaflarnir á þeim þemum sem upp komu 

við þemagreiningu. Fyrsta þemað er það námsumhverfi sem kennarar skapa 

fyrir nemendur sína og þær kennsluaðferðir sem þeim finnst helst hlúa að 

sköpunarmætti nemenda sinna. Annað þemað er mikilvægi skapandi 

aðferða og þriðja þemað hvað það er sem kemur í veg fyrir skapandi 

kennsluhætti. 

4.1 Námsumhverfi og kennsluaðferðir 

Í þessum hluta ritgerðarinnar er fjallað um áhrif nemenda á eigið nám, þær 

skapandi aðferðir sem kennarar nota í sinni kennslu, það hvernig 

kennararnir stuðla að myndun viðhorfa og gildismats, hvernig verk 

nemenda eru gerð sýnileg og að lokum er fjallað um námsmat. 

4.1.1 Áhrif nemenda á eigið nám  

Eitt af því sem fræðafólk telur að sé brýnt til að virkja sköpunarkraft 

nemenda er að þeir hafi áhrif á nám sitt. Í viðtölunum og 

vettvangsathugunum kemur fram að kennararnir gefa nemendum sínum 

kost á því að hafa einhver áhrif á nám sitt en ólíkt er þó hvernig því er 

háttað og hversu mikil áhrif nemendurnir hafa. Má segja að það sé allt frá 

því að þeir hafi nánast engin áhrif upp í það að þeir hafi töluvert val bæði 

hvað varðar námsefni og námsaðferðir og komi jafnvel að samningu 

námsáætlana. 

 Hreyfing innan ákveðins ramma 4.1.1.1

Allir kennararnir, sem rætt var við og fylgst var með í kennslustundum, gefa 

nemendum sínum kost á að vinna smærri verkefni og stýra þeir vali 

nemenda sinna á einhvern hátt þótt þeir geti hreyft sig innan ákveðins 

ramma. Ólöf segir að ekki sé mikið um það í hennar kennslu að nemendur 

geti farið eigin leiðir, tekur hún þó fram að nemendur í efri áföngum hafi val 

á milli tveggja skáldsagna. Þegar spurt er um það hvort nemendur hafi val 

þegar kemur að verkefnum segir hún: 

Mjög sjaldan, mjög sjaldan. Stundum eiga þau að skrifa um eitthvað 

efni sem þau mega velja sér en það er samt þá frekar njörvað niður 

hvað þau eiga að gera. 

Í efri áföngum segir hún þó að nemendur fái að velja aðeins meira þegar 

kemur að útfærslu verkefna:  

Já, stundum mega þau búa eitthvað til kannski, verkefni úr einhverju 

sem þau hafa lesið og þau velja alveg hvernig þau, hvort þetta á að 

vera „slide show“ sem þau undirbúa eða hvort þau gera veggspjald 

eða, eða eitthvað svoleiðis. Það eru örfá svoleiðis verkefni. 

Hún gefur sem dæmi að eitt slíkt verkefni sé í áfanganum sem hún er að 

kenna. Ólöf talar um að kennslustundin sem rannsakandi sat í sé dæmigerð 

fyrir hennar kennslu en kennslustundin einkenndist af því að kennarinn var í 

hlutverki fræðarans og yfirferð námsefnis þannig mjög kennarastýrð. 

Innihald texta sem unnið var með var ekki rætt og þannig voru viðhorf 

nemenda ekki könnuð og þeir fengu ekki tækfæri til þess að láta rödd sína 

heyrast. Fríða minnist einnig á að nemendur hennar hafi ekki mikið val. Hún 

virðist ekki tilbúin að slaka á taumnum og leyfa nemendum að velja og segir 

hún ástæðuna vera að „þau [séu] ekki komin með þann þroska að þau fari 

að koma með hugmynd að þema eða [neinu] svoleiðis“. Þegar hún talar um 

kennsluna segir hún: „Þetta er svona ákveðin mötun, virðist vera svolítið“ 

og sýnir vettvangsathugun í tíma hjá henni að kennslan er mjög 

kennarastýrð. Hún talar þó um að sér finnist áhugi nemenda vera meiri ef 

kennararnir velja efni sem höfðar til þeirra.  

Júlía leitast hins vegar við að bjóða nemendum sínum upp á val og gefur 

hún dæmi um það  að nemendur hennar geta valið á milli greina sem eru til 

þess ætlaðar að hjálpa nemendum að auka við orðaforða sinn: 

Við, sem sagt kennararnir, völdum bara greinar og bjuggum til 

efnisþætti. […] og þau velja innan þess efnis sem sett er fram. 

Í kennslustundinni sem rannsakendur fylgdust með bendir hún nemendum 

einmitt á það að velja greinar sem höfða til þeirra. Greinunum er einnig 

skipt í flokka eftir þyngd og þannig geta nemendur valið það þyngdarstig 

sem hentar þeim best, til dæmis valið fyrst léttari greinar og fikrað sig svo 

yfir í þær sem þyngri eru. Júlía talar um að í fyrstu áföngunum sé verið að 

þjálfa nemendur í að lesa greinar og þá velji kennarar greinarnar en 

markmiðið sé svo að nemendurnir velji sjálfir greinar og að því markmiði sé 

náð í lokaáfanga fagsins: 

Að finna sér sjálf efni, það er markmiðið. Við erum að þróa þetta, þau 

gera það til dæmis nær alfarið í lokaáfanganum. Á fjórða, þá bara velja 

þau sér greinar og þú veist, ég bara er sem þjálfari, og þau eru bara að 

vinna ákveðið verkefni upp úr sinni grein. En núna erum við bara að 

kenna þeim að lesa úr greininni. 

Júlía gefur annað dæmi um verkefni sem nemendur vinna og hafa einhverja 

stjórn á sjálfir hvernig þeir vinna. Þetta verkefni er til þess ætlað að þjálfa 

orðaforða sem þeir eru að læra. Fá nemendur ákveðið þema sem þeir eiga 

að fjalla um og þurfa þeir að nota ákveðinn orðaforða í samtölum. Setja þeir 

sig svo í hlutverk og búa til myndband af tveimur manneskjum að tala 

saman um þemað og geta þeir farið í hvaða átt sem þeir vilja og þannig 

verið skapandi. Um leið og þeir þjálfast í að tjá sig á tungumálinu og nota til 

þess orðaforða sem þeir eru að læra þjálfast þeir í að rökstyðja mál sitt og 

hlusta á og taka tillit til annarra. Þetta er skapandi leið við að festa 

orðaforða í minni og eins og Júlía bendir á þá finnst nemendum yfirleitt ekki 

skemmtilegt að vinna með orðaforða en þarna gefur hún þeim tækifæri til 

þess að gera eitthvað skemmtilegt úr orðaforðavinnunni eða eins og hún 

segir: 

Ég hló mig alveg máttlausa því [þemað] náði þeim alveg og þessi rifrildi, 

þetta var alveg ótrúlegt. Þetta var leikupplestur, eins og þau sögðu, 

mér finnst þessi orðaforði ekki skemmtilegur. Ég sagði nei, en það er 

ykkar að gera hann skemmtilegan. 

Heiða segist leggja fyrir nemendur sína verkefni sem gefur nemendum 

nokkuð frjálsar hendur en þó innan ákveðins ramma. Nemendurnir 

undirbúa og halda kynningar sem þeir flytja fyrir bekkinn. Þeir eiga að kynna 

eitthvað sem tengist landinu þar sem tungumálið er talað en geta valið hvað 

sem er og eru þeir hugmyndaríkir og kynningarnar mjög fjölbreyttar og 

koma kennaranum stundum á óvart. Hún segist hafa fengið kynningar um 

efni sem hún vissi ekki að væri til og að hún sé óhrædd að viðurkenna það. 

Nemendurnir fá þarna tækifæri til að vinna verkefni út frá áhugasviði.  

Stefanía tekur einnig fram að hún gefi nemendum sínum val innan 
ákveðins ramma. Hún segir til dæmis frá kynningum um kvikmyndir sem 
nemendur hennar undirbúa og flytja. Hún velur ákveðnar myndir en 
nemendur hennar geta svo valið mynd af listanum. Einnig segir hún frá 
kynningum sem nemendur hennar undirbúa í þeim tilgangi að dýpka 
námsefnið. Þá er bókarköflum skipt á milli nemenda og þeir eiga sjálfir að 
finna út úr því hvað þeir vilja gera, hvar þeir vilja dýpka námsefnið. Þeir geta 
þannig valið efni sem þeim finnst áhugavert að fjalla um. Segist Stefanía 
gera þetta til að gera nemendur sína sjálfstæðari.  

Aðalheiður gefur einnig dæmi um verkefni sem er að hluta til stýrt en 
það snýst um það að nemendur búi til myndband og þarf myndbandið að 
vera „eitthvað náttúrutengt“ eða „menningartengt“ og svo taka nemendur 
viðtöl við Íslendinga og þurfa svo að texta myndbandið á tungumálinu sem 
þeir eru að vinna með. Í þessu verkefni þurfa nemendur að vinna á skapandi 
hátt því þeir þurfa að finna eigin leiðir. Þeir þurfa meðal annars að semja 

spurningar og huga að því hvernig best sé að taka myndbandið upp. Síðan 
þurfa þeir að klippa það þannig að það komi sem best út og þá er ákveðin 
kúnst að þýða textann þannig að hann passi á skjáinn, textinn þarf að skila 
sér en verður að vera knappur. Aðalheiður bendir á að í þannig vinnu þjálfist 
alls konar hæfni, ekki aðeins hæfni í að tjá sig á tungumálinu: 

Og þarna læra þau svolítið svona að, já allt öðruvísi vinnubrögð heldur 

en í þessari hefðbundnu kennslu. 

Ellen gefur nemendum sínum stundum svolítið lausan tauminn og er 
hraðstefnumót dæmi um slíkt verkefni. Útlendingum er boðið að koma í 
heimsókn í skólann og taka þátt í hraðstefnumóti. Verkefnið líkir eftir 
hraðstefnumóti á þann hátt að nemendur fara á milli borða og tala við 
marga gesti en nemendurnir velja fyrirfram saman þema sem þeir ætla að 
tala um og hafa þau til dæmis valið hátíðir, tónlist og íþróttir. Þarna reynir á 
að nemendur tjái sig á erlendum tungumálum og geta þeir valið svolítið í 
hvað átt samtölin þróast. 

 Sjálfstæð, skapandi verkefni 4.1.1.2

Á heildina litið virðist sem val nemenda aukist eftir því sem þeir ná lengra í 

námi sínu og fá þeir gjarnan mesta valið í lokaáföngum. Fimm af 

kennurunum níu leggja stór lokaverkefni fyrir nemendur sína þar sem þeir 

geta unnið út frá sínu áhugasviði og hafa val, ýmist bæði um efni og efnistök 

eða aðeins um efnið. Þetta eru sjálfstæð skapandi verkefni sem reyna á og 

þjálfa ýmsa færniþætti bæði hvað varðar markmálið og aðra þætti eins og 

að sýna sjálfstæð vinnubrögð, samvinnu, frumkvæði, gagnrýna hugsun, 

frjóa og skapandi hugsun og svo miðlun. Nemendur vinna gjarnan saman og 

þurfa að koma sér saman um viðfangsefni (sjá viðauka D og E). 

 Hlustað eftir röddum nemenda 4.1.1.3

Nokkrir af kennurunum gera sér far um að hlusta eftir röddum nemenda 

sinna. Júlía notar vikuleg dagbókarskrif til að hlusta eftir röddum nemenda 

sinna. Um leið og nemendur hennar þjálfast í að skrifa á tungumálinu öðlast 

þeir þjálfun í að setja fram skoðanir sínar og rökstyðja þær. Júlía lýsir 

dagbókarskrifunum á þennan hátt: 

Þau eiga að segja okkur hvað þeim fannst um vinnuna. Og þau eiga, 

þau mega vera ósammála. Þau mega vera sammála öllu sem fór fram í 

tímanum. Þau mega hafa þótt vikan hundleiðinleg, endilega, af hverju? 

Hvað var það sem þér fannst svona hundleiðinlegt og hvernig getur þú 

hugsað næst þegar svona kemur. Eða var það framsetningin, var það 

textarnir. Þú veist, að reyna að koma þessari persónulegu skoðun á 

framfæri. Bæði með því að þjálfa þau í að rökstyðja, að rökstyðja mál 

sitt.  

Nemendurnir hafa áhrif á nám sitt því hlustað er eftir röddum þeirra og allir 

hafa rödd, hvort sem þeir eru háværir í kennslustundum eða feimnir og 

hræddir við að láta skoðun sína í ljós fyrir framan samnemendur sína. Júlía 

talar um að ef samhljómur er hjá nemendum varðandi verkefni sem þeim 

líkar ekki þá sé því kippt út eða breytt. Raddir nemenda koma oft skýrar 

fram í dagbókunum en í kennslustundunum því þeir sem eru ekki háværir í 

tímum koma sínum skoðunum á framfæri í dagbókunum og þá getur 

myndin verið allt önnur en sú sem birtist í kennslustundinni. Allir 

nemendurnir hafa rödd og hlustað er á raddir þeirra og breytingar gerðar í 

samræmi við samhljóm sem myndast og hafa nemendurnir þannig áhrif á 

nám sitt.  

Aðalheiður kemur einnig inn á mikilvægi þess að allir nemendur hafi 

rödd innan kennlustundarinnar og fái tækifæri til að tjá sig. Hún segist 

stundum leyfa nemendum sínum að tjá sig á íslensku, ef efnið er flókið, svo 

allir geti verið með. Hún segir: 

Ég sá að sum hver skildu ekki nógu mikið og þá finnst mér mikilvægt að 

þau fái svolítið að ræða þetta á íslensku. Hvað gerðist og hvernig var 

þetta. Maður getur síðan þegar þau hafa áttað sig á þessu fengið miklu 

fleiri til að tjá sig á [markmálinu]. Annars er svo hætt við því að það séu 

bara þessi sem eru fljót að skilja sem þora eitthvað að tjá sig sko. 

Fríða segir að kennararnir leiti eftir áliti nemenda sinnar þegar kemur að 

vali á námsefni: 

Þá spyrjum við krakkana og viljum fá þeirra umsögn um, var þetta 

eitthvað af þessu ekki skemmtilegt eða finnst ykkur að við fyrir næsta 

áfanga, þó þið verðið ekki þá, spyrjum við iðulega, fáum að heyra hjá 

þeim og ef við heyrum of mikið að einhver bók sé leiðinleg, eins og 

kemur stundum fyrir, strákum finnst einhver bók leiðinleg, þá flýtum 

við okkur að breyta. Við hlustum voða mikið á hvort að þetta höfði til 

þeirra og mér finnst að sko maður er svona að reyna að velja efni sem 

að maður telur að unglingar hafi gaman af, þá finnst mér þau hafa 

meiri áhuga. 

Þannig fá nemendurnir tækifæri til þess að hafa einhver áhrif á nám sitt þótt 

þau áhrif séu ekki mikil. 

Ellen tekur fram að stundum láti hún nemendur sína meta kennsluna, 

sérstaklega ef hún er með einhverjar nýjungar og tilgangur þess er, eins og 

hún segir „að vita hvað ég get bætt“. Þarna fá nemendur tækifæri til að láta 

rödd sína heyrast og hlustað er á hana. Júlía vinnur á svipaðan hátt. Hún 

segist vera kröfuhörð á sjálfa sig og því kippir hún út verkefnum sem virka 

ekki. Þannig hlustar hún eftir röddum nemenda sinna og reynir að bæta og 

breyta ef henni finnst verkefnin ekki höfða til þeirra á einhvern hátt. 

Stundum leitar hún eftir röddum nemenda sinna í lok kennslustunda og sem 

dæmi má nefna að í lok kennslustundarinnar, sem rannsakendur voru í, bað 

hún nemendur að segja sér hvernig þeim líki við verkefnið sem þau glímdu 

við og hversu auðvelt eða erfitt það var. Nemendurnir unnu í hópum og var 

hver hópur beðinn um að tjá sig um málið og að sjálfsögðu var það gert á 

markmálinu. Á meðan nemendurnir tjá skoðanir sínar þjálfast þeir í að tala 

það tungumál sem þeir eru að tileinka sér. Fríða segir frá svipuðu mati en 

nemendur hennar fá könnun sem skólinn gerir á kennslunni. Þeir fá „langan 

lista af spurningum“ varðandi kennslu viðkomandi kennara og geta 

kennararnir svo rætt niðurstöður könnunarinnar við skólameistara. Þarna 

gefst nemendum tækifæri til að koma skoðunum sínum á framfæri varðandi 

ýmsa þætti námsins. 

Að lokum má nefna að Heiðu finnst mikilvægt að nemendur hennar hafi 

rödd innan kennslustundarinnar og gefur hún sem dæmi að hún lætur 

nemendur hlusta á og vinna með lög á marktungumálinu. Hvetur hún 

nemendur til þess að koma með hugmyndir og senda henni lög. Bæði María 

og Júlía benda svo á að nemendur þeirra meti verk samnemenda sinna og 

þar með hafi þeir rödd innan kennslustundarinnar og hafi þannig áhrif á 

bæði nám sitt og nám samnemenda sinna. 

 Námsaðferðir og nemendasjálfstæði 4.1.1.4

Áhugavert var að sjá hvernig Heiða vinnur með námsaðferðir (e. learner 

strategies) í þeirri kennslustund sem rannsakendur sóttu hana heim. Hún 

spyr nemendur ítrekað „hvernig ætlið þið að læra þetta?“ og gefur þeim 

nokkur dæmi um það hvernig þeir geta tileinkað sér orðaforðann sem verið 

var að vinna með. Hún meðal annars bendir þeim á að búa til veggspjöld, 

búa til „imbareglur“ og skrifa á spegilinn heima og spyr hún nemendur hvað 

þeir geti gert til að festa í minni verkefni dagsins. Einnig bendir hún þeim á 

að hugsa á meðan þeir eru að vinna hvað það er sem þeir kunna ekki. Hún 

sem sagt reynir að fá nemendur til að velta því fyrir sér hvernig þeir geti 

best lært, hvaða aðferðir henta þeim best og hvað það er sem hver 

nemandi þarf sérstaklega að athuga. Hún er í raun að benda þeim á það að 

sama aðferðin hentar ekki endilega öllum og hvetur hún þá til að komast að 

því hvað hentar þeim, hverjum og einum, best. Hún jafnframt hvetur 

nemendur sína til að vera skapandi í munnlegu prófi og segir að þeir megi til 

dæmis rappa í því. Hún vill að nemendurnir séu sjálfstæðir og finni sína leið.  

Á svipaðan hátt talar Stefanía um að hún vilji ýta undir sjálfstæði 

nemenda sinna. Hún segist leggja áherslu á nemendasjálfstæði og gefur 

dæmi um slíkt: 

Sko það sem að við erum náttúrulega að leggja mesta áherslu er 

náttúrulega núna í allri kennslu hérna í skólanum er svona „learner 

autonomy“ sko. Við erum að reyna að fá þau til þess að vinna 

sjálfstætt, skipuleggja sitt nám, halda utan um sitt nám.  

Þegar innt er nánar eftir því hvernig ýtt er undir nemendasjálfstæði í faginu 

segir Stefanía að nemendur séu látnir vinna sjálfir í því að byggja upp 

orðaforðann og einnig nefnir hún fyrirlestra sem nemendur þurfa að flytja 

og finna sjálfir leiðir til að dýpka námsefnið. Í þeirri kennslustund sem fylgst 

var með flutti nemandi fyrirlestur um valið efni af lista en þar fyrir utan 

einkenndist kennslustundin af einstefnumiðlun kennara og ekki mátti sjá 

merki þess að unnið væri með nemendasjálfstæði. En þetta var aðeins ein 

kennslustund og ekki er hægt að fá skýra mynd af kennslunni á svo 

takmörkuðum tíma. Júlía gerir nemendasjálfstæði einnig að umfjöllunarefni 

og segir hún að markmiðið með vinnunni sem nemendur vinna hjá henni sé 

að þeir verði sjálfstæðir í námi sínu og er ábyrgðinni því varpað til þeirra: 

Þau fara bara að verða sjálfstæð í náminu og kennarinn er í raun 

þjálfarinn. Stendur svolítið á kantinum og reynir að þjálfa þau í þessari 

færni sem þau þurfa til að geta haldið áfram að læra í gegnum 

verkefnin. 

Kennarinn er á kantinum, tilbúinn að leiðbeina en nemendurnir þurfa sjálfir 

að taka ákvarðanir um nám sitt. 

 Nemendur koma að samningu námsáætlana 4.1.1.5

Nemendur hafa áhrif á nám sitt á fjölbreyttari hátt en að velja námsefni og 

hvernig þeir vinna verkefni. Karen gefur nemendum sínum til dæmis kost á 

því að koma að samningu námsáætlana. Þegar önnin byrjar er 

námsáætlunin ekki tilbúin því nemendur hennar taka þátt í mótun hennar. 

Þeir svara könnun þar sem Karen aflar upplýsinga um það hvað þeir hafa 

lært áður, hvað þeir myndu vilja læra, hvers konar verkefni þeir eru vanir að 

vinna og hvers konar verkefni þeir hafa áhuga á að vinna. Hún segir að þessi 

könnun sé „svona pínulítið stýrð“ en þó gefur hún nemendum tækifæri til 

þess að hafa áhrif á nám sitt. Hún tengir þetta val nemenda við 

lýðræðismennt. Henni finnst ekki skipta öllu máli hvað nemendur lesa en 

mikilvægt að þeir lesi um eitthvað sem vekur áhuga þeirra og aðalatriðið er 

að þeir læri að tjá sig, afla sér upplýsinga á tungumálinu og verða læsir á 

menningu annarra þjóða.  

4.1.2 Kennsluaðferðir 

Kennararnir níu nota flestir fjölbreyttar kennsluaðferðir. Misjafnt er þó 

hversu mikinn áhuga þeir hafa á að nota aðferðir sem ýta undir 

sköpunarkraft nemendanna og misjafnt er hversu tilbúnir þeir eru að slaka á 

taumnum og láta nemendur sína finna eigin leiðir í náminu. Hér á eftir er 

fjallað um þær aðferðir sem kennurunum finnst hlúa að sköpunarkrafti 

nemendanna en það eru leitaraðferðir, tjáning, umræður og sjálfstæð 

skapandi verkefni (sjá töflu 2). 

Tafla 2. Kennsluaðferðir og fjöldi kennara sem nota aðferðina 

Kennsluaðferðir                                                                           Fjöldi kennara  
 

 
Leitaraðferðir 

Fyrirlestrar  9 

Viðtöl  3 

Vettvangsathuganir  2 

 
 
 
 
 
 
 
 
Tjáning 

 
 
 
Skrifleg tjáning 

Samtöl samin 4 

Skapandi skrif 4 

Blaða- og 
tímaritsgreinar 

3 

Dagbókaskrif 1 

Skoðun sett fram á 
Facebook 

2 

Ljóð samin 2 

 
Myndlist 

Námsefni 
myndskreytt 

4 

Teiknimyndasögur 3 

Veggspjöld 5 

 
 
Leikræn tjáning 

Smásögur leiknar 1 

Leikrit samin og flutt 3 

Stuttmyndir 4 

Hlaðvarpsþættir 1 

Leikupplestur 1 

Hlutverkaleikur 4 

 
Umræður 

Málstofa  1 

Umræður  3 

Hraðstefnumót  3 

Sjálfstæð, 
skapandi 
verkefni 

  5 

 Leitaraðferðir 4.1.2.1

Þegar búið var að flokka þær kennsluaðferðir sem á einhvern hátt geta 

virkjað sköpunarkraft nemenda kom í ljós að aðeins eina aðferð reyndust 

allir kennararnir nota og eru það fyrirlestrar eða kynningar sem nemendur 

flytja. Í flestum tilfellunum er um sjálfvalið efni að ræða eða val innan 

ákveðins ramma sem til dæmis tengist menningu þeirra landa sem 

tungumálið er talað í. Nemendur nota gjarnan glærur til þess að styðjast við 

þegar þeir flytja fyrirlesturinn. Fyrirlestrar bjóða upp á skapandi nálgun, til 

dæmis ef unnið er út frá áhugasviði nemenda og þeir hafa ákveðið val og 

svo geta glærurnar reynt á listræna hæfileika nemenda. Júlía gefur dæmi 

um slíkt en nemendur hennar undirbúa kynningu og efnið afmarkast aðeins 

af brautinni sem þeir eru á, er val þeirra því óendanlega mikið og geta 

nemendur því unnið út frá áhugasviði sínu. Viða þeir að sé efni sem þeir 

kynna svo á nokkurs konar málþingi. Júlía talar um að mikil áhersla sé lögð á 

munnlega færni, að nemendur kynni, tali og komi frá sér efni á markmálinu. 

Eftir að kynningar hafa verið fluttar ræða nemendur um efnið, hvort það 

hafi verið áhugavert, hvort þeir hafi lært eitthvað nýtt, þannig að munnleg 

færni nemenda er þjálfuð um leið og þeir þjálfast í að hugsa á gagnrýninn 

hátt. Þannig eru fleiri virkir en aðeins sá sem flytur fyrirlesturinn. 

Nemendurnir fá endurgjöf frá samnemendum sínum þannig að í raun er í 

leiðinni einnig um jafningjamat að ræða þótt það sé óformlegt. 

Allir kennararnir byggja kynningarnar á efnis- og heimildakönnun en þeir 

nota einnig fleiri aðferðir sem flokka má undir leitaraðferðir. Þrír kennarar 

tala um viðtöl sem nemendur þeirra taka. María gefur dæmi um viðtal sem 

nemendur hennar taka til þess að undirbúa blaðagrein, Aðalheiður segir frá 

viðtölum sem nemendur taka bæði við Íslendinga og útlendinga og Júlía 

gefur  dæmi um viðtöl sem nemendur taka við ferðamenn. Í öllum þessum 

tilfellum er um að ræða sjálfstæð skapandi verkefni og er það val nemenda 

að taka þessi viðtöl. Júlía lýsir verkefninu á þennan hátt: 

Við fengum myndbönd, við fengum krakka sem fóru niður í bæ að 

spyrja sem sagt ferðalanga, klipptu saman í myndband og við fengum 

bara ótrúlega flott og fjölbreytt efni. Þetta var alveg lagt í þeirra hendur 

og þau bara það er svo gaman að sjá hvernig þau geta nýtt þetta og 

hvaða upplýsingar þau fengu. Það var alveg mörgum sinnum sem ég 

fékk gæsahúð hvað þetta var skapandi. 

Einnig gefur Júlía dæmi um tilraun sem einn af hennar nemendum gerði 

þegar hann fjallaði um eldgos og bjó til eitt slíkt með efnafræði að vopni og 

sýndi samnemendum sínum. Þetta verkefni tengist opnu verkefni þar sem 

nemendur geta farið sína leið. María gefur dæmi um vettvangsathugun sem 

nemendur hennar gerðu. Þeir fóru í búðir til þess að afla sér upplýsinga um 

vörur sem framleiddar eru í því landi þar sem tungumálið er talað. Þeir 

öfluðu sem sagt upplýsinga sem þeir kynntu svo fyrir öðrum nemendum. 

Kom það þeim á óvart hversu mikið af vörum Íslendingar flytja inn frá 

viðkomandi landi. 

 Tjáning 4.1.2.2

Kennararnir bjóða nemendum sínum upp á fjölbreytt verkefni þar sem þeir 

tjá sig skriflega. Sem dæmi um slík verkefni má nefna stutt samtöl sem 

nemendur eru jafnvel látnir leika. Nemendurnir hafa þá frjálsar hendur hvað 

innihald samtalanna snertir en þurfa gjarnan að nota ákveðinn orðaforða 

sem verið er að þjálfa eða ákveðna málfræði. Ellen talar um að þessi aðferð 

henti vel í byrjendakennslu þótt hægt sé að nota hana á öllum stigum. Júlía 

segist einmitt nota þessa aðferð með nemendum sem eru töluvert langt 

komnir í sínu tungumálanámi og fá þeir þemu sem þeir þurfa að vinna út frá 

og nota nýjan orðaforða. Þessi samtöl eru svo jafnvel tekin upp á myndband 

eða hljóðupptaka gerð. Þurfa nemendurnir að nota ákveðinn fjölda orða af 

orðaforðalista og er því verið að vinna með orðin í samhengi til þess að auka 

líkurnar á að þau festist í minni nemenda og að þeir geti notað þau í 

framtíðinni. Aðalheiður segist líka láta nemendur sína búa til samtöl og svo 

eru þeir gjarnan látnir leika þau og jafnvel búa til stuttmyndir úr þeim. Hún 

segir að tilgangur samtalanna sé að þjálfa orðaforða.  

Kennararnir láta nemendur einnig vinna ritunarverkefni sem tengjast 

smásögum. Til dæmis láta Aðalheiður og Júlía nemendur sína búa til nýjan 

endi á smásögu. Þannig virkja þær sköpunarkraft nemenda sinna um leið og 

þeir þjálfast í að koma hugsunum sínum niður á blað á tungumálinu sem 

þeir eru að læra. Aðalheiður vinnur einnig með smásögur á skapandi hátt. 

Hún lætur nemendur sína búa til nútíma útfærslu af klassísku ævintýri og 

Júlía lætur sína nemendur einnig skrifa eigin smásögur. Annað dæmi um 

ritunarverkefni er að nemendur eru látnir skrifa tímarits- eða blaðagreinar. 

Hjá Maríu eru þessi skrif lokaverkefni í síðasta áfanganum í tungumálinu og 

eiga nemendur að notfæra sé það sem þeir hafa lært í fyrri áföngum til að 

skrifa greinar um efni sem þeir velja sjálfir.  

Júlía er hins vegar eini kennarinn sem segist láta nemendur sína skrifa 

dagbók en í henni segja þeir sína skoðun á námi sínu um leið og þeir þjálfast 

í ritun á tungumálinu sem þeir eru að tileinka sér. Þarna er verið að slá tvær 

flugur í einu höggi, þjálfa nemendur í því að færa rök fyrir máli sínu og þjálfa 

ritun í leiðinni og þar með þann orðaforða sem verið er að þjálfa. Hún lætur 

nemendur sína einnig skrifa persónulega skoðun á textum sem þeir lesa og 

nota til þess orðaforða sem verið er að þjálfa. Svo má nefna að Karen notar 

„Facebook“ til þess að fá nemendur til þess að tjá sig um ólík málefni og 

önnur dæmi um skapandi ritunarverkefni eru ritgerðir af ýmsu tagi, 

bæklingar, fréttir, teiknimyndir, veggspjöld, matreiðslubók, handbók fyrir 

ferðamenn, handritagerð fyrir stuttmyndir, talsetning myndbanda, þýðing á 

smásögu, póstkort sem nemendur skrifa eins og þeir væru í fríi í útlöndum, 

teningasaga (sjá viðauka F) og skapandi skrif af ýmsu tagi, til dæmis, örsögur 

og ljóð. Má því segja að nemendur vinni fjölbreytt skapandi ritunarverkefni. 

Nemendur tjá sig ekki einungis í rituðu máli heldur fá þeir einnig 

tækifæri til þess að tjá sig í gegnum myndlist. Nokkur dæmi eru um það að 

þeir séu látnir tjá sig með því að teikna myndir sem tengjast námsefninu. 

Aðalheiður lætur nemendur sína til dæmis teikna inn á landakort myndir 

sem tengjast því þema eða landinu sem unnið er með og hafa nemendur 

frjálsar hendur með það hvað þeir velja. Einnig lætur hún nemendur sína 

teikna myndir sem tengjast smásögum sem þeir lesa. Hún segir slíkt 

verkefni falla í góðan jarðveg: 

Að vera alltaf að gera það sama, að fara yfir söguna sem maður gerir 

svo sem og skrifa um hana líka sko að láta þau teikna um sögunar og 

þau ráða því náttúrulega sko hvort það sé ein mynd eða myndasería. 

Þetta er auðvitað sko finnst þeim gaman, þetta er uppbrot og svo 

hengir maður þessar myndir upp og jafnvel gefur verðlaun fyrir bestu 

myndina. 

Einnig minntist hún á það að nota leikinn „Pictionary“ til að þjálfa orðaforða 

en þá teikna nemendur orð og aðrir reyna að giska á hvert orðið er. María 

gefur einnig dæmi um það að hún láti nemendur sína teikna myndir sem 

tengjast þeim orðaforða sem nemendur eru að tileinka sér. Þegar 

nemendur hennar læra orðaforða sem tengist heimili og húsi lætur hún þá 

til dæmis teikna hús. Þetta er í raun leið til að þjálfa orðaforða og eftir að 

hafa teiknað húsin vinna tveir og tveir nemendur saman, annar lýsir húsinu 

sínu og hinn teiknar húsið eftir þeim leiðbeiningum sem hann fær. Svo sýna 

þeir hvor öðrum teikningarnar og athuga hvort öll herbergi og húsgögn séu 

á réttum stað og leiðrétta svo það sem ekki passar. Að sjálfsögðu fer þetta 

allt fram á markmálinu. Sumir teikna á blað á meðan aðrir nýta 

tölvutæknina og teikna þannig mynd af húsinu í tölvu eða spjaldtölvu. María 

segist vilja gefa nemendum val um það hvernig þeir vinna verkefni, hvort 

þeir til dæmis noti  blað og blýant, tölvu eða spjaldtölvu. Að lokum hljóðrita 

nemendur lýsingu á húsinu þeirra og þjálfast þá enn betur í að nota 

orðaforðann (sjá viðauka G). 

Júlía gefur einnig dæmi um það að hún láti nemendur sína teikna. 

Verkefnið tengist skáldsögu og eiga nemendur að teikna andlitsmyndir af 

persónum í bókinni. Misjafnt er hversu góðar persónulýsingar eru í 

bókunum og þurfa nemendur að virkja ímyndunaraflið. Hún segist oft fá 

myndir sem henni finnst „smellpassa“ en þarna getur hver nemandi túlkað 

sína sýn á sinn hátt. Svo má nefna að í opnu lokaverkefni sem Karen lætur 

nemendur sína gera hafa nemendur valið það að búa til teiknimyndir og 

fleiri kennarar nefna að nemendur þeirra geri teiknimyndir, bæði teiknaðar 

á blað og í tölvu.  

Að nota leikræna tjáningu í tungumálanámi getur einnig verið mjög 

gagnleg aðferð til að læra tungumál og gefa kennarar dæmi um slíkt. 

Aðalheiður lætur nemendur sína leika brot úr smásögum, búa til 

stuttmyndir og bendir á að hægt sé að nota leikinn „Actionary“ til þess að 

þjálfa orðaforða en hann snýst um það að leikin eru ákveðin orð og 

nemendur reyna að giska á hvert orðið er. Karen minnist á að í opnu 

lokaverkefni í lokaáfanga í tungumálinu velji sumir nemendur að búa til 

leikrit og flytja það. Einnig má í raun segja að stutt samtöl sem margir 

kennaranna tala um flokkist undir leikræna tjáningu því nemendur setja sig 

oft inn í hlutverkin og leika þau. Júlía lætur nemendur sína búa til leikrit eftir 

svokallaðri rammaaðferð (e. still frame) og segir hún frá því að nemendur 

hafi einnig leikið stiklur. Nokkrir kennaranna segja að nemendur þeirra búi 

til stuttmyndir en slík verkefni þjálfa ritun, þegar handrit er skrifað, ef 

handrit er skrifað, og svo munnlega þáttinn og leikræna tjáningu. Þessar 

myndir eru ólíkar, til dæmis eru þær viðtöl við fólk, samræður um ákveðið 

málefni, skoðanir sem settar eru fram eða saga sem sögð er. Fleiri dæmi 

mátti sjá um tjáningu. Í vettvangsathugun vinnur María til dæmis með 

málfræði og þjálfar tjáningu samtímis. Til þess að þjálfa þátíðarmynd sagna 

er rifjuð upp saga sem nemendur hafa lesið. Henni er skipt niður í búta og 

fær hver nemandi einn bút. Svo skila þeir bútunum og verkefnið er að 

endursegja söguna í þátíð. Nemendur komu upp að töflu koll af kolli og hver 

þeirra sagði eina setningu og var sagan þannig sögð skref fyrir skref í þátíð. 

Þar sem nemendurnir fá ekki að hafa bútana í höndunum verða þeir að 

muna hvað stendur á þeim eða segja frá hugmyndinni með eigin orðum. Þar 

sem fæstir virðast muna nákvæmlega hvað er á þeirra miða þurfa þeir að 

spila af fingrum fram og segja frá þannig að um leið og þátíð sagna er æfð 

þurfa nemendur að spinna og nota málið þannig á skapandi hátt. Önnur 

dæmi um leikræna tjáningu sem kennararnir nefna eru leikupplestur og 

hlaðvarpsþættir. 

Að lokum má nefna að kennarar gefa dæmi um fleiri tjáningarform. Til 

dæmis fá nemendur tækifæri til að tjá sig með því að elda mat og fjalla um 

hann, þeir baka, nemandi bakaði köku sem skreytt var með þema úr 

skáldsögu, þeir smyrja brauð og skreyta. Svo nefnir einn þeirra dæmi um að 

nemendur föndra eitthvað sem tengist námsefninu, til dæmis senu úr 

leikriti. Þeir taka ljósmyndir, búa til spil og nota tölvuforrit til þess að tjá sig.  

Hlutverkaleikur getur verið góð aðferð í tungumálanámi. María sagði frá 

hlutverkaleik sem hún notar í byrjendakennslu og notar hún leikinn til þess 

að gefa nemendum sínum tækifæri til þess að þjálfa nýjan orðaforða. Hún 

gefur dæmi um það að þegar nemendur hennar læra orðaforða sem tengist 

mat og verslunum þá setur hún þá í hlutverk. „Opnaðar“ eru verslanir og fá 

nokkrir nemendur það hlutverk að vera afgreiðslufólk í mismunandi 

verslunum. Þeir búa sig undir hlutverk sín með því að skoða orðaforða sem 

tengist þeirra verslun og spá í orðasambönd sem þeir geta notað. Restin af 

bekknum skellir sér svo í innkaupaleiðangur og verslar fyrir veislu sem halda 

á. Þeir útbúa fyrst innkaupalista og hafa þannig orðaforða til að styðjast við 

og ganga svo á milli verslana og „kaupa inn“. María segir að þetta sé „bara 

eins og alvöru“ því samtölin sem fram fara eru spiluð af fingrum fram því 

eins og í raunveruleikanum þá vitum við sjaldnast fyrirfram hvað við ætlum 

að segja. Svo skipta nemendur um hlutverk þannig að allir fá bæði að kaupa 

inn og selja.  

Aðalheiður gefur einnig dæmi um sambærilegan hlutverkaleik sem 

tengist veitingahúsum og hótelum og segir hún að hlutverkaleikir séu einnig 

notaðir í prófum og hafi það reynst vel. Heiða gefur einnig dæmi um 

hlutverkaleik þar sem ímyndaðir ferðalangar þurfa að panta gistingu og 

velja veitingahús. Júlía notar hlutverkaleik á annan hátt eða í formi 

hraðstefnumóts. Nemendur hennar útbúa persónulýsingu áður en þeir 

mæta á stefnumótið og án þess að vita hver tilgangurinn með 

persónulýsingunni er. Þeir verða að sjálfsögðu svolítið undrandi á því að í 

kennslustundinni eigi þeir að vera í hlutverki persónunnar sem þeir 

sköpuðu. Voru kennararnir fjórir sammála um að hlutverkaleikur sé gagnleg 

leið til að þjálfa tal og nýjan orðaforða og að þessi aðferð auki áhuga 

nemenda á náminu. 

 Umræður og málstofur 4.1.2.3

Umræður henta einstaklega vel í tungumálanámi því þær gefa nemendum 

tækifæri til þess að tjá sig á markmálinu og æfa nýjan orðaforða um leið og 

þeir þjálfast í að tjá skoðanir sínar og hlusta á skoðanir annarra. Kom því á 

óvart hversu lítið kennararnir virðast nota slíkar aðferðir og eru þær ekki 

notaðar í þeim kennslustundum sem vettvangsathuganirnar náðu til. Þó 

gefa nokkrir kennarar dæmi um slík verkefni og má segja að þau séu mjög 

ólík. Júlía segir frá áhugaverðu málþingi þar sem nemendur skiptast á 

skoðunum eftir að hafa hlustað á kynningar og svo segir hún frá lotu þar 

sem unnið er sérstaklega með munnlega færni: 

Já, ég hef tekið svona munnlegar lotur. Eins og í síðasta áfanganum, þá 

er bara í rauninni efni sem allir geta lesið, en allir hafa skoðanir á. 

Þannig að það er mjög einfaldur kannski orðaforði en verkefnið er að fá 

þau algjörlega til að tjá sig munnlega. Þannig að næstum því í tvær 

vikur eru þau bara að lesa eitthvað lítið heima eða í tímanum og svo 

eru bara setjum við fram rökfærslur eða þú veist, þau eiga að rökræða 

við hvort annað um ákveðið efni, eða setjast í hóp og ræða. 

Ellen segir frá ólíku umræðuverkefni sem er í formi hraðstefnumóts. 

Nemendur ræða ákveðið þema við fólk af erlendu bergi brotið, sem er ólíkt 

hraðstefnumótinu sem Júlía lætur sína nemendur fara á. Í báðum tilfellum 

undirbúa kennararnir hraðstefnumótin vel, setja til dæmis dúka á borð, 

kveikja á kertum og mæta með veitingar. Júlía gefur einnig dæmi um 

umræður sem tengjast sögum sem nemendurnir lesa þar sem nemendur 

eru beðnir um að tjá skoðanir sínar: 

Við tökum umræður, hvað fannst þér áhugaverðast við hana, þau fá 

bara algjörlega persónulega skoðun, mér finnst hún ömurleg, frábært, 

af hverju? 

Nemendurnir þurfa sem sagt að rökstyðja skoðun sína og engin ein skoðun 

er réttari en önnur. Einnig er áhugavert að nemendur Júlíu meta hvern 

áfanga og er það gert í umræðum. Allir tjá sig um eitthvað gott í áfanganum 

og um það sem betur má fara. Þessar umræður eru því notaðar til þess að 

bæta námið.  

 Sjálfstæð, skapandi viðfangsefni og áhugasviðsverkefni 4.1.2.4

Eftir því sem ofar dregur í náminu virðast nemendur fá meira val um 

verkefni sín, bæði hvað snertir inntak og aðferðir. María gefur dæmi um 

slíkt verkefni: 

Ég segi að þau eigi að gera ákveðið verkefni en þau velja hvernig þau 

gera það og það er mjög skapandi fyrir þau eins og til dæmis tveir 

nemendur sem komu til mín og sögðu okkur langar ekki að vinna 

svona, okkur langar meira að búa til lag, megum við gera það? Og 

þegar ég var búin að samþykkja það þá var þetta svona samkomulag og 

einn var með fartölvu og hinn með i-pad og gat notað hann til að semja 

tónlistina og hinn bjó til textann við tónlistina á meðan hin voru að búa 

til myndband þannig það þau voru að vinna með tölvu á skapandi hátt 

og á þeirra forsendum, þau vildu gera þetta og ég sagði gjörðu svo vel. 

Aðalheiður gefur einnig dæmi um stórt hópverkefni sem nemendur vinna 

um Evrópuland sem þeir velja og er um samþættingu námsgreina að ræða. 

Nemendur safna gögnum, meðal annars með því að heimsækja það land 

sem þeir eru að vinna með og taka viðtöl við fólk. Þeir hafa nokkuð frjálsar 

hendur hvað efnistök snertir og markmiðið er að búa til áhugavert 

myndband sem gefur góða mynd af landinu. Júlía lýsir einnig stóru verkefni 

sem nemendur hafa þó nokkuð val um og lýsir hún valinu á þennan hátt: 

En svo kannski í síðasta áfanganum, þá fá þau tveggja vikna lotu og það 

er tengt brautinni þeirra. En annars geta þau valið hvaða efni þau setja 

fram, sem, til að sýna brautina sína. Þannig að það er hópverkefni, sem 

þau leggja upp með. 

Hún útskýrir að verkefnið sem hún leggur fyrir nemendur sína sé algjörlega 

opið að öðru leyti en því að það þarf að tengjast brautinni sem nemendur 

eru á, heimildir þurfa að vera góðar og nemendur fá tvær mínútur til þess 

að kynna afurðina. Hún hvetur nemendur sína til þess að velja efni sem þeir 

hafa áhuga á og segir að nemendur velji mjög fjölbreytt viðfangsefni. Júlía 

segist vilja láta nemendur sína sjálfa finna út úr því hvað þeir vilja gera og 

leita til samnemenda sinna í hugmyndavinnunni og hún vill láta nemendur 

sína vinna sjálfstætt eða eins og hún orðar það, að hún sé „tekin úr þessari 

jöfnu“. Hún vill að nemendur noti hugarflugið og séu ekki mataðir og vill 

með því styrkja þá í því að vera sjálfstæðir. María gefur einnig dæmi um 

áhugasviðsverkefni. Í hennar tilfelli er afurðin fyrirfram ákveðin en hún er 

tímarit sem nemendur skrifa tvær greinar í. Þeir hafa algjörlega frjálsar 

hendur þegar kemur að því að velja umfjöllunarefni. Þetta verkefni er unnið 

í síðasta áfanga sem nemendur taka í tungumálinu og er hugmyndin að þeir 

notfæri sér þá þekkingu og færni sem þeir hafa aflað sér í fyrri áföngum, 

eða eins og María orðar það: 

Núna er meira svona frjálst og þetta er síðasti áfanginn og þess vegna 

reynum við að hafa það svona svo að þau geti notað tungumálið og 

áhuga sinn til að gera eitthvað skapandi. 

Líkt og Júlía reynir María að beina nemendum sínum í þá átt að finna efni 

sem tengist áhugamálum þeirra og reynir hún að virkja nemendur í að nota 

bæði þá hæfni sem þeir hafa tileinkað sér í tungumálinu og hæfileika sem 

þeir hafa sem tengjast því ekki beint. Hún gefur sem dæmi að ef nemendur 

hafa áhuga á ljósmyndun geti þeir tekið myndir í tímaritið eða ef þeir eru 

flinkir að teikna geti þeir teiknað mynd og sett í blaðið. Einnig gefur hún 

þeim sem hafa áhuga á tölvutækni tækifæri til að nýta þá hæfileika við 

frágang tímaritsins. Það sem gerir svo verkefnið ennþá meira ögrandi er það 

að nemendurnir mega ekki nota alheimsnetið til þess að afla sér heimilda 

heldur þurfa þeir að finna aðrar leiðir og reynir þá á hugmyndaauðgi 

nemenda. Í fyrstu finnst nemendum þetta erfitt viðfangsefni því ekki má 

„googla“ upplýsingar en í samtali við kennara og samnemendur skjótast 



 

60 

hugmyndir upp í kollinn á þeim og þeir fara á stúfana og til dæmis taka 

viðtöl við fólk, heimsækja fyrirtæki og afla þannig upplýsinga. Aðalheiður 

hefur ekki eins frjálsar hendur og María en hún hefur áhuga á að auka val 

nemenda sinna og gefur dæmi um opið verkefni í faginu og segir að hún 

myndi vilja sjá fleiri sambærileg verkefni þar sem nemendur velja sína leið. 

Þetta er verkefni sem byggt er á skáldsögu og hafa nemendur val um 

efnistök. Útkoman hefur verið mjög fjölbreytt, til dæmis hafi verið búnir til 

leikþættir, búin til skúlptúr úr pappa og sykurmolum og kaka bökuð sem 

endurspeglar þema í bókinni. Karen segir einnig fá opnu verkefni sem er 

lokaverkefni í síðasta áfanganum sem nemendur taka í tungumálinu en þar 

hafa nemendur nánast alveg frjálsar hendur: 

Þau máttu sjálf velja hvað þau áttu að gera. Það voru nokkur skilyrði. 

það átti að vera á [markmálinu], helst eitthvað munnlegt og mátti 

gjarnan vera einhver afurð úr því. 

Hún talar um það að nemendur séu undrandi á því og finnist merkilegt að fá 

svona mikið val. Hún lýsti undrun nemenda sinna á þennan hátt: 

Það voru nokkrir af þessum, sérstaklega strákar, sem bara horfðu á mig 

og sögðu „megum við í alvöru velja, megum við gera hvað sem er, bara 

vá!“ 

Þessi viðbrögð nemendanna benda til þess að þeir séu ekki vanir að hafa 

mikið val í námi sínu. Afurðirnar sem nemendur skila af sér í slíku verkefni 

eru mjög fjölbreytilegar og má sem dæmi nefna myndband, matreiðslubók, 

spil, teiknimyndasögu, tónlistaratriði og leikrit. Þar sem nemendur fá 

tækifæri til þess að vinna út frá áhugasviði sínu geta þeir farið með 

verkefnið í þá átt sem hugurinn ber þá. Er þetta annað dæmið af tveimur í 

rannsókninni þar sem nemendur hafa nánast algjört val um það hvers konar 

verkefni þeir vinna. Þetta er dæmi um opið verkefni sem kennarinn veit ekki 

fyrirfram hvert leiðir og hver útkoman verður því ekki er stefnt að einhverri 

ákveðinni lausn. Hitt dæmið um glaopið verkefni gefur Ellen. Nemendur 

velja það tungumál sem þeir ætla að vinna með og fá algjört val um 

viðfangsefnið. Þeim er úthlutaður leiðbeinandi og reynir á að nemendur séu 

hugmyndaríkir og velji verkefni sem þeir hafa áhuga á að vinna. Hugsunin á 

bak við verkefnið er að búa nemendur undir nám í háskóla eða eins og hún 

útskýrði það: 

Að vinna með leiðbeinanda og fá svona, kasta fram og til baka og þið 

vitið, svoleiðis, sem er náttúrurlega tilgangurinn með þessu. 

Hún segir að verkefnin sem nemendur vinna séu mjög fjölbreytt og gefur 

sem dæmi handbók fyrir ferðamenn, þýðingu á smásögu og myndskreytta 

barnabók.  

Þessi sjálfstæðu, skapandi verkefni reyna mikið á hugmyndaauðgi 

nemenda, gagnrýna hugsun þeirra og sjálfsaga því þeir þurfa að finna sínar 

eigin leiðir í gegn um þau. Finnst kennurunum slík verkefni ekki aðeins 

hjálpa nemendum að tileinka sér nýjan orðaforða, heldur finnst þeim þau 

einnig styrkja þá og gera þá sjálfstæðari um leið og starfsánægja þeirra 

eykst.  

4.1.3 Mótun viðhorfs og gildismats 

Einn af kostum þess að vera tungumálakennari er sá að hægt er að velja efni 

sem fjallar um allt milli himins og jarðar og er þannig hægt að velja efni sem 

stuðlar að ákveðnum viðhorfum eða ákveðnu gildismati. Þannig er hægt að 

þjálfa nemendur í að horfa gagnrýnum augum á viðteknar hugmyndir í 

samfélaginu og hjálpa þeim að móta viðhorf sín og verða víðsýnni en áður. 

Viðmælendur notfæra sér þennan möguleika í kennslu sinni og má sem 

dæmi nefna að Júlía talar um að hún og samkennarar hennar velji gjarnan 

þemu sem ýta við nemendum. Hún gefur sem dæmi samkynhneigð í 

íþróttum, karl- og kvenhetjur, stöðu kvenna, manngæsku, það hvers vegna 

svartar fyrirsætur finnast varla og skírlífi. Hún undirstrikar að slík þemu 

tengjast samfélaginu á einhvern hátt: 

Svona samfélagslegt, eitthvað sem þau geta haft sterkar skoðanir á.  

Svona ábyrgðin þeirra að, að viðhalda ekki þessum staðalímyndum sem 

við kannski gerum ósjálfrátt af því að samfélagið kennir okkur það. 

Fleiri kennarar gefa dæmi um sambærileg efni. Aðalheiður nefnir þema sem 

tengist leikföngum og þá hugmynd sem Barbie dúkkan gefur ungum 

stúlkum um útlit og svo nefnir hún líkamsrækt sem er efni sem nemendur 

hafa mismunandi skoðanir á og læra nemendur orðaforða sem tengist 

efninu um leið og þeir tjá sig um það. Ólöf gefur dæmi um skáldsögu sem er 

sérstaklega valin með það í huga að ræða jafnrétti: 

Þegar við vorum að velja bókina núna, hérna skáldsöguna, hún er alveg 

sérstaklega valin með það í huga að tala við nemendur um jafnrétti, 

bæði kynjanna og, og, og bara þjóðfélagshópa og allt svoleiðis. Og líka 

þegar valið var í möppuna hérna eða í bækurnar sem við búum sjálf til 

hérna, hérna það er hægt að ræða um einmitt jafnrétti. 

Stefanía segir einnig að jafnrétti sé þema hjá þeim og þegar hún er spurð 

um grunnþætti menntunar segir hún: 

Við erum alltaf að tala um jafnrétti […] þú veist þetta er og ég meina 

þegar þú ert að fjalla um bókmenntir, kvikmyndir, þá ertu alltaf að tala 

um svona mál. 

Ólöf gefur einnig dæmi um það að markvisst sé verið að þjálfa nemendur í 

því að móta sín viðhorf: 

Jú, við gerðum það til dæmis þegar við vorum að velja bókina núna, 

hérna skáldsöguna, hún er alveg sérstaklega valin með það í huga að 

tala við nemendurna um jafnrétti, bæði kynjanna og, og, og bara, 

þjóðernishópa og allt svoleiðis. Og líka þegar valið var í, í möppuna, 

hérna eða í bækurnar sem við búum sjálf til hérna, hérna það er, hægt 

að ræða um einmitt jafnrétti. 

Ellen nefnir einnig dæmi um verkefni sem meðal annars er til þess hugsað 

að víkka út sjóndeildarhringinn og vinna gegn fordómum: 

Af því að þú veist, þegar maður hefur ekki hitt fólk og ímyndar sér að 

einhver þjóð sé svona, við erum búin að vinna dálítið með staðalmyndir 

líka, að þá hérna, svo þegar þú hittir fólkið og það er svona næs og 

frábært og gaman að spjalla við það, þá, fara fordómarnir. 

Má segja að það að móta gildismat og víkka út sjóndeildarhringinn 

tengist því að vera læs á menningu annarra þjóða og leggja margir af 

viðmælendunum áherslu á það. Júlía talar til dæmis um það að hún vinni 

með menningarlæsi og hefur val á umræðuefni eða textum áhrif þar á. 

Karen leggur einnig áherslu á að nemendur hennar þjálfist í að verða læsir á 

menningu annarra þjóða og María talaði um mikilvægi þess að nemendur 

fræðist um menningu þeirra landa sem tala tungumálið sem hún kennir. 

Heiða talar um að tungumálanám geti „opnað rosalegar víddir“ og „opnað 

fyrir þeim heiminn aðeins, þennan stóra heim og sýnt þeim tilganginn“ og 

Stefanía gefur dæmi um það að nemendur hennar fræðist um menningu 

þeirra landa sem tala tungumálið: 

Það svona hefur verið trendið að reyna að koma samfélaginu inn í, 

ræða um fólkið og það sem mótar þetta málsamfélag […] þau eru bara 

að lesa meira svona compact texta með miklum orðaforða um 

þjóðfélagið, um söguna, um fólkið sem býr í landinu og af hverju það 

talar þetta mál. 

Kennararnir opna því leiðir fyrir nemendur sína til að horfa gagnrýnum 

augum á viðteknar venjur og gera þeir kröfur til þeirra á ýmsan hátt sem 

reyna á gagnrýna hugsun þeirra.  

4.1.4 Verk nemenda gerð sýnileg 

Misjafnt er hvort kennararnir leggi áherslu á að nemendur kynni verkefni sín 
fyrir samnemendum sínum, skólanum í heild eða jafnvel að þau séu sýnd 
öðrum en þeim sem tengjast skólanum beint. Algengast er að verkefni séu 
kynnt inni í kennslustofunum og þá er ýmist um munnlegar kynningar að 

ræða eða það að verk séu hengd upp á veggi skólastofunnar. Þó eru dæmi 
um að verkefni séu kynnt út fyrir veggi kennslustofunnar, jafnvel að þau hafi 
ratað í fjölmiðla. Ekki má þó sjá að nemendur kynni það ferli sem þeir fara í 
gegnum við vinnu skapandi verkefna. 

Nokkrir af kennurunum segjast hengja verk nemenda sinna upp, annað 
hvort í skólastofunni eða á göngum skólans og má sjá slík verkefni í fjórum 
kennslustofum og á göngum eins skólans. Í einni af vettvangsathugununum 
eru einmitt veggspjöld í skólastofunni, sem nemendur hafa gert, og eru þau 
notuð við kennsluna. Kennarinn bendir á þau til að minna nemendur á atriði 
sem þeir hafa unnið með áður. Einn kennarinn segist þó ekki geta hengt 
verkefni nemenda upp á vegg því húsvörðurinn bannar það. Athyglisvert er 
að húsvörðurinn skuli þannig geta haft áhrif á námið. 

Eins og áður hefur komið fram láta allir kennararnir nemendur halda 
fyrirlestra eða kynna ákveðin efni fyrir samnemendum sínum og þannig sjá 
nemendurnir hvað það er sem viðkomandi hefur áhuga á og hefur kynnt sér 
og geta þeir lært hver af öðrum. Þessar kynningar eiga sér í flestum tilfellum 
stað innan kennslustofunnar. 

Tveir af kennurunum segjast vilja gera meira af því að gera verk 
nemenda sinna sýnileg. Júlía segir: 

Okkur langar í framtíðinni meira og meira og við erum alltaf að þróa 

þetta betur og betur er að gera þetta svolítið aðgengilegra fyrir alla, þú 

veist, það er gaman að sýna fleirum. 

Hún nefnir dæmi um það að nemendur deili samt stundum verkefnum 

sínum. Þeir til dæmis lesa fyrir bekkinn sögur sem þeir hafa samið og leika 

leikrit. Aðalheiði finnst einnig mikilvægt að nemendur sýni afrakstur sinn og 

segir hún að nú sé reynt miklu meira en áður að gera verk nemenda sýnileg. 

Hún segir að verkefni séu gjarnan hengd upp á veggi skólans og bestu 

verkefnin svo geymd því þau séu sýnd á opnu húsi í lok skólaársins:   

Við tökum svona bestu verkefnin af þessu, það er vaninn hjá okkur 

skólanum almennt að passa upp á bestu verkefnin […] og þá er opinn 

skólinn með kaffi fyrir gesti og gangandi og nemendaverkefni eru til 

sýnis en við getum sko ekki geymt þessa köku fram að þeim tíma. 

Þarna vísar Aðalheiður til köku sem einn nemandinn bakaði og tengist þema 

skáldsögu. Verkefnið var opið og nemandinn valdi þessa leið til að tjá sig. 

Hún segir að nemendum finnist gaman að sjá verkin sín hengd upp á vegg, 

hvort sem það er í skólastofunni, á göngum eða í opnu húsi og segir að þau 

séu „svona stolt svolítið stundum“. Hún segir þó að í einhverjum tilfellum 

vilji nemendur ekki hafa verk sín til sýnis og tekur hún tillit til þess. Karen 

segir einnig frá opnu húsi í sínum skóla: 

Það er opið hús í skólanum tvisvar sinnum á ári, eftir síðasta skóladag 

[…] og núna eiga allir að vera með vídeó og annað til sýnis til að sýna 

hvað nemendur hafa verið að gera. 

Skólinn fyllist þessa daga af fólki sem kemur til að skoða afrakstur 

vetrarins. Einnig segir Karen frá því að nemendur hennar setji myndbönd og 

fleiri verkefni sem þeir gera á „Facebook“ og þá geti samnemendur þeirra 

séð þau. Sem dæmi um slíkt verkefni er myndband sem er gert í þeim 

tilgangi að þjálfa orðaforða sem tengist heimilinu. Í því eiga nemendurnir að 

lýsa herberginu sínu. Þetta verkefni fellur í góðan jarðveg og er mikið hlegið 

því nemendur taka verkefninu alvarlega og að sjálfsögðu eru allir búnir að 

taka til í herbergjunum sínum. María nefnir einnig dæmi um það hvernig 

tölvutæknin er notuð til að deila verkefnum. Hún notar forritið „Photo 

Story“ og nemendur hennar setja myndir þar inn og tala um myndirnar. 

Þetta verkefni er opið á netinu fyrir bekkinn svo nemendur geta séð hvernig 

aðrir hafa unnið það. Maríu finnst það mjög hvetjandi fyrir nemendur að 

hafa aðgang að verkefnum samnemenda sinna, hún lýsir því þannig: 

Það sem nemendur eru búnir að segja mér er að með því að sjá að 

flestir eru búnir að gera verkefnið þá gera þeir það. Ef við myndum 

gera þetta á venjulegan hátt þá sjá þeir aldrei neitt en þarna geta þeir 

skoðað og líka hlustað á hina nemendurna og ef þau eru ekki búin að 

gera það þá segja þau vá, ég verð að gera eitthvað, flestir eru búnir að 

skila inn. 

María talar um að þegar verkefnum er skilað á þennan hátt skili fleiri en 

þegar til dæmis um ritunarverkefni er að ræða sem þau skila beint til 

kennarans. Hún segir einnig að nemendum finnist þetta gaman: 

Þau hlusta líka á aðra, þetta er búið að vera svolítið gaman, þau fylgjast 

líka með og spyrja hvort annað, ertu búinn að gera þetta þegar þau 

koma í tímann. Þau vilja hlusta á hina. 

Eitthvað er um það að nemendur flytji verkin sín eða sýni þau annars 

staðar en í kennslustofunni. Í einum skólanum er til dæmis hefð fyrir því að 

verk séu flutt eða sýnd á sal skólans og er bæði kennurum og nemendum 

skólans boðið að koma og sjá og í einhverjum tilfellum einnig foreldrum: 

Þá kemur tilkynning til okkar kennara að þessi og hinn áfanginn sé að 

flytja sko verkin sín eða sýna verkin sín […] og allir velkomnir. Svo hafa 

[ákveðnir] áfangar verið með svokallað opið hús þegar þeir eru að sýna 

lokaverkefnin sín […] þá eru foreldrar boðnir í hús líka. Það er verið að 

reyna að hvetja aðra að koma og fylgjast með afurðum svo ég noti það 

ljóta orð. 

Einnig er fólki boðið að koma og fylgjast með hraðstefnumóti sem 

tungumálakennarar í einum af skólunum halda og er sá viðburður vel 

sóttur: 

Þarna hafa ýmsir kíkt við. Öll skólastjórnin kíkir inn og hinir og þessir 

nemendur kíkja inn líka til að fylgjast með, það er svo mikið fjör, það er 

gaman. 

Einn af kennurunum talar um það að verkefni nemenda hafi „meira að segja 

komið í fjölmiðlum“ og finnst henni það mjög jákvætt og hvetjandi fyrir 

nemendur. Má því segja að töluvert sé um það að nemendur fái tækifæri til 

að sýna öðrum afrakstur vinnu sinnar.  

4.1.5 Námsmat 

Námsmat er að mörgu leyti ólíkt hjá kennurunum níu og misjafnt er hvort 

sköpunarþátturinn sé metinn sérstaklega. Hjá tveimur af kennurunum eru 

engin lokapróf heldur símat í öllum áföngum á meðan lítið sem ekkert símat 

er hjá tveimur öðrum kennurum. Nokkrir kennaranna hafa lokapróf og 

símat sem gildir hvort um sig um það bil helming lokaeinkunnar en símat 

verður þó meira áberandi eftir því sem lengra líður á námið og þáttur 

nemenda í námsmati eykst að sama skapi. 

Sköpunarþátturinn kemur inn í námsmat hjá sumum kennurunum. María 

segir til dæmis að þótt hún leggi mesta áherslu á að meta færni í 

tungumálinu sé sköpunarþátturinn einnig metinn í verkefnum nemenda og 

útskýrir hún hvers vegna það er: 

Ég sagði líka við þau að hluti af einkunn er líka fyrir að vera 

hugmyndarík, skapandi verkefni af því að það ýtir meira á þau að vinna 

betur, þú veist. 

Hún bendir einnig á að þótt sköpunarþátturinn sé ekki stór hluti af 

einkunninni þá komi hann óbeint inn í námsmatið: 

Verkefnin byggja á sköpun, þetta er grunnurinn, þú veist og hefur áhrif 

á hvernig verkefnið verður, grunnurinn þú veist. 

Aðalheiður gefur einnig dæmi um það hvernig sköpun er hluti af námsmati 

og segir hún að með því að meta sköpunarþáttinn sérstaklega verði 

verkefnið meira krefjandi. Nemendur þurfa í munnlegu prófi að tala saman 

og fá þeir fleiri stig ef þeir sýna að þeir séu skapandi og velji ekki alltaf 

einföldustu leiðina í samtölunum: 

Þau gátu í raun búið til sitt samtal sem að gátu verið mjög ólík en þau 

þurftu náttúrulega að halda sig innan þess ramma að spyrja um 

ákveðna hluti en máttu hafa annað með líka og með mismunandi 

orðum, það er hérna hægt að orða hlutina á mismunandi máta sko. Að 

það sé svolítil fjölbreytni í þessu og þau fengu þá líka gefið fyrir þetta 

að vera skapandi. Þau meira að segja næstum því eða hálf léku þetta í 

prófunum því þá voru þau föst í hlutverkum og voru ekkert að horfa á 

mig, prófdómarann. Og þetta reynir miklu meira á þau. 

Júlía segir að í ákveðnum verkefnum sé sköpunarþátturinn hluti af 

námsmatinu og gefur dæmi um að mat á skapandi skrifum sé hugsað út frá 

forsendum nemenda: 

Sköpun er hluti af matinu, en þú veist þá meina ég ekki já þetta er 

sama ástarsagan sem hefur endalaust verið gerð og þá áttu að fá núll 

fyrir þann hluta. Þetta er á þeirra forsendum. 

Þannig þurfa nemendur hennar ekki að óttast það að hún sé á höttunum 

eftir hinu eina rétta svari eða einhverju sem aldrei hefur sést áður. Þetta er 

nýtt fyrir viðkomandi einstakling og metið sem slíkt. 

Flestir kennararnir láta nemendur sína á einhvern hátt meta vinnu sína, 

en mismikið þó. Þeim finnst sjálfsmatið meðal annars þjálfa nemendur í að 

skoða nám sitt á gagnrýninn hátt og velta fyrir sér hvernig þeir geti bætt 

það. Einnig kemur fram að slíkt mat geti minnkað álag á kennurum. Tveir 

kennaranna láta nemendur sína meta stöðu sína í tungumálinu í byrjun 

hvers áfanga og meta svo framfarir þegar líður á önnina. Heiða segist láta 

nemendur sína meta stöðuna eftir Samevrópska sjálfsmatsrammanum fyrir 

tungumál:   

Þannig að þau, ég læt þau gera, í byrjun annarinnar fylla allir út 

spurningalistann […] og síðan í lok annarinnar læt ég þau fylla aftur út 

og skoða árangur. 

Júlía lætur einnig nemendur sína meta stöðuna í upphafi annar og svo lætur 

hún þá endurskoða stöðuna á miðri önn: 

Verkefnið er að þau ætla að gera sér eitt markmið fyrir áfangann. Bara, 

hvar […] ætla ég að taka mig á, eða langar að verða betri. Og þau reyna 

markvisst að vinna með það. Og svo reyni ég að ræða við þau rétt fyrir 

miðannarmat, hvernig gengur, manstu markmiðið þitt, að hverju ertu 

að vinna? 

Miðannarmatið er því tækifæri nemenda til þess að spá í nám sitt, hvar þeir 

standa, hvar þeir eru sterkir og hvað þarf að bæta. Júlíu finnst mjög 

mikilvægt að nemendur hennar vegi og meti þá vinnu sem þeir leggja í 

fagið: 

Þau eru að meta sig, hvernig gekk mér í verkefninu, hvað var gott, hvað 

má betur fara, hvernig mun ég gera betur næst.  

Því má segja að matið stuðli að sjálfstæði nemenda. Maríu finnst einnig 

mikilvægt að nemendur hennar skoði vinnu sína á gagnrýninn hátt: 

Það kemur í ljós ýmislegt eins og þegar þau meta sig sjálf. Ég geri allt 

þetta, hin gera bara lítið og mér finnst sanngjarnt að fá þetta og annað 

en þau verða að gefa sér einkunn og segja mér hvers vegna, rökstyðja. 

Hún lætur nemendur sína meta ákveðin verkefni og gefa sér einkunn og 

þurfa þeir að færa rök fyrir þeirri einkunn. Ólöf gefur einnig dæmi um 

sjálfsmat og segir nemendur sína meta sig eftir að hafa lokið ákveðnum 

verkefnum og er sjálfsmat hluti af námsmati í sumum áföngum en ekki 

öllum. Hún segir að nemendurnir séu yfirleitt „frekar ströng við sig“. 

Aðalheiður tekur í sama streng og segir nemendur vera gagnrýna og gefa 

yfirleitt lægri einkunn en kennarinn. Hjá Heiðu er námsmatið fjölbreytt og 

segist hún nota bæði sjálfsmat og jafningjamat í ákveðnum verkefnum en 

ekki í öllum áföngum og talar hún einnig um að nemendur séu gagnrýnir á 

sjálfa sig: 

Þau eru yfirleitt bara frekar ströng við sig, þau vita alveg hvar þau 

standa og eru kannski strangari við sig en maður trúir, þú veist ef þau 

eiga að gefa sér einhverja einkunn eða gefa sér einhverja umsögn. 

Karen segist ekki ennþá láta nemendur meta vinnu sína en gefur dæmi um 

frekar óhefðbundið próf sem reynir á gagnrýna hugsun nemenda. 

Nemendur leysa prófið í pörum og þurfa að ræða sín á milli hver besta 

lausnin er og þurfa þeir að rökstyðja svör sín. Þannig á sér stað gagnrýnin 

hugsun og má því segja að slíkt próf ýti undir sköpunarkraftinn. Karen lýsir 

prófinu sem hún lítur á sem lærdómsferli: 

Þau fengu að undirbúa sig, þau máttu koma með allt saman í prófið. 

Svo sátu þau og voru að leysa. Þetta fannst þeim þau læra miklu meira 

á heldur en að læra allt utanbókar og koma svo í prófið og gleyma svo 

öllu eftir á hvað þau voru búin að læra. Svo áttu þau að rökstyðja af 

hverju þau gerðu þetta svona en ekki hinsegin. Þarna á sér stað 

eitthvað lærdómsferli.  

Nokkuð er um það að jafningjamat sé hluti af námsmatinu. María lætur 

nemendur sína til dæmis meta vinnu samnemenda sinna og gefur hún 

dæmi um talverkefni sem nemendur skila á vefnum: 

Ég hef prófað að leyfa þeim að hlusta og spyr svo hvað finnst ykkur, 

hvað er rétt, hvað vantar, hvað er vel gert, hvað er gert rangt og þau 

segja það alveg, þau eru dugleg að taka þátt í því. 

Júlíu finnst jafningjamat vera mikilvægur hlekkur í náminu og gefur hún 

dæmi um að nemendur meti fyrirlestra hver hjá öðrum. Ólöf og Aðalheiður 

minnast einnig á að jafningjamat sé notað í tengslum við fyrirlestra.  

Bæði Júlía og María tala um mikilvægi leiðsagnarmats. María gefur dæmi 

um leiðsagnarmat sem tengist munnlegri færni. Nemendur hennar setja 

upptökur sem tengjast ákveðnu þema á netið og þar getur hún svarað 

hverjum nemanda og allir í bekknum geta séð bæði verkefni annarra og svar 

hennar og læra hver af öðrum og af endurgjöf kennarans til hvers og eins 

þeirra. Þetta finnst Maríu gagnlegt: 

Það gefur mér tækifæri til að hlusta og koma með „feedback“ strax til 

þeirra og það er svo skemmtilegt að allir geta líka hlustað á mitt 

„feedback“. 

Júlía lýsir kostum leiðsagnarmats og finnst henni það hjálpa nemendum 

hennar að afla sér ákveðinnar færni sem þeir svo notfæra sér í lokaverkefni í 

faginu þannig að ákveðinn stígandi er í verkefnum nemenda: 

Leiðsagnarmatið snýst bara um að sýna nemendum hvað er gott, hvað 

má betur fara og verkefnið á að leiða nemandann áfram í næsta 

verkefni […]. Og öll þessi tímavinna undirbýr þau undir þetta verkefni. 

Þannig að þau vinna jafnt og þétt að þessu lokaverkefni. 

Á heildina litið er námsmat ólíkt á milli kennaranna og 

sköpunarþátturinn er í einhverjum tilfellum grunnur að námsmati. Þeir sem 

láta nemendur sína meta framfarir finnst það skila árangri og meðal annars 

gera nemendur betur í stakk búna að færa rök fyrir máli sínu.  

4.2 Mikilvægi skapandi aðferða 

Viðfangsefni þessa hluta er hvers vegna kennararnir nota skapandi 

kennsluaðferðir og hverju þeim finnst slík nálgun skila nemendum. Ekki 

finnst þeim öllum mikilvægt að nota skapandi kennsluaðferðir en þeir 

kennarar, sem finnst það skipta máli, gefa ýmsar ástæður fyrir slíkri nálgun. 

Þeim finnst nemendur meðal annars verða áhugasamari og ánægðari í námi 

sínu og það sama á við um þá sjálfa. Einnig finnst þeim þeir koma til móts 

við fjölbreyttan nemendahóp og þeim finnst nemendurnir verða 

sjálfstæðari og betur undir það búnir að kljást við þær áskoranir sem bíða 

þeirra í framtíðinni. 

4.2.1 Áhugasamari og ánægðari nemendur og glaðari kennarar 

Í viðtölunum kemur fram að þegar nemendur vinna skapandi verkefni sem 

gera þeim kleift að velja eigin leiðir verða þeir áhugasamari og virkari en 

þeir eru þegar þeir eru mataðir og hafa ekkert um nám sitt að segja. Einnig 

eykst ánægjan við það að vinna verkið. Minnast nokkrir kennaranna til 

dæmis á það að orðaforðavinna geti reynst nemendum erfið og leiðigjörn 

en Júlía bendir á að með því að nota skapandi aðferðir verði nemendur 

áhugasamari um leið og slíkar aðferðir reyna meira á þá en hefðbundnar 

aðferðir eins og að fylla inn í eyður, tengja orð eða þýða þau. Hún nefnir 

dæmi um skapandi aðferð og segir að kennararnir væru að reyna að „taka 

svona skapandi hugsun í orðaforðavinnu“ í þeim tilgangi að gera 

orðaforðavinnu skemmtilegri. Gefur hún tvö dæmi um þessa 

tilraunastarfsemi sem henni finnst skila árangri og gera vinnu nemenda 

ánægjulegri. Fyrra dæmið er að skrifa útdrátt úr greinum sem fjalla um ólík 

málefni og persónulega skoðun nemenda á efni greinarinnar. Nemendurnir 

þurfa að nota til þess þann orðaforða sem verið er að þjálfa. Svo gefur hún 

dæmi um annað verkefni sem einnig reynir á skoðanir nemenda því þeir fá 

ákveðið þema, eins og til dæmis fordóma og þurfa svo að taka upp viðtal á 

milli tveggja einstaklinga sem skiptast á skoðunum um þemað og nota til 

þess orðaforða úr greinum sem þeir hafa lesið. Nemendurnir ráða sjálfir 

hvers konar fordóma þeir fjalla um og geta því farið í ýmsar áttir með 

verkefnið enda er útkoman mjög fjölbreytt. 

 Júlía talar um að ef nemendur fá að velja viðfangsefni út frá sínu 

áhugasviði eykst áhugi þeirra og það hjálpar þeim að læra orðaforðann og 

svo eru þeir einnig líklegri til að skila verkefnum ef þeir fá tækifæri til að 

vera skapandi og fara eigin leiðir: 

Ég finn áberandi mun á áhugahvötinni, þau gera þetta, þau skila frekar 

ef það er eitthvað val, já þau gera það.  

Karen tekur í sama streng og finnst henni skapandi verkefni vekja áhuga 

nemenda sinna og auka líkurnar á því að þeir skili verkefnum: 

Þau hafa meiri áhuga. Það er alltaf einhver, sama hvað þú gerir, sem 

hafa ekki rosa mikinn áhuga en það eru kannski fleiri sem hafa áhuga 

sem klára eitthvað svona verkefni sem þau eru ánægð með heldur en 

að gera bara venjulegt verkefni. 

Sömu reynslu hefur María og Fríða talaði um áhugahvötina og bendir á 

mikilvægi þess að námsefnið höfði til nemenda: 

Já, umm, sko við, mér finnst áhuginn hafa orðið meiri eftir því sem við 

erum meira og meira með efni sem við teljum að þau hafi áhuga á. 

Þannig skiptir máli hvers konar efni nemendur glíma við, að það sé eitthvað 

sem höfðar til þeirra og það að þeir hafi val um námsefni er því mikilvægt. 

Aðalheiður veltir því fyrir sér hvort skapandi aðferðir skili árangri og segir að 

þær skili a.m.k. ánægju: 

Þetta skilar þeim kannski að minnsta kosti þeirri ánægju að það er bara 

ýmislegt að gerast í [faginu], það er þó gaman að vera í tímum. Og það 

er kannski alveg þess virði að gera ýmislegt til þess að halda þeim, ekki 

síst þar sem maður er að berjast við þriðja tungumálið. 

Aðalheiður talar um að skapandi kennsluaðferðir séu „uppbrot“ og að 

nemendum finnist gaman þegar kennslustund er brotin upp með slíkum 

aðferðum. Hún talar einnig um mikilvægi þess að stuðla að fjölbreyttu námi 

því margir nemendur þjást af námsleiða og finnst henni mikilvægt að koma 

til móts við nemendur sem kalla á breyttar aðferðir í efri áföngum: 

Þá kölluðu nemendur sko á vegna þess að þeim fannst efri áfangar í 

þýsku, dönsku, frönsku, þeim fannst þetta allt svo svipað og nemendur 

verða oft svo leiðir og alveg bara „ooooohhh“ og þú veist, þeir vilja 

gera eitthvað annað. 

Karen talar einnig um mikilvægi þess að hafa verkefni fjölbreytt og bjóða 

upp á nýjungar: 

Svo finnst mér alltaf gaman að láta þau hugsa út fyrir það sem þau eru 

vön að gera og mér finnst svo leiðinlegt að þau eru komin í 

framhaldsskóla og þau eru að gera svipuð verkefni og þau voru að gera 

í grunnskóla. 

Aðalheiður gefur dæmi um verkefni sem reynir á listræna hæfileika 

nemenda, þar sem þeir geta teiknað myndir sem tengjast því þema sem 

unnið er með og það hversu ánægðir nemendur geta verið þegar þeir fá 

tækifæri til að vera skapandi og nota hæfileika sína: 

Þá eru vissulega ekki allir sem segja vá, æðislegt að lita og teikna, og 

svona en samt eru allir svona tiltölulega jákvæðir og það sem maður 

sér á andlitum þeirra sem finnst gaman að teikna og þá eru þau alveg 

brosandi út að eyrum að fá að vera skapandi. 

Svo nefnir hún að kennaramiðað nám henti ekki nemendum í dag: 

Nemendur í dag hlusta ekki neitt svo mikið á svona „frontal“ kennslu 

eða sem sagt að þú sért fyrir framan og ætlir að útskýra á töflu, hérna, 

mér finnst þau ekki hafa mikla seiglu í það. 

María talar í svipuðum dúr, henni finnst skipta máli að nemendur séu virkir í 

sínu námi og að kennarinn stýri ekki öllu: 

Að vera ekki bara alltaf að mata nemendur og svo taka bara próf og 

búið. Þetta er ekki hægt í tungumálum og ekki gott. Þau þurfa að sjá 

þráðinn, þú veist, að kunna að nota það sem þau eru að læra. Við erum 

að reyna að fá þau til að vinna sjálf verkefni, alls konar sjálfstæð 

verkefni. 

Ellen hefur einnig áhuga á að virkja nemendur sína og gefur hún dæmi um 

verkefni sem virkjar áhuga þeirra. Hún talar um hraðstefnumót, þar sem 

útlendingum var boðið að taka þátt og tilgangurinn var að nemendur 

kynntust landi þeirra og þjóð og æfðu sig í að tala erlend tungumál. 

Nemendurnir hafa ákveðin þemu sem þeir eiga að spjalla um en svo spjalla 

þeir áfram við gesti sína um allt milli himins og jarðar og áhuginn var svo 

mikill að eins og Ellen orðar það, „[…] við ætluðum ekki að koma þeim út úr 

stofunni“. Það hlýtur að vera draumur hvers kennara að nemendurnir séu 

svo áhugasamir að þeir vilji helst ekki yfirgefa kennlustofuna. 

Einn af kostum þess að leyfa nemendum að fara sínar eigin leiðir í 

náminu er að þeir geta þróað þá hæfileika sem þeir hafa á ákveðnum 

sviðum og nýtt þá í öllu sínu námi. Þannig eykst sjálfstraust þeirra og ekki 

síst þeirra sem slakari eru. Maríu finnst sjálfstraust nemenda aukast þegar 

þeir glíma við skapandi verkefni: 

Ef nemendur kunna að nota tölvu og svo líka tónlist þá eru þau að gera 

eitthvað listrænt líka á meðan þau eru að læra fagið og hin voru að búa 

til vídeó sem tengist faginu líka. Þannig að þetta eflir líka sjálfstraustið 

hjá þeim, að geta gert fín verkefni á fjölbreyttan hátt. Mér finnst að 

nemendur séu sáttir að vinna og þeir læra mikið. 

Aðalheiður tekur í sama streng og bendir á að skapandi aðferðir séu 

hvetjandi og kalla á fjölbreytta hæfni sem nýtist nemendum í lífinu: 

Þau læra auðvitað svo margt annað sem nýtist þeim í lífinu. Þau 

náttúrulega líka geta komist að því að þau bara kunna ýmislegt í 

sköpun og þau geta verið frjó, jafnvel þó þau sko séu pínu fúl í byrjun 

og svona, þá, þegar þau takast á við það, þá getur komið upp ýmislegt 

hjá þeim sem þau vissu ekki einu sinni að þau réðu yfir. 

Það að uppgötva nýja hæfileika eða hæfni og ráða við verkefni sem eru ólík 

því sem nemendur hafa áður glímt við getur því styrkt þá og eflt sjálfstraust 

þeirra. 

Skapandi kennsluaðferðir skipta ekki aðeins máli fyrir nemendur heldur 

einnig fyrir marga kennara því sumir þeirra myndu ekki halda út í starfi sínu 

ef þeir gætu ekki verið skapandi og fengið tækifæri til að prófa sig áfram. Til 

dæmis talar Karen um það að hún sé alltaf að velta fyrir sér hvort hægt sé 

að gera hlutina öðruvísi, hvort hægt sé að brjóta námið upp og segist hún 

hafa þörf fyrir það: 

Innra með mér er einhver þörf fyrir að gera eitthvað skapandi úr því 

sem ég er að gera. Annars finnst mér bara leiðinlegt. 

Þessi áhugi smitar nemendur hennar: 

Áhuginn og starfsánægjan er meiri. Andrúmsloftið er betra og maður 

nær kannski að kveikja í fólki á öðruvísi hátt. . . og þau eru miklu virkari.  

Á svipaðan hátt getur afrakstur skapandi verkefna aukið starfsánægju 

kennara. Júlía segir frá sögum sem nemendur hennar sömdu: 

Þau bara setjast niður og bara þetta er sagan og svo bara opnast þær 

og það er alveg margar sögur sem ég fékk gæsahúð yfir og ég var 

ekkert smá bara, hvaðan kemur þetta? 

Maríu finnst mikilvægt að leggja skapandi verkefni fyrir nemendur sína. Hún 

er dugleg að búa til skapandi verkefni sem krefjast þess að tölvutæknin sé 

notuð og finnst henni það ekki aðeins gera námið áhugaverðara heldur 

verður starf hennar að sama skapi áhugaverðara: 

Þetta býður upp á svo marga möguleika og gerir starfið skemmtilegra 

og það skilar sér til nemendanna því kennslan verður miklu 

fjölbreyttari.  

Júlía talar einnig um að á meðan skapandi aðferðir skili nemendum miklu þá 

geri slíkar aðferðir starf hennar í leiðinni skemmtilegra. Hún kveður fast að 

orði: 

Ég held að á meðan við ögrum þeim svona aðeins og henda þeim 

svolítið í vatnið og kenna þeim svolítið að synda að þá læri þau ótrúlega 

mikið af því, að því meira sem við mötum þau þá verða þau svo 

ótrúlega „passive“ og mér finnst það mjög sorglegt. Það að vera með 

bekk þú veist sem horfir bara og bíður. Mér finnst það alveg hryllilegt. 

Þar sem skapandi námsaðferðir taka brennipunktinn af kennaranum og 

setja hann á nemandann verður nemandinn virkari í námi sínu og hefur 

meira um það að segja. Virkni og áhugi virðast haldast hönd í hönd, því 

virkari sem nemandinn er og því meira sem hann fær að hafa áhrif á nám 

sitt, því áhugasamari virðist hann vera og ánægðari í námi sínu. 

4.2.2 Komið til móts við fjölbreyttan nemendahóp 

Einn af kostum þess að leyfa nemendum að fara sínar eigin leiðir í náminu 

er að þeir geta þróað þá hæfileika sem þeir hafa á ákveðnum sviðum og nýtt 

þá í öllu sínu námi. Þannig geta þeir öðlast meira sjálfstraust og ekki síst þeir 

sem slakari eru í faginu. Aðalheiður bendir einmitt á kosti þess að vinna 

skapandi verkefni fyrir slakari nemendur: 

Og stundum meira að segja eru það kannski slakari nemendur sem eru 

verulega góðir í teikningu eða einhverju slíku og geta þá fengið „vá 

hvað þetta er flott hjá þér“ og fá aðeins að njóta sín og fá svolítið pepp 

sem þau hafa kannski ekki fengið. Það er náttúrulega einmitt þessi 

fjölbreytni og þetta höfðar til fleiri nemenda og fleiri fá að njóta sín. 

Júlíu finnst einnig mikilvægt gæta þess að bjóða upp á fjölbreytt skapandi 

verkefni því nemendur læra á ólíkan hátt og finnst henni mikilvægt að allir 

fái einhver verkefni sem höfða til þeirra: 

Við lærum öll á svo mismunandi hátt. Ef þú ert með helming af 

bekknum sem vinnur rosalega vel með allar þessar hefðbundnu 

aðferðum […] en ef við horfum á svona kassaverkefni þá er alltaf hinn 

helmingurinn sem er ekki þar og fá ekkert. 

Heiða talar einnig um að nemendahópurinn sé fjölbreyttur og því mikilvægt 

að hafa verkefni fjölbreytt „svo allir komist áfram“. Hún hvetur sína 

nemendur til að finna eigin leiðir í náminu. 

4.2.3 Sjálfstæðir nemendur sem þjálfast í gagnrýninni hugsun 

Skapandi verkefni geta ýtt undir sjálfstæði nemenda því þeir þjálfast í að 

hugsa á gagnrýninn hátt og taka eigin ákvarðanir. Þegar þeir velja sjálfir 

viðfangsefni og jafnvel byggja verkefni upp frá grunni þurfa þeir að finna 

lausnir og er það góður undirbúningur fyrir verkefni framtíðarinnar. Júlía 

talar um mikilvægi þess að nota aðferðir sem ýta undir sjálfstæði nemenda 

sinna. Henni finnst slíkar aðferðir efla sjálfstraust nemendanna, þjálfa þá í 

að hugsa á gagnrýninn hátt og gera þá víðsýnni því þeir þjálfast í að hlusta á 

ólík sjónarmið: 

Þau öðlast rosalegt sjálfstæði, bæði í vali á verkefnum, þau trúa á sig og 

treysta á það að það sem þau segja er bara í lagi. Þau taka þátt í 

umræðum og fá gagnrýni að það sé kannski ekki bara eitt rétt svar í 

ákveðnum tilfellum gæti þurft að hnika til af því að þú veist að þig 

vantar rökstuðninginn en það er eiginlega mikilvægast. Þau koma ansi 

miklu finnst mér, sterkari einstaklingar út áfram. 

Júlía útskýrir að það að hafa skoðanir og vera sjálfstæður einstaklingur 

krefst þjálfunar en hægt er að þjálfa þessa færni og það skiptir máli fyrir 

nemendur að sjá að þeirra tilfinning og þeirra skoðun skiptir máli, að þau 

skipti máli:  

Þau fá þessa miklu trú á sjálfum sér og þau allt í einu treysta því að 

hérna þau geti sagt eitthvað og haft áhrif. 

Aðalheiður gefur dæmi um að leitað er eftir skoðunum nemenda í verkefni 

byggt á skáldsögu. Þurfa nemendur að segja skoðanir sínar á persónum í 

skáldsögunni og rökstyðja þær. Einnig gefur hún dæmi um 

myndbandsverkefni sem reynir á gagnrýna hugsun nemenda því þeir þurfa 

að setja marga ólíka þætti saman svo útkoman verði góð. Þá nefnir hún 

greinar sem tengjast efni sem nemendur hafa ólíkar skoðanir á og þurfa að 

rökstyðja skoðanir sínar. Henni finnst þetta mikilvægur þáttur 

tungumálanámsins og gefur eftirfarandi skýringu: 

Þú þarft að geta staðið fyrir framan persónu og sagt sko að hlutirnir séu 

ekki góðir af því að þetta og þetta og geta tekið ákvörðun og rökstutt 

þína ákvörðun sko. 

Svo gefur hún dæmi um námsmat þar sem nemendur þurfa að leggja mat á 

vinnu sína. Þeir þurfa að rökstyðja þá einkunn sem þeir gefa sjálfum sér. 

Júlía talar um að námsmatið geti styrkt nemendur og ýtt undir sjálfstæði 

þeirra. Af orðum hennar að dæma er hlutverk námsmatsins í hennar skóla 

meðal annars það að styrkja nemendur og gera þá sjálfstæðari því þeir 

þurfa að ígrunda sína vinnu og sitt framlag og leggja mat á vinnu sína: 

Og við reynum svolítið að þróa þau áfram í að þau hætti þessari 

hugsun, það er svolítið í byrjendaáföngunum er það, kennarinn segir 

mér það, kennarinn segir mér þegar ég er orðin betri. En eins og ég 

segi, „ég ætla ekki að segja þér neitt. Þú ætlar að segja mér það“. Og 

þau eru alltaf jafn hissa, þegar ég segi þeim þetta. 

María talar einnig um það að nemendur hennar þjálfist í að tjá skoðanir 

sínar og segir að þau þurfi í efri áföngum að geta sagt skoðanir sínar á 

tungumálinu. Júlía gefur dæmi um verkefni sem reynir á gagnrýna hugsun 

nemenda um leið og þeir þjálfast í notkun ákveðins orðaforða. Um er að 

ræða verkefni sem byggir á efni sem nemendur lesa og hafa gjarnan sterkar 

skoðanir á: 

Svo eru bara setjum við fram rökfærslu eða þú veist, þau eiga að 

rökræða við hvort annað um ákveðið efni eða setjast í hóp og ræða. 

Tungumálanám getur gefið nemendum tækifæri til að tjá skoðanir sínar á 

markmálinu og má sjá mörg dæmi þess. Dæmi um verkefni sem reynir á 

gagnrýna hugsun er verkefni sem Júlía leggur fyrir nemendur sína. Verkefni 

þetta er bæði til þess hugsað að þjálfa nýjan orðaforða og þjálfa gagnrýna 

hugsun. Það gengur út á það að nemendur segja skoðun sína á textum sem 

þeir lesa og þurfa þeir að rökstyðja þá skoðun. Þeir þurfa sem sagt að horfa 

gagnrýnum augum á það efni sem þeir lesa. Ólöf segist einnig hafa það í 

huga að þjálfa nemendur í að rökstyðja skoðanir sínar: 

Það þarf alltaf samt að muna eftir því að láta þau gera eitthvað sko, þar 

sem þau þurfa að rökstyðja eitthvað og láta þau hugsa.  

María gerir sjálfstæði nemenda sinna einnig að umræðuefni þegar hún lýsir 

verkefni sem nemendur hennar vinna og hafa val um: 

Ég sé að með því að leyfa þeim að vinna sjálf, reyna að gera nemendur 

sjálfstæða og leyfa þeim að velja þá verða þau sjálfstæðari nemendur 

sem kennarinn er meira svona að leiðbeina þeim með. Þannig að það 

kemur mikið frá þeim að spá og ég leyfi þeim að gera það, að þau gera 

það sem þau vilja sjá og þetta er skapandi, mjög mikið skapandi 

verkefni. Þetta eflir líka sjálfstraustið hjá þeim, að gera fín verkefni á 

fjölbreyttan hátt. 

Karen talar um það að hún noti myndbönd til þess að kynna fyrir 

nemendum sínum ólíka menningu og biðji svo nemendur að segja sína 

skoðun á því sem þeir sjá og Ellen minnist á það að nemendur hennar vinni 

verkefni sem er meðal annars til þess hugsað að þeir kynnist menningu og 

sögu ákveðinna landa. Eftir hraðstefnumót draga þeir saman hvað fólk úr 

ólíkum menningarheimum á sameiginlegt og hvað er ólíkt og þannig vinna 

þeir á gagnrýnan hátt úr þeim upplýsingum sem þeir afla sér. 

Í vettvangsathugunum sáust ekki mörg dæmi um sjálfstæði nemenda 

eða það að þeir ynnu á skapandi hátt. Í flestum tilfellum voru 

kennslustundirnar kennaramiðaðar og var kennarinn í því hlutverki að miðla 

til nemenda sinna. Þó var það ekki alltaf þannig. Í einu tilfelli gátu nemendur 

til dæmis valið sér greinar til að lesa eftir áhugasviði og unnu þeir með þær í 

hópum. Hópvinnan var þó þannig að um verkaskiptingu var að ræða fremur 

en að nemendur leystu vandamál saman. Annar kennari lét svo nemendur 

sína vinna með námsaðferðir þar sem hann reyndi að fá nemendur sína til 

að spá í það hvernig þeir geta best tileinkað sér nýtt námsefni. Ekki má 

gleyma því að  aðeins var um stutt innlit að ræða hjá hverjum kennara og 

hver þeirra aðeins heimsóttur einu sinni. Þannig gefa vettvangsathuganirnar 

ekki heildstæða mynd af því námi sem fram fer hjá kennurunum níu. 

4.2.4 Veganesti út í lífið  

María leggur mikla áherslu á að nemendur þjálfist í að tala tungumálið og 

notar aðferðir sem líkja eftir því sem „þau geta lent í“ í lífinu. Þannig þjálfa 

þau samtöl sem eru einhvers konar spuni því í lífinu eru þau ekki fyrirfram 

búin að ákveða hvað þau ætlar að segja. Þetta finnst nemendum svolítið 

skrítið til að byrja með en líkar aðferðin almennt vel og þeir hjálpa hver 

öðrum að halda uppi samtali. Aðalheiður talar einnig um aukna færni sem 

nemendur tileinka sér þegar þeir vinna skapandi verkefni og segir að 

nemendur læri „allt önnur vinnubrögð heldur en í þessari hefðbundnu 

kennslu“. Hún talar um það að nemendur öðlist hæfni sem nýtist þeim í 

framtíðarstörfum og gefur sem dæmi að skapandi aðferðir kalli gjarnan á að 

nemendur vinni saman og hún trúir því að slík vinna skili þeim veganesti út í 

lífið: 

Ég held að nemendur græði ofsalega mikið á því að vinna að sköpun og 

að vinna saman því þau þurfa að koma sér saman um, oft er þetta 

svona samvinnuverkefni, þá þurfa þau að koma sér saman um það 

hvernig hlutirnir eiga að vera og það er náttúrulega þannig sem þú 

vinnur í lífinu, það er eiginlega enginn sem vinnur einstaklings eitthvað 

og hafa allir samskipti við aðra. 

Júlía talar einnig um framtíðina í tengslum við fjölbreyttar og skapandi 

námsaðferðir og segir: 

Ég held að framtíðin sé fjölbreytileiki og ég held að þau hafi gott af því 

sem undirbúning undir framtíðina og atvinnulífið, taka svolítið 

ábyrgðina sjálf, að vera meðvituð um námið sitt hérna. 

Henni finnst mikilvægt að nemendur læri að verða sjálfstæðir einstaklingar 

sem geta tekist á við áskoranir framtíðarinnar. 

4.3 Hvað kemur í veg fyrir skapandi kennsluhætti? 

Þátttakendur rannsóknarinnar leggja mismikla áherslu á skapandi 

kennsluhætti og sumir þeirra myndu vilja auka hlut sköpunar í kennslu sinni 

en ýmis ljón eru á veginum. Má sem dæmi nefna tímaskort, menningu 

innan skólanna og slæma vinnuaðstöðu. Fjallað er um þessa þætti í þessum 

hluta. 

4.3.1 Tímaskortur 

Margt getur komið í veg fyrir skapandi kennsluhætti og nefna margir 

viðmælendurnir tímaskort. Að láta nemendur fylla inn í eyður eða tengja 

saman orð tekur skemmri tíma en það að láta þá vinna með orðaforða á 

skapandi hátt, til dæmis með því að nota hann í hlutverkaleik, búa til spil 

eða semja viðtal þar sem orðaforði texta sem lesinn hefur verið, er notaður. 

Einnig getur það kostað meiri undirbúning fyrir kennarann að nota slíkar 

aðferðir í stað þess að nota þær æfingar sem fyrir eru í kennslubókinni eða 

námsefninu. Aðalheiður hefur áhuga á að þjálfa orðaforða á fjölbreyttari 

hátt en hún hefur gert áður og tvinna saman orðaforðavinnu og sköpun:  

Ég held að það þurfi meiri sköpun inn í það að læra orðaforða, að spila 

með hann og nota ýmiss konar og ég hef hvatt þau til að gera það. Það 

þarf svolítið uppbrot til að þau festi inn orðaforðann.  

Hún hefur áhyggjur af því að slík vinna sé tímafrekari en hefðbundnar 

orðaforðaæfingar og að misvel gangi að „komast yfir“ námsefni hjá 

hópunum og því geti slík vinna setið á hakanum. Einnig talar Aðalheiður um 

það að tímaskortur geti komið í veg fyrir að hún noti umræður eða láti 

nemendur kynna eitthvað fyrir bekknum því það taki of langan tíma þar sem 

nemendahóparnir eru stórir: 

Þannig að það þarf alltaf að horfa á það líka, hvað get ég leyft mér í 

svona umræðum eða jafnvel ef þau eiga að koma upp og segja eitthvað 

fyrir framan bekkinn og gera eitthvað þá tefur það auðvitað mjög 

mikið. Þau eru kannski þrjú í hópi en það eru samt svo margir hópar 

sem þurfa að koma upp þannig að ég myndi segja að þetta dregur úr 

manni.  

María minnist einnig á það að skapandi verkefni geti verið tímafrek, bæði 

hvað undirbúning varðar og framkvæmd og að slík verkefni geti aukið 

vinnuálag kennara:  

Þetta er rosalega mikil vinna fyrir kennara, sérstaklega af því að þú 

verður að vera hugmyndarík og finna svona verkefni og stjórna, stýra 

hvernig þau eiga að vinna og fylgjast mjög vel með. Það er rosa mikil 

vinna að lesa allt þetta. 

Hún hefur mikinn áhuga á láta nemendur sína nota ýmiss forrit og smáforrit 

í skapandi vinnu en talar um að það sé tímafrekt bæði að leita að forritum 

og læra á þau áður en þau eru notuð í kennslu og segist hún hafa lítið 

svigrúm til þess innan síns vinnutíma þannig að slík vinna er oft unnin í 

frítíma. Hún undirstrikar mikilvægi þess að skoða slík forrit vel áður en þau 

eru notuð því tilgangur með notkun þeirra þarf að vera skýr: 

Það er ekki nóg að mennta sig heldur þarf líka bara að prófa og þú þarft 

svo mikinn tíma til þess að prófa forritin, ekki bara að leita að þeim. 

Það þarf að tengja þetta við kennsluaðferðir, ekki bara nota tæknina til 

að nota hana heldur þarf að hafa ramma og hafa markmið og svo þarf 

að sjá hvernig gengur og meta þetta. Þetta er rosa mikil vinna.  

Maríu grunar að kennarar séu ragir við að búa til verkefni þar sem tæknin er 

notuð vegna þess hversu tímafrekt það er: 

Ég held að kennarar séu svolítið hræddir að fara að vinna í þessu, ekki 

vegna þess að þeir vilja ekki nota tæknina heldur vilja þeir ekki nota 

tímann sinn, frítímann sinn í það. 

Henni finnst mikilvægt að endurmenntun sé alltaf hluti af starfi kennarans 

svo ekki þurfi að verja frítíma í að þróa nýjar leiðir í kennslunni. Í frásögn 

Júlíu kemur einnig fram að skapandi aðferðir og það að gefa nemendum 

aukið frelsi geti verið tímafrekt. Hún gefur sem dæmi að það að hlusta á 

raddir nemenda og leyfa þeim að velja greinar kostar bæði tíma og fyrirhöfn 

og í raun væri einfaldara að gera það ekki: 

Það væri einfaldara að hafa stundum bara sömu verkefnin, þú veist, 

sömu hérna greinarnar, þá þekki ég greinarnar allar í stað þess að veita 

þeim þetta val og þurfa að renna yfir greinarnar áður en ég les 

verkefnin þeirra. 

Vissulega tekur það lengri tíma að þurfa alltaf að lesa nýjar greinar í stað 

þess að hafa staðlaðar greinar sem eru lesnar aftur og aftur en þrátt fyrir 

það segir Júlía: „Þetta er aukavinna en ég held „absolutely“ að þetta borgi 

sig“. Má því segja að ákveðin togstreita geti myndast hjá kennara sem er 

sannfærður um að ákveðin aðferð sé betri en önnur en sú aðferð er 

tímafrekari. Þá gæti verið freistandi að velja styttri leiðina. Aðalheiður gefur 

sambærilegt dæmi. Hún talar um samþættingu námsgreina og segir slíka 

vinnu vera af hinu góða því hún geri nemendum gjarnan kleift að stýra 

ferðinni meira sjálfir en slík vinna kostar mikla vinnu af hendi kennarans og 

getur aukið vinnuálagið: 

Við erum búin að hafa í mörg ár svona stóra áfanga sem kalla á mikla 

samþættingu og samvinnu kennara og getur náttúrulega gert það að 

verkum að það er erfitt stundum í þessu dæmi, við þurfum að funda 

mikið og velta fyrir okkur næstu hlutum og það er náttúrulega að 

mörgu leyti léttara að vera bara með sinn áfanga. 

Hún bendir á mikilvægi þess að kennarar vinni saman og að þeir geti sparað 

tíma með því að útbúa miðlægan gagnagrunn þar sem þeir geta deilt 

hugmyndum sínum og verkefnum með kennurum í sama fagi. Ólöf gerir 

samstarf einnig að umræðuefni og bendir á að hvorki sé nægur tími til 

samstarfs né undirbúnings vegna þess að hún þarf að taka svo mikið af 

verkefnum með sér heim. María gefur einnig dæmi um ákveðna togstreitu 

og talar um mikilvægi jafningjamats og sjálfsmats en henni finnst það taka 

mikinn tíma að lesa yfir mat nemenda því þeir þurfa að rökstyðja þær 

einkunnir sem þeir gefa.  

4.3.2 Skólamenning 

Ýmislegt í menningu hvers skóla getur komið í veg fyrir að kennarar velji að 

leggja skapandi verkefni fyrir nemendur sína. Þessi ljón á veginum geta til 

dæmis verið ofhlaðnar námsáætlanir, áhersla á lokapróf sem stýra 

kennslunni og slæm vinnuaðstaða.  

Áhugavert er að nánast allir kennararnir tala um að skólastjórnendur 

treysti þeim til að velja eigin leiðir í starfinu og að þeir setji þeim ekki 

skorður. Orð Fríðu lýsa vel því frelsi sem kennararnir hafa: 

Okkur er fullkomlega treyst sem fagmönnum hérna, það er ekki verið 

neitt að blanda sér í hvernig við, hvað við kennum eða hvernig við 

kennum en mér finnst okkur treyst fullkomlega fyrir því, þannig að það 

er ekkert stýring að því leyti að ofan eða neitt slíkt. 

Fleiri kennarar tala í svipuðum dúr. Þegar spurt er um kennsluaðferðir segir 

Ólöf „ég ræð algjörlega“ og Júlía segir að skólastjórnendur hafi gefið henni 

fullkomið frelsi frá fyrsta degi í starfinu: 

Ég hafði frjálsar hendur um hvað ég myndi kenna, hvað ég mætti setja 

fram, algjörlega eftir minni hentisemi. Þannig að það var mjög erfitt því 

ég fékk allt heimsins val.  

Karen tekur í sama streng og segir: 

Ég get farið mínar leiðir í raun og veru gert það sem mig langar til. Mér 

er líka treyst fyrir því. Skólinn veit að ég hef rosalega mikla reynslu í því 

sem ég er að gera. 

María talar um að ekki væri nóg að skólastjórnendur gæfu lausan tauminn 

heldur þyrftu þeir að styðja vel við bakið á þeim sem vilja þróa nýjar leiðir, 

til dæmis við að finna skapandi leiðir með hjálp tölvutækninnar: 

Það verður að muna að eitt aðalatriðið er að fá aðstoð frá 

skólastjórnendum svo þú getir fengið það sem þú þarft til að geta gert 

þetta og að þú hafir einhvern sem getur aðstoðað. Skólinn þarf að 

styðja við bakið á okkur, það er mjög mikilvægt að fá stuðning því þessi 

nýja leið gerir námið fjölbreyttara og skemmtilegra. 

Misjafnt er hvort skólastjórnendur leggi áherslu á skapandi nám nemenda 

sinna. Ellen talar einmitt um mikilvægi þess að skólastjórnendur styðji við 

bakið á kennurunum en bæði Ellen og Karen segjast fá stuðning þeirra. 

Kennararnir eru ánægðir með það frelsi sem þeir hafa í starfi sínu en svo 

virðist sem það séu frekar kennarar sjálfir sem setja sér skorður en 

stjórnendur skólanna.  

Í sumum tilfellum ganga kennarar inn í ákveðnar hefðir sem ríkjandi eru í 

skólanum eða þeirri deild sem þeir starfa við, þar sem ekki er gert ráð fyrir 

mikilli skapandi nálgun. Erfitt getur því verið fyrir þá sem hafa áhuga á að 

láta nemendur sína vinna skapandi verkefni að fá svigrúm til þess. 

Aðalheiður gefur dæmi um slíkt og útskýrir að þær aðferðir sem tíðkast í 

hennar deild samræmast ekki alltaf þeim hugmyndum sem hún hefur um 

nám og kennslu: 

Mér finnst alltof mikil áhersla á þetta sem ég kalla gamlar aðferðir. Að 

þau væru bara meira og minna í að þýða orðaforða og jafnvel svolítið 

samhengislausan sem mér finnst alltaf svolítið vont […] og ég vil 

gjarnan breyta því. Því ég vil hafa samhengi sko og prófa svolítið 

öðruvísi úr honum […] þetta er allt of að mínu mati mikið sko textinn, 

orðaforði sem á að þýða og örlítið ræða og fylla í eyður, fylla í eyður, 

fylla í eyður, fylla inn í eyður. Ég held að það þurfi sko meiri sköpun, 

jafnvel sköpun í það að læra orðaforða. 

Einnig talar hún um mikilvægi þess að kennarar gefi sér tíma til að þróa 

kennsluna saman og segir að kennarar sýni því ekki endilega skilning að 

kennarar fundi til að finna nýjar leiðir í kennslunni en hún bendir einmitt á 

að samstarf sé mikilvægt svo hægt sé að þróa nýjar leiðir og auka sköpun í 

námi nemendanna: 

Ég held alveg að það væri hægt ef fólk talaði meira saman sko, sko 

núna í [deildinni] vorum við þrjár til fjórar og samt vorum við miklu 

meira miðlægari bara frá byrjun. Þegar ég byrjaði að kenna þá voru 

[fundir] alltaf, það var eina fagið sem hélt fundi um sín mál og það var 

meira að segja þannig að þegar fólk tók upp tal saman í skólanum þá 

voru þarna gamlir kennarar sem sögðu hvað, er [fundur], skilurðu með 

háðung sko. 

Karen hefur svipaða sögu að segja, að erfitt geti verið fyrir samstarfsfélaga 

að finna sama taktinn í kennslunni. Hún segist hafa gaman af því að finna 

upp á nýjum hlutum, eða vera „pioneer“ en bendir á að það geti verið erfitt 

fyrir aðra kennara að fylgja henni eftir þegar hún prófar sig áfram með nýja 

hluti því ekki séu allir sammála hennar nálgun. Bendir hún einnig á að stærð 

skóla geti skipt máli, að erfiðara sé í stærri skólum að fara eigin leiðir og láta 

nemendur vinna skapandi verkefni. 

Ummæli nokkurra kennara gefa til kynna að próf og námsáætlanir geti 

stýrt kennslunni og komið í veg fyrir skapandi kennsluhætti. Kennararnir eru 

í kapphlaupi við það að ná að ljúka yfirferð námsefnis fyrir lokapróf og þar 

sem námsáætlanir eru mjög stífar er ekki svigrúm fyrir skapandi aðferðir. 

Við gerð námsáætlana er ekki gert ráð fyrir skapandi verkefnum sem 

gjarnan eru tímafrekari en hefðbundin verkefni eins og að fylla inn í eyður 

eða svara spurningum úr textanum sem oft er aðeins eitt rétt svar við. 

Aðalheiður talar um að yfirferð námsefnis geti verið vandamál og stýrt 

kennsluaðferðum: 

Maður veit alveg að um leið og maður fer að leyfa þeim ýmislegt svona 

þá er þessi spurning í raun yfirferð á námsefni. Ég verð að koma þeim 

yfir námsefnið fyrir annarlok. Þannig að það er auðvitað þessi 

tímaskortur sem setur manni stundum stólinn fyrir dyrnar að ég er 

bara ekki komin yfir nógu mikið efni og verð að klára. 

Ólöf segist ráða sjálf hvaða kennsluaðferðir hún notar en bendir á að 

námsáætlanir geta verið yfirhlaðnar og þannig hafa þær áhrif á þær aðferðir 

sem hún velur: 

Það eina sem mér finnst stundum erfitt er að það þarf svo margt að 

vera svo rosalega niðurnjörvað […] og að það er lögð áhersla einmitt á 

svo ofboðslega marga þætti sem þarf að fara yfir. 

Hún segir að kennararnir búi saman til kennsluáætlun og þá sé ákveðið 

hvaða verkefnum nemendur skila og hvernig námsmatinu er háttað. 

Kennararnir þurfa að koma sér saman um hvernig þetta lítur út, 

meirihlutinn ræður og því eru ekki alltaf allir sáttir.  

Ólöf bendir einnig á að próf séu gjarnan notuð sem einhvers konar 

agatæki: 

Það er alltaf þessi hótun að það verði einhvers konar próf og þau læra 

frekar fyrir það af því að þau vita að þau, annars kannski falla þau á 

áfanganum, heldur en að þau séu að læra fyrir sig sko. 

Fríða tekur í sama streng: 

Það er stefna skólans að þú náir, þú sért með lokapróf í fyrsta áfanga í 

tungumálum og við teljum að þetta sé, við erum öll sammála því, við 

teljum að þetta sé ákveðið aðhald fyrir krakkana af því að þá þurfa þau 

að rifja allt upp aftur, þau vita að þau eiga að passa upp á þetta, þetta 

er til prófs. 

Á svipaðan hátt og ofhlaðnar kennsluáætlanir og próf geta haft áhrif á 

val kennsluaðferða getur kennslubókin sem slík verið stýrandi. Aðalheiður 

minnist til dæmis á það að kennslubók, sem samin er af kennurum í hennar 

deild, stýri kennslu hennar upp að vissu marki. Í kennslubókinni er mikið af 

eyðufyllingarverkefnum og spurningum þar sem leitast er eftir einu réttu 

svari og finnst Aðalheiði að fækka mætti slíkum verkefnum og fjölga 

skapandi verkefnum: 

Það mætti uppfæra hana meira með pínulítið meiri sköpun og 

skemmtilegri verkefnum. Mér finnst þetta vera of mikið bara orðaforði 

og fylla í eyður. Hún er ansi gamaldags að mínu mati en það er 

náttúrulega kannski bara það sem mér finnst. 

Af orðum Heiðu má einnig sjá að kennslubókin stýrir miklu. Hún talar um að 

hún og samkennarar hennar í faginu noti tungumálarammann og að 

kennslubókin sé byggð upp með því markmiði að ná ákveðnu stigi: 

Þannig að við vitum að ef að þau klára þessa tíu kafla að þá í lok 

prófsins erum við búin að ná markmiðunum. 

Þarna er bæði um að ræða markmið sem tengjast faginu beint og svo 

markmið sem eru breiðari.  

Það að kennurum finnst erfitt að meta skapandi verkefni getur einnig 

verið ákveðinn þröskuldur sem þarf að yfirstíga ef auka á sköpun í námi 

framhaldsskólanemenda. Aðalheiður er hugsi yfir því að prófin stýri 

kennslunni of mikið, að kennslan þurfi að taka mið af því sem hægt er að 

prófa úr og geti það komið í veg fyrir skapandi nálgun því erfitt getur verið 

að meta árangur nemenda í skapandi verkefnum. 

Þegar maður er að spyrja sig hvort þetta skili árangri og hvort þau hafi 

endilega lært nákvæmlega það sem ég ætlaðist til að þau lærðu með 

þessu þá er maður oft mikið að einblína á það sem ég ætla svo að prófa 

úr. 

Hún vill passa upp á að prófin stýri ekki það miklu að ekki sé svigrúm fyrir 

skapandi aðerðir því þær skili nemendum miklu til framtíðar. 

Þannig að við megum ekki, þannig að prófþátturinn má náttúrulega alls 

ekki blinda okkur sko. Hann er ekkert. Hann er ekkert endilega lífið, þar 

er bara einkunn. 

Júlía hefur sömu áhyggjur og Aðalheiður. Hún talar um að nauðsynlegt sé og 

skemmtilegt að láta nemendur vinna skapandi verkefni en segir jafnframt 

að erfitt geti verið að meta þau: 

Þau eru með hugmyndaflugið í lagi ef þau fá tækifæri til að virkja það 

sko. Þau komu okkur eiginlega á óvart og þetta eru erfiðustu verkefnin 

og að kannski að meta að því leytinu að þú þarft að hafa náttúrulega 

einhverjar oft eitthvað fyrir sem þú vilt meta þau fyrir og maður þarf að 

sýna það og láta þau vita.  

Ólöf minnist einnig á að erfitt sé að meta sköpunarþáttinn í verkefnum og 

telur því einfaldara bæði fyrir nemendur og kennara að sleppa slíkum 

verkefnum: 

Þau eru svo óörugg með það og kennarar kannski jafnvel líka og líka 

hvernig maður á að gefa einkunn fyrir, fyrir svoleiðis þætti. 

Kennararnir virðast því óöryggir þegar kemur að því að meta skapandi þátt 

verkefna. 

Eitt af því sem getur komið í veg fyrir að kennarar leggi skapandi verkefni 

fyrir nemendur sína er það að erfitt getur verið fyrir þá að hafa ekki stjórn á 

því sem fram fer í kennslustundinni. Í skapandi verkefnum fara nemendur 

gjarnan eigin leiðir sem þýðir að kennarar þurfa að slaka á taumnum. Þar 

sem ekki er hefð fyrir nemendamiðuðu námi getur þetta reynst kennurum 

mjög erfitt. Fríðu er mjög umhugað um að nemendum hennar líði vel og 

þegar hún er spurð hvað það er sem einkenni hennar kennsluhætti kemur 

skýrt í ljós að hún lítur á sig sem stjórnanda og sjá má að henni finnst að 

nemendum líði vel í slíku umhverfi: 

Ég er mjög ákveðin þannig séð og vil getað stjórnað nemendum mínum 

að vissu marki […] maður er ákveðinn stjórnandi en maður er samt ekki 

að tala niður til þeirra heldur er maður, þó maður sé að stýra sko að þá 

vill maður að þeim líði vel. 

Henni finnst hún til dæmis þurfa að styðja vel við bakið á nemendum sínum 

þegar þeir útbúa og flytja kynningar í fyrsta sinn og hefur það áhrif á 

efnisval nemenda. Henni finnst þeir ekki í stakk búnir að velja efni sjálfir og 

að þeir þurfi á aðstoð kennara að halda: 

Ef þú ert að tala um sköpun, þá er það til dæmis ef þau eiga að vera 

með kynningu sem þau þurfa sjálf að búa til, við erum með ákveðin 

efni, því við erum búin að sjá að það er alltaf erfitt fyrst […]. 

Ýmislegt fleira virðist koma í veg fyrir að kennarar leggi skapandi verkefni 

fyrir nemendur sína. Karen talar til dæmis um að einn af ókostum þess að 

vinna verkefni sem nemendur geta sjálfir valið leið í gegnum, sé að ekki er 

hægt að setja slík verkefni inn í ákveðið kennsluumhverfi. Verkefnið er ekki 

staðlað og því eru fleiri þættir sem þarf að huga að en í hefðbundnum 

kennarastýrðum verkefnum og þannig flóknara fyrir kennarann að láta 

nemendur sína vinna slík verkefni: 

Allir eru í raun og veru að búa til verkefni út frá sínum forsendum 

þannig að maður þarf að vera tilbúinn að það eru ekki allir á sama stigi 

[…]. Það sem er erfitt er að kenna nemendum að nýta það sem þeir 

kunna og ekki flækjast út í eitthvað sem þeir kunna ekki en það er hluti 

af ferlinu að þau læri að nota þau verkfæri sem þau hafa og verkfærin 

eru þá málfræðin eða menningarkunnáttan. 

Hún lætur þetta þó ekki koma í veg fyrir það að leggja skapandi verkefni 

fyrir nemendur sína.  

Svo geta launakjör kennara, aukið álag vegna vinnu við nýja námskrá og 

það fjársvelti sem framhaldsskólar landsins búa við haft áhrif. Heiða segir að 

þreyta sé komin í mannskapinn vegna mikillar vinnu og hefur hún ákveðnar 

efasemdir um að vinnan skili sér að fullu og finnst henni hún því búa við 

ákveðna bremsu sem kennari: 

Vegna þess að launin eru lág og við vitum ekki hvað er 

framkvæmanlegt, maður getur einhvernveginn ekki opnað víddirnar af 

því að maður er alltaf með þessa bremsu alltaf, já nei það verður hvort 

sem er ekki til fjármagn. Þannig að maður leyfir ekki svona 

ímyndunaraflinu að svona, og ég finn það bara svona ég er alveg 

hugmyndarík kona en ég finn alveg að ég er bara svona, ég svolítið 

sofna og dofna og ég held að það séu allt of margir kennarar núna 

komnir með hugann að því að maður kannski hafi ekki efni á þessu 

starfi. 

Fríða hefur líka áhyggjur af álagi vegna þróunarvinnu tengda nýrri námskrá 

og því að öll vinnan skili sér ekki. 

Við erum ekkert voðalega spennt fyrir miklu meira í bili af þessu og svo 

veit maður ekkert, það er alltaf eitthvað verið að gera svona svo 

kannski ekkert af þessu notað. 

Má segja að margt í umhverfi kennaranna hafi áhrif á það hvernig nám 

þeir bjóða nemendum sínum upp á. Þótt skólastjórnendur gefi kennurum 

lausan tauminn styðja þeir ekki endilega við bakið á þeim og hvetja þá ekki 

mikið til að finna nýjar leiðir í kennslunni. Kennararnir ganga gjarnan inn í 

hefðir sem ríkjandi eru í skólanum og erfitt getur verið fyrir þá að láta 

nemendur sína vinna skapandi verkefni meðal annars vegna þess að 

námsáætlanir eru ofhlaðnar og eru þeir gjarnan í kapphlaupi við að komast 

yfir ákveðið námsefni fyrir próf. Einnig finnst þeim erfitt að meta skapandi 

þátt verkefna nemenda sinna og þeim finnst erfitt að missa stjórnina þegar 

nemendur eru ekki allir að gera það sama. Að lokum finnst sumum þeirra að 

lök launakjör setji þeim ákveðnar skorður. 

4.3.3 Íhaldssamir nemendur 

Nemendur geta verið íhaldssamir og ekki tilbúnir til að vinna á skapandi hátt 

og getur það haft áhrif á það hvers konar verkefni kennarar leggja fyrir þá. 

Aðalheiður gefur dæmi um það að þegar kennararnir ákveði að auka 

hópavinnu og bjóða upp á fleiri skapandi verkefni þá kvarti nemendur og 

finnst of mikið af slíkum verkefnum. Þá spurðu þeir: „Getum við ekki fengið 

svona meira svona venjulega kennslu“ og „geturðu ekki bara kennt okkur 

svona upp á töflu?“ Þegar hún, eins og hún sagði, ætlar að vera skemmtileg 

og leyfa þeim að gera „hitt og þetta“ þá talar hún um að nemendurnir nenni 

því ekki og segi „getur þú ekki bara sagt okkur?“ Ólöf upplifir svipað í sinni 



 

85 

kennslu og segir um nemendur sína þegar hún er innt eftir því hvernig gangi 

að láta nemendur vinna á skapandi hátt: 

Þau vilja helst eiginlega gera sem minnst af því þó. Þau vilja kannski 

læra einhverjar staðreyndir. 

Aðalheiður bendir á að millivegurinn geti verið vandrataður og að 

nemendum finnist kennarar jafnvel vera að svíkjast undan merkjum ef nám 

þeirra verður minna kennaramiðað en þeir eru vanir: 

Þegar við gefum þeim of mikið svona lausan tauminn þá hafa þau 

stundum á tilfinningunni að við séum ekkert að kenna.  

Einnig gefur hún dæmi um að hafa gefið nemendum val um að skrifa 

hefðbundna ritgerð eða skila skapandi verkefni, til dæmis í formi myndar 

eða tónlistar og notfærði aðeins einn nemandi í hópnum sér það: 

Þannig að þegar reyndi á þá svona þó að þau væru að kvarta undan því 

að gera þessi skriflegu verkefni og að það væri ekkert svona 

skemmtilegt og svona. Þegar maður býður þeim þá upp á annað þá 

tóku þau því ekki. 

Júlía upplifir það einnig að nemendum „fallist hendur“ og finnist erfitt að 

hugsa út fyrir hinn hefðbundna ramma og þegar hún leggur opin verkefni 

fyrir nemendur sína hefur hún fengið spurningar eins og „geturðu ekki sagt 

mér hvað ég á að gera?“. Svar hennar við slíkri spurningu er einfalt, nei. 

Hins vegar ræðir hún við nemendur sína og fær þá til að hugsa út frá sínu 

áhugasviði eða eins og hún orðar það svo skemmtilega „ég skil þau svo sem 

ekki alveg úti í snjónum alveg alein“. Karen bendir á að nemendum finnist 

stundum erfitt að átta sig á hvað það er að vera skapandi og hvað þeir eigi 

að gera þegar hún biður þá um að fara ótroðnar slóðir. Hún segir að 

nemendur verði óöruggir því þeir eru ekki vanir slíkum vinnubrögðum. Hún 

bendir einnig á að nemendur geti verið íhaldssamir: 

Það eru alltaf sumir sem eru rosalega fastir í einhvern svona kassa. Þú 

veist, maður þarf að hjálpa með að hugsa. Þú veist það er allt í lagi að 

vera fastur í kassanum en geturðu gert eitthvað í því, breytt því til að 

gera öðruvísi? 

María upplifir svipað óöryggi hjá nemendum sínum og sagði að það taki 

tíma að venja þá á að fara eigin leiðir í stað þess að vera mataðir: 

Fyrst eru þau svolítið týnd af því að þau segjast ekki kunna svoleiðis og 

það eru margir sem koma og segja viltu hjálpa mér ég finn ekki þema 

eða ég er alveg týnd, ég veit ekki hvað ég á að skrifa um. 

María benti einnig á að stundum séu nemendur feimnir og hræddir við að 

leika fyrir framan hópinn því þeir segjast ekki vera góðir nemendur og vilja 

ekki gera sig að fífli fyrir framan bekkinn. Ólöf minnist einmitt á það að hún 

þvingi ekki nemendur til að gera eitthvað sem þeim finnst pínlegt.  

Júlía gerir það að umfjöllunarefni að nemendur eiga oft erfitt með að 

trúa því að í verkefnum sem þeir vinna sé ekki eitt rétt svar. Á þetta meðal 

annars við um lestrardagbækur þar sem nemendur skrifa skoðanir sínar. 

Hún talar um að það taki nemendur svolítinn tíma að átta sig á því að það er 

engin ein rétt skoðun heldur getur hver nemandi haft sína skoðun svo 

framarlega sem hann rökstyður hana. 

Þegar Fríða er spurð að því hvernig henni gangi að vinna með sköpun og 

það að gefa nemendum svigrúm til að sýna frumkvæði þá talar hún um að 

nemendum finnist erfitt að undirbúa kynningar, að það sé erfitt fyrst að 

standa fyrir framan bekkinn með kynningu. Hún segist hjálpa þeim með 

kynningarnar í skólanum og segir að þau séu frjó þegar þau eru byrjuð en að 

þau eigi í erfiðleikum með tæknina: 

Þegar þau voru með vídeó, eða sem sagt upptökur, þá voru, ótrúlegt á 

þessari hérna tölvu og eða sem sagt tækniöld, þá eru bara sumir ansi 

miklir klaufar með það, þannig að við erum meira með „glærushow“og 

ég heyri ennþá að þeir sem eru að láta þau gera upptökur af einhverju, 

það virðist vera eitthvað vanta þarna inn á að nemendur eiga í 

erfiðleikum með tæknina: þau kunni nóg, til að geta, tæknilega. 

Þegar breyta á kennsluháttum og auka þátt sköpunar þurfa nemendur 

að vera tilbúnir til þess að breyta vinnu sinni en það eru þeir ekki endilega. 

Þeir geta verið íhaldssamir og finnst stundum þægilegt að láta mata sig. Er 

það því ákveðin áskorun fyrir kennara að fá þá til liðs við sig og gefa þeim 

tækifæri til að kynnast nýjum leiðum sem reynir meira á þeirra frumkvæði. 

4.3.4 Slæm vinnuaðstaða 

Slæm vinnuaðstaða getur gert það að verkum að kennarar veigra sér við því 

að nota skapandi kennsluaðferðir. Fríða segir til dæmis frá því að hún og 

aðrir kennarar í hennar deild noti ekki mikið hópavinnu. Þeim finnst slík 

kennsluaðferð erfið vegna þess að þeir hafa ekki eigin stofu og geta ekki 

raðað borðum upp eftir eigin hentugleika því fyrirfram ákveðin uppröðun 

þarf að vera í kennslustofunum: 

Þetta hefur verið svolítið vandamál, af því að þú ert ekki með eigin 

stofu, hérna hjá okkur ertu á hlaupum, eins og núna þá var ég þarna 

með ykkur og síðan fór ég niður í aðra stofu þannig að þú tekur bara 

þín gögn og skiptir út og ferð í aðra stofu og tekur þín gögn og það er 

óþægilegt fyrir kennara sem taka við ef það er raðað einhvern veginn 

öðruvísi upp. 

Aðalheiður nefnir einnig að kennslustofur geti verið hindrun. Hún segir að 

erfitt geti verið að brjóta upp hefðbundna sætaskipan því nemendahópar 

eru stórir en kennslustofurnar litlar svo jafnvel getur verið erfitt að komast 

að nemendum: 

Auðvitað setur maður fyrir sig að maður er í þröngum og litlum stofum, 

maður á erfitt með að færa þau eitthvað til. Maður hvorki kemst á milli 

þeirra né að það sé hægt að setja þau í einhverja hópa. En það er 

náttúrulega alltaf þessi spurnng, eflaust er það hægt sko.  

Ellen minntist einnig á að of margir séu í hverjum nemendahópi og 

kennslustofurnar of litlar. Svo glymur í þeim þannig að ef margir tala í einu 

segir hún að allir séu komnir með höfuðverk í lok dags. Þetta skiptir 

verulegu máli því skapandi verkefni krefjast þess oft að nemendur ræði 

saman og í stórum hópi getur myndast mikill hávaði í slíkum verkefnum. 

Ellen gefur sem dæmi að dagurinn sem hraðstefnumótið var haldið hafi 

verið „ótrúlega erfiður vinnudagur“ sem útheimti mikla orku af hálfu 

kennarans.  

Ólöf minnist á það að nemendahópar séu of stórir og gefur sem dæmi að 

erfitt sé að láta nemendur setja sér markmið og fylgja þeim eftir vegna þess 

hversu margir nemendurnir eru. Hún talar einnig um að vinnuálagið sé 

mikið: 

Veistu, maður er stundum líka svo þreyttur, eftir að hafa kennt hérna 

bara venjulegan vikuskammt og ég tala nú ekki um ef maður kennir 

jafnvel pínu yfirtíma, að ef maður á að vinna svo hérna á fundum eftir 

kennslu á föstudegi eða jafnvel þegar önnin er búin. Þá er maður 

eiginlega bara fegin ef, ef maður þarf að gera sem minnst og hugsa sem 

minnst. Það er bara, þetta er svo, svo ofboðslega mikið ofan við 

kennsluna sem maður þarf, hérna, við hliðina, að gera. 

Hún talar um að hún myndi vilja kenna minna og geta undirbúið sig betur og 

fá betur borgað fyrir vinnuna og þurfa ekki að vinna yfirvinnu til að hafa í sig 

og á og að þá væri hugsanlega meiri tími til þess að vinna með öðrum 

kennurum. 

Tölvutæknin getur einnig verið til trafala og minntist Karen á að 

tölvutæknin hafi ekki alltaf verið til fyrirmyndar en ástandið sé í lagi í dag. 

María talar einnig um tölvumál og það að skólinn sé ekki endilega tilbúinn 

að kaupa þau forrit sem hún hefur áhuga á að nota og að ekki sé hægt að 

hala þeim niður á tölvur í skólanum. Þetta getur verið erfitt því þá er ekki 

hægt að sýna nemendum hvernig forritin virka. Einnig talar hún um að 

mikilvægt sé að kennarar fái að velja sjálfir hvernig tölvur þeir vinna með því 

þær henta misvel til dæmis í að vinna með myndbönd, hljóð og fleira.  

4.4 Samantekt 

Viðtöl við kennarana níu sýna að flestir kennararnir gera ýmislegt sem 

stuðlar að því að nemendur þeirra geti hlúð að sköpunarkrafti sínum. Þeir 

leyfa nemendum að hafa áhrif á nám sitt, mismikið þó, meðal annars með 

því að leggja fyrir þá verkefni sem reyna á sjálfstæð vinnubrögð þeirra. Þeir 

passa upp á að nemendur hafi rödd innan kennslustundarinnar og dæmi eru 

um að þeir efli nemendasjálfstæði og hvetji þannig nemendur til að finna 

eigin leiðir í náminu. Kennararnir nota fjölbreyttar kennsluaðferðir, svo sem 

mismunandi leitaraðferðir, tjáningu og umræður. Þeir stuðla að því að 

nemendur þrói með sér ákveðin viðhorf og gildismat og sumir þeirra gera 

verk nemenda sinna sýnileg og láta nemendur taka virkan þátt í námsmati. 

Flestum kennurunum finnst mikilvægt að nemendurnir glími við skapandi 

verkefni því þeim finnst þeir verða áhugasamari og ánægðari, þeim finnst 

þeir koma betur til móts við fjölbreyttan nemendahóp og þeim finnst 

nemendurnir verða sjálfstæðari og tilbúnari að takast á við þær áskoranir 

sem bíða þeirra. Ýmislegt getur þó komið í veg fyrir að kennararnir noti 

skapandi aðferðir og eru ástæðurnar margar og ólíkar. Má þar nefna 

tímaskort og hefðir innan skólanna sem gera ekki ráð fyrir skapandi nálgun. 

Svo geta nemendurnir verið íhaldssamir og vinnuaðstaða getur verið þannig 

að kennurunum finnst erfitt að nota skapandi aðferðir. 

5 Umræða 

Í þessum kafla er fjallað um helstu niðurstöður rannsóknarinnar í fræðilegu 

samhengi og leitast er við að svara rannsóknarspurningunum sem eru:  

1. Hvað einkennir skapandi kennsluhætti níu tungumálakennara í 

framhaldsskólum? 

a. Finnst kennurunum mikilvægt að ýta undir sköpunarhæfni 

nemenda sinna og þá hvers vegna? 

b. Hvers konar kennsluaðferðum beita þeir til að auka 

sköpunarkraft nemenda sinna? 

2. Hvað stendur að þeirra mati í vegi fyrir því, ef eitthvað er, að þeir 

beiti skapandi aðferðum? 

5.1 Sköpun í skólastofunni  

Þegar skoðað er hvað einna helst einkennir kennsluhætti kennaranna níu 

kemur í ljós að mikill munur er á starfsháttum þeirra. Þrír af þeim virðast til 

dæmis ekki hafa það sérstaklega að markmiði að hlúa að sköpunarkrafti 

nemenda sinna og sjálfstæði þeirra, þrátt fyrir að Aðalnámskrá 

framhaldsskóla (Mennta- og menningarmálaráðuneytið, 2011) geri sköpun 

að einum af grunnþáttum menntunar. Leggja þeir þó fáein skapandi 

verkefni fyrir nemendur sína. Fjórir kennaranna leggja skapandi verkefni 

fyrir nemendur sína en ekki allir eins oft og þeir vildu en þrír þeirra láta 

nemendur sína markvisst vinna verkefni sem örva sköpunarhæfni þeirra. 

Má því segja að allir kennararnir ýti á einhvern hátt undir sköpunarhæfni 

nemenda sinna en mismikið.  

Kennararnir eru sammála því að þegar nemendur þeirra vinna verkefni 

sem virkja sköpunarkraftinn eykst áhugi þeirra á náminu og að sama skapi 

ánægjan við að vinna verkið. Því finnst flestum þeirra mikilvægt að 

nemendur fái tækifæri til að vinna slík verkefni. Í raun kom á óvart að ekki 

skyldu fleiri leggja slík verkefni fyrir nemendur sína, sérstaklega þeir sem 

minntust á að nemendurnir væru áhugalausir en að áhuginn væri meiri 

þegar þeir fá eitthvað um verkefnin að segja. Tengsl eru á milli innri 

hvatningar og sköpunarkraftsins (Starko, 2014), þannig að ef nemendur 

vinna verkefni vegna þess að þeir hafa áhuga á þeim verður skilningurinn 

ekki aðeins dýpri heldur eykst námsáhugi nemendanna og viðhorf þeirra til 

skólans verður jákvæðara (Cropley, 2001; Trilling og Fadel, 2009). Júlía 

bendir einmitt á að með því að nota skapandi nálgun í orðaforðavinnu verða 

nemendurnir jákvæðari og tilbúnir að leggja á sig aukna vinnu. Það sama 

gildir um stærri skapandi verkefni sem nemendur vinna. Þeir kennarar sem 

leggja slík verkefni fyrir nemendur sína eru sammála því að þau skili 

ánægðari nemendum sem eru tilbúnir að leggja meira á sig. Þeir eru líklegri 

til að skila slíkum verkefnum en hefðbundnum verkefnum þar sem ákveðin 

fyrirfram gefin lausn er til. Skapandi nálgun hefur einnig áhrif á kennarana. 

Þeir sem leggja slík verkefni fyrir nemendur sína verða sjálfir áhugasamari 

um starf sitt. Starko (2014) bendir einmitt á að þeir kennarar sem gefa 

nemendum sínum tækifæri til þess að finna eigin leiðir í náminu eru í 

leiðinni að hlúa að eigin sköpunarkrafti sem gerir þá áhugasamari og hæfari 

kennara. Þessar niðurstöður eru í samræmi við hugmyndir Csikszentmihalyis 

sem heldur því fram að mikil gleði felist í því að vinna skapandi verkefni. 

Þrír af kennurunum minntust á mikilvægi skapandi kennsluhátta í 

tenglum við það að nemendur eru ólíkir og mikilvægt er að allir fái að glíma 

við verkefni sem henta þeim. Töluðu þeir meðal annars um að mikilvægt sé 

að sá hópur nemenda sem hefur þörf fyrir að fá útrás fyrir sköpunarkraftinn 

fái tækifæri til þess og svo að þegar nemendur fá tækifæri til að finna sínar 

eigin leiðir í náminu, sem er undirstaða skapandi náms, þá geta þeir þróað 

hæfileika sem þeir búa yfir og þannig geta þeir notið sín innan hópsins. Þá fá 

til dæmis þeir sem ekki eru sterkir í faginu tækifæri til að sýna styrk sinn á 

annan hátt. Eru þessar hugmyndir kennaranna í takt við hugmyndir Elínar G. 

Ólafsdóttur (2004) sem fjallar um mikilvægi þess að námið sé 

nemendamiðað og skapandi því nemendur hafa ekki allir sömu forsendur til 

náms. Einnig samræmast þessar hugmyndir kenningum Deweys því hann 

lagði áherslu á að nemendur fengju tækifæri til að prófa sig áfram. Ekki eru 

því allir steyptir í sama mótið, hver og einn fær að prófa sig áfram. 

Kennararnir tala um það að skapandi kennsluhættir skili nemendum 

þeirra veganesti út í lífið. Gefa þeir fjölmörg dæmi um það og minnast 

meðal annars á að sjálfstraust þeirra aukist og þeir verði sjálfstæðari. Einnig 

að þeir öðlist fjölbreytta hæfni sem nýtist þeim í framtíðinni, ekki síst það 

að þeir öðlast þjálfun í að hugsa á gagnrýninn hátt og rökstyðja skoðanir 

sínar. Í Aðalnámskrá framhaldsskóla frá 2011 er einmitt lögð áhersla á að 

nemendur þjálfist í því að hafa opinn huga svo þeir geti séð nýjar lausnir á 

þeim vandamálum sem manneskjan þarf að glíma við í framtíðinni. Telja 

Bamford (2009), Trilling og Fadel (2009) þessa hæfileika vera mjög 

mikilvæga fyrir nemendur 21. aldarinnar. Þeir þjálfast í að hugsa á 

gagnrýninn hátt og verða víðsýnni því þeir þjálfast í að hlusta á ólík 

sjónarmið. Einnig kalla slíkar aðferðir gjarnan á það að nemendur vinni 

saman en samstarfseiginleikar eru einmitt mjög mikilvægir í flestum 

störfum sem þeir munu vinna í framtíðinni. Júlía talar um að framtíðin muni 

einkennast af fjölbreytileika og því mikilvægt að nemendur séu sveigjanlegir 

og undir það búnir að taka ábyrgð á eigin gjörðum. Eru þessar hugmyndir 

hennar í takt við hugmyndir Cropley (2001) sem telur að hæfileikinn til að 

geta aðlagast hinum síbreytilega heimi sé afar mikilvægur. Einnig er þetta í 

takt við hugmyndir Elínar G. Ólafsdóttur (2004) sem leggur áherslu á að 

frumkvæði og það að vera skapandi séu hæfileikar sem verða sífellt 

mikilvægari eiginleikar í þekkingariðnaðinum. Með því að hafa í farteskinu 

hæfni sem hægt er að nota til góðra hluta í samfélaginu eru nemendurnir 

virkir þátttakendur í samfélaginu. Þeir öðlast hæfnina í skólunum sem 

samfélagið byggir og skila svo sinni hæfni aftur til samfélagsins. Þannig má 

segja að kenningar Vygotsky um tákn (Vygotsky, 1978a) eigi við um þá og 

líka kenningar Csikszentmihalyi um það að með sköpun geti einstaklingurinn 

mögulega lagt sitt af mörkum til sérfræðisviðs eða jafnvel skapað nýtt 

sérfræðisvið (Csikszentmihalyi, 2006). 

Sumar af þeim aðferðum sem kennararnir beita og það efni sem þeir 

velja að láta nemendur sína vinna með stuðlar að því að nemendurnir 

tileinki sér ákveðin viðhorf eða ákveðið gildismat. Nemendurnir þjálfast í að 

horfa gagnrýnum augum á viðteknar hugmyndir í samfélaginu og móta eigin 

sýn. Unnið er til dæmis með jafnrétti, staðalímyndir og menningu annarra 

þjóða. Þessi vinna er í takt við Aðalnámskrá framhaldsskóla (Mennta- og 

menningarmálaráðuneytið, 2011) en þar kemur fram að mikilvægt sé að 

nemendur þjálfist í að horfa gagnrýnum augum á viðteknar venjur, að þeir 

þroski með sér heilbrigð viðhorf og læri að átta sig á hvað það er sem mótar 

þeirra eigið gildismat. 

Vettvangsathuganir sem rannsókn þessi byggir að hluta til á sýna að nám 

þeirra nemenda sem fylgst var með virðist að mestu leyti vera kennarastýrt. 

Samræmist það niðurstöðum rannsóknar Gerðar G. Óskarsdóttur (2012). Þó 

eru einhverjar undantekningar á því og í viðtölum kemur fram að nemendur 

vinna að ýmsum verkefnum sem gera þeim kleift að fara eigin leiðir bæði 

hvað val á efni og efnistök snertir, þeir fá að láta sköpunarkraftinn njóta sín. 

Rannsókn Gerðar G. Óskarsdóttur (2012) sýnir að frumkvæði, 

hugmyndaauðgi og sjálfstjórn minnkar þegar nemendur flytjast úr 

grunnskóla yfir í framhaldsskóla en rannsókn hennar nær aðeins til 

nemenda á fyrsta ári í framhaldsskóla. Eðlilegra væri að nemendur hefðu 

meira um nám sitt að segja þegar þeir eldast og þroskast frekar en að áhrif 

þeirra á nám sitt minnki. Hins vegar gefur þessi rannsókn til kynna að 

starfshættir breytist eftir því sem ofar dregur í náminu hjá 

framhaldsskólanemendum og virðast þeir hafa meira um nám sitt að segja 

eftir því sem lengra líður á námið. Það slaknar á taumnum og skapandi 

verkefnum fjölgar. Því fylgir að nemendur hafa meira um nám sitt að segja. 

Verkefni sem þeir vinna verða opnari og gefa nemendum tækifæri til að 

vinna út frá áhugasviði sínu og finna sjálfir lausnir bæði hvað varðar efni og 

efnistök. Svo virðist því sem nemendur taki skref aftur á bak á fyrsta ári í 

framhaldsskóla áður en þeir svo halda áfram í áttina að auknu sjálfstæði. 

Full ástæða er til að vinna að því að þróunin verði stigvaxandi í stað þess að 

hún snúi við á ákveðnum tímapunkti á skólagöngunni. Auka þarf sjálfstæði 

nemenda strax á fyrsta ári í framhaldsskóla og þar með tækifærum þeirra til 

að vinna að skapandi verkefnum. Það er ekki síst mikilvægt í ljósi þess að 

nám til stúdentsprófs hefur verið stytt um eitt ár. Ákveðin hætta er á því að 

styttingin hafi það í för með sér að skapandi verkefnum, sem aðallega 

fyrirfinnast í efri áföngum, fækki. Þau vinnubrögð sem gera þær kröfur að 

nemendur finni eigin leiðir leiða til þess að þeir öðlist betri skilning á sjálfum 

sér og verði betur í stakk búnir að takast á við verkefni framtíðarinnar (Dam, 

1998). Því er mikilvægt að standa vörð um slíkar aðferðir og passa upp á það 

að vægi þeirra minnki ekki heldur þvert á móti aukist. 

Kennararnir níu gefa dæmi um fjölbreytt skapandi verkefni sem 

nemendur þeirra vinna. Þar má til dæmis nefna leitaraðferðir, ýmsar 

tegundir tjáningarverkefna, eins og skapandi skrif og hlutverkaleik. Svo er 

dæmi um að nemendur taki þátt í málstofu. Í þessum verkefnum fá 

nemendur mismikið að hreyfa sig innan ákveðins ramma sem kennararnir 

skilgreina fyrirfram. Ákveðinn stígandi er í verkefnunum og eru verkefni í 

efstu áföngum gjarnan opin og geta nemendur farið sínar eigin leiðir, bæði 

hvað varðar efni og efnistök. Mikilvægt er að nemendur fái í námi sínu 

tækifæri til þess að prófa sig áfram og finna eigin leiðir. Dewey (2000) 

leggur áherslu á að nemendur læri á því að prófa sig áfram, ígrunda og að 

þeir þurfi að fá að læra af mistökum sínum í stað þess að vera einfaldlega 

móttakendur í námi sínu og þannig þrói nemendur með sér skapandi 

hugsun. Á sama hátt lagði Eisner (2002) áherslu á að nemendur finni sjálfir 

lausnir og eigin leiðir í sínu námi og ekki væri stefnt að einu réttu svari. Með 

þessum aðferðum telja þeir að nemendur öðlist betri skilning á 

viðfangsefnum sínum en ef þeir væru einfaldlega mataðir. Eru þeir kennarar 

sem leggja slík verkefni fyrir nemendur sína sammála því. Aðalnámskrá 

framhaldsskóla (Mennta- og menningarmálaráðuneytið, 2011) virðist sækja 

hugmyndir sínar meðal annars í hugmyndasmiðju þessara fræðimanna því 

þar er lögð áhersla á virkni og sjálfstæði nemenda, frumkvæði þeirra og 

skapandi hugsun og að nemendur fái verkefni sem ekki er eitt rétt svar við. 

Ástæða er fyrir tungumálakennara í framhaldsskólum að velta því fyrir sér 

hvort sá ávinningur sem vinnst með skapandi kennsluháttum sé ekki það 

mikill að ástæða sé til þess að auka hlut sköpunar í námi nemendanna, að 

veita nemendum meira sjálfstæði. 

Flestir kennararnir reyna eftir fremsta megni að hlusta eftir röddum 

nemenda sinna og gefa þeim þannig tækifæri til að hafa áhrif á nám sitt. 

Þeir gera það á fjölbreyttan hátt en mismikið. Til dæmis lætur einn kennari 

nemendur sína skrifa dagbækur og annar leyfir þeim að tjá sig á 

móðurmálinu til þess að þeir geti tjáð skoðanir sínar ef viðfangsefnið er 

erfitt. Flestir þeirra leyfa nemendum að hafa einhver áhrif á val námsefnis 

og einn þeirra á námsáætlun. Svo gefa þeir nemendum sínum tækifæri til að 

vinna opin verkefni sem þeir byggja sjálfir upp. Einnig eru þeir látnir meta 

eigin verkefni og verkefni samnemenda sinna og svo, í einhverjum tilfellum, 

vinnu kennarans. Á þennan hátt eru þessir kennarar að færa námið meira 

frá því að vera kennaramiðað til þess að vera meira nemendamiðað. 

Nemendurnir fá tækifæri til að hafa áhrif á eigið nám og benda Bransford 

o.fl. (2000) á að slík vinna stuðlar að betri námsárangri. Einn kennarinn 

vinnur með námsaðferðir og reynir hann að láta nemendur sína átta sig á 

því hvernig þeir læra best en samkvæmt Dam (1998) eykst þannig áhugi 

nemenda og þeir verða betri í því tungumáli sem þeir eru að tileinka sér. 

Misjafnt er hvernig námsmati er háttað hjá kennurunum níu. Sumir 

þeirra leggja áherslu á lokapróf sem gildir að minnsta kosti helming á móti 

öðrum verkefnum á meðan aðrir leggja meira upp úr símati sem nemendur 

taka gjarnan þátt í. Sköpunarþátturinn kemur inn í námsmat hjá fjórum 

kennurum og jafnvel á þann hátt að stór verkefni byggja á sköpun og er 

sköpun undirstaða matsins. Þannig eru kennararnir ekki einungis að meta 

það hversu vel nemendum tekst að nota tungumálið sem þeir eru að 

tileinka sér heldur meta þeir aðra þætti eins og til dæmis hversu frumlegir 

nemendur eru í efnisvali og efnistökum. Þeir kennarar sem láta nemendur 

meta vinnu sína finnst það þjálfa þá í að hugsa á gagnrýninn hátt og setja 

fram skoðanir sínar. Aðalnámskrá framhaldsskóla (2011) leggur einmitt 

áherslu á að nemendur velti fyrir sér námi sínu og er sjálfsmat hluti af því 

ferli. Í tungumálanámi er ekki aðeins ætlast til þess að færni í tungumálinu 

sé þjálfuð heldur einnig þættir eins og að geta dregið ályktanir og rökstutt 

skoðanir sínar.  

Allir kennararnir leyfa fleirum en þeim sem vinna skapandi verkefni að 

njóta þeirra. Nemendur flytja fyrirlestra, gjarnan með tilheyrandi glærum, 

og útbúa veggspjöld sem hengd eru upp á vegg. Þeir flytja sögur sem þeir 

hafa samið fyrir bekkinn eða stutt leikrit sem þeir flytja innan bekkjarins eða 

jafnvel á sal skólans. Svo eru þess dæmi að verkefni nemenda fái athygli 

utan veggja skólans, í fjölmiðlum og svo má nefna að foreldrum og öllum 



 

94 

sem áhuga hafa er boðið á opið hús í tveimur skólum. Ástæðurnar sem 

kennararnir gefa fyrir því að sýna verk nemenda sinna eru meðal annars 

þær að það er hvetjandi fyrir nemendur að fá hrós fyrir vel unnið verk. Þeir 

fyllast stolti og eykur það líkurnar á því að þeir vandi til verka ef verkefni 

verða til sýnis. Samræmast þessi viðhorf því sem fram kemur í Aðalnámskrá 

framhaldsskóla (Mennta- og menningamálaráðuneyti, 2011) en hún leggur 

áherslu á að nemendur sýni afurðir vinnu sinnar og er það hvetjandi fyrir þá. 

5.2 Ljón á veginum 

Niðurstöður rannsóknarinnar sýna að ýmis ljón eru á veginum þegar kemur 

að því að virkja sköpunarkraft nemenda. Áhugi kennaranna á því að hlúa að 

þessum þætti er mismikill en jafnvel þeir sem áhugasamastir eru standa 

andspænis ýmsum hindrunum sem erfitt getur verið að yfirstíga. Þær geta 

komið í veg fyrir að þeir leggi skapandi verkefni fyrir nemendur sína og leyfi 

þeim að finna eigin leiðir í náminu og stuðla þannig að sjálfstæði þeirra. 

Aðferðir sem gefa nemendum tækifæri til þess að virkja 

sköpunarkraftinn geta verið tímafrekar og getur það komið í veg fyrir að 

kennarar velji slíkar aðferðir. Ein af ástæðum þess er sú að kennarar þurfa 

að komast yfir ákveðið efni sem er á námsáætlun og gefst því ekki tími til að 

vinna á skapandi hátt með nemendum. Þeir eru í kapphlaupi við það að ná 

að „komast yfir“ ákveðið efni sem svo er til lokaprófs. Þessar niðurstöður 

eru í takt við þær niðurstöður sem Gerður G. Óskarsdóttir (2012) fær í 

rannsókn sinni, Skil á skólastigum, en sú rannsókn sýnir einmitt að 

námsefnið stýrir töluvert námi í framhaldsskólum þar sem yfirferðin miðist 

við að komast yfir ákveðna kafla. Það sama sýnir rannsókn Hafdísar 

Ingvarsdóttur (2004) en rannsókn hennar á enskukennslu sýnir að 

kennslubókin stýrir miklu. Collard og Looney (2014) benda á mikilvægi þess 

að hafa námsáætlanir ekki ofhlaðnar því of hröð yfirferð námsefnis bitnar á 

skilningi nemenda á því. Þessar niðurstöður sýna að ef kennarar hafa hug á 

því að efla sköpunarþáttinn í námi nemenda sinna þurfa þeir að hafa það í 

huga strax við gerð námsáætlana.  

Mikilvægt er að svigrúm sé innan námsáætlana svo hægt sé að vinna á 

skapandi hátt og passa þarf upp á að áætlunin verði ekki ofhlaðin. Þarna 

reynir á samstarf kennara og það að vilji sé fyrir hendi innan deilda eða á 

milli deilda, ef um samþættingu er að ræða, að efla skapandi námsaðferðir. 

Sumir kennaranna tala um að kennarar innan deilda komi sér saman um 

ákveðinn ramma en geta svo hreyft sig innan rammans, notað þær 

kennsluaðferðir sem henta þeim. Það getur þó verið erfitt því skapandi 

aðferðir taka gjarnan meiri tíma en kennaramiðaðar aðferðir og getur því 

ofhlaðin námsáætlun komið í veg fyrir skapandi verkefni og hreyfingin innan 

rammans verður því minni en ella. Einnig þurfa kennarar að koma sér 

saman um verkefni og þá reynir á að almennur áhugi sé fyrir því að 

nemendur vinni verkefni sem efla sköpunarmátt þeirra og stuðla að 

sjálfstæði þeirra í náminu. Þegar kennarar búa til áfangalýsingar þurfa þeir 

að hafa í huga hvers konar námsaðferðir eru notaðar. Meiri tíma þarf í 

skapandi nálgun og frumkvæði nemenda en kennarastýrða kennslu. Eisner 

(2002) lagði einmitt áherslu á að nemendur fái tíma til að finna eigin leiðir 

og niðurstöður. Ef svo á að vera þarf að gera ráð fyrir því í námsáætlunum 

að slíkur tími sé til staðar. 

Tímaskortur gerir það að verkum að ekki gefst alltaf svigrúm til að þróa 

starfið eins mikið og kennarar myndu vilja eða á þann hátt sem þeir vilja. Til 

dæmis kom fram að mikill tími fer í vinnu við nýja námskrá og komu jafnvel 

upp efasemdir um að öll sú vinna skili sér til nemendanna. Þetta aukna álag 

gerir það að verkum að minni tími er til að huga að kennsluháttum. Einnig 

kom fram að óánægja með launakjör geti dregið úr áhuga kennara á að 

þróa starf sitt. María talar um það að hún þurfi að verja frítíma sínum í að 

læra á ný forrit og smáforrit að hún fái ekki svigrúm til þess innan þess 

ramma sem skólinn setur. Berland (2013) bendir á að niðurstöður 

rannsóknar sem gerð var í Ástralíu, Þýskalandi, Bandaríkjunum og Bretlandi 

sýni að skortur á námsefni og þjálfun sé ein af hindrununum og Dam, (1998) 

bendir einnig á tímaskortur og skortur á námsefni getið staðið kennurum 

fyrir þrifum þegar kemur að því að gera námið meira nemendamiðað. Það 

tekur tíma að búa til allt námsefnið frá grunni og einnig tekur tíma að finna 

og læra á ný forrit og finna nýjar leiðir. Því er mikilvægt að skapaður sé tími 

til að sinna slíkum verkum. Í raun þarf að hugsa upp á nýtt hvernig þeim 

tíma sem kennarar hafa til umráða fyrir utan kennsluna er varið þannig að 

meira svigrúm myndist til þróunarvinnu. Þarna koma skólastjórnendur inn 

því þeir geta skapað svigrúm og tekið frá tíma til að verja í slíka vinnu. Ólöf 

talar til dæmis um að hún hafi ekki tíma til að undirbúa sig þar sem hún taki 

svo mikið af verkefnum með sér heim. Það getur tekið tíma að undirbúa 

skapandi verkefni og gefa sér tíma til að fá hugmyndir og þróa þær svo 

þetta getur staðið í veginum. Alltaf er þetta spurning um það hvernig 

tímanum er best varið, hvað skili sér helst í bættu námi nemendanna. Ef til 

vill væri betra að fara yfir færri verkefni nemenda og láta þá að einhverju 

leyti sjálfa sjá um að meta eigið nám og nám samnemenda sinna. Það myndi 

lyfta svolítið farginu af kennurum og gefa þeim svigrúm til að hafa meiri 

tíma til að verja í þróun á kennsluháttum. Júlía talar einmitt um að sjálfsmat 

nemenda geti minnkað vinnuálag kennara. Ef þeir fara yfir færri verkefni 

getur myndast svigrúm til þess að huga að þróun kennsluhátta. 

Það að meta sköpunarþáttinn í verkefnum nemenda getur reynst 

kennurum erfitt og jafnvel svo erfitt að það standi í vegi fyrir því að þeir 

bjóði nemendum sínum upp á slík verkefni. Þrír kennaranna hafa áhyggjur 

af því að erfiðleikar við mat hafi áhrif á hvers konar verkefni þeir leggja fyrir 

nemendur sína og sá fjórði sagðist einfaldlega forðast að leggja skapandi 

verkefni fyrir nemendur sína vegna þess hversu erfitt er að meta slík 

verkefni. Námsmatið er einmitt samkvæmt Cizek (2001) og Hamilton o.fl. 

(2005) jafnvel stærsta hindrunin sem kennarar standa frammi fyrir þegar 

þeir hafa hug á því að efla skapandi kennsluhætti. Þar sem ekki er hefð fyrir 

slíku námsmati getur verið stórt skref fyrir kennara að taka sköpunarþáttinn 

inn í námsmatið og skapar það ákveðið óöryggi. Afleiðingar þess geta svo 

verið þær að kennarar forðast slík verkefni og velja frekar að bjóða 

nemendum sínum upp á verkefni sem auðveldara er að meta, til dæmis 

verkefni þar sem svarið er fyrirfram vitað (Collard og Looney, 2014). Þannig 

er í raun um ákveðinn vítahring að ræða og þótt kennarar hafi áhuga á að 

bjóða upp á skapandi verkefni gera þeir það ekki.  

Rannsóknin bendir til að skólastjórnendur gefi kennurum lausan 

tauminn, þeim er treyst til að fara eigin leiðir í starfi sínu bæði hvað varðar 

námsefni og kennsluaðferðir. það virðist frekar vera að það séu kennararnir 

sjálfir sem hlaða veggi sem erfitt getur svo verið að komast yfir. Hins vegar, 

eins og rannsókn Cachia og fl. (2010) sýnir, þá þyrftu skólastjórnendur að 

koma meira að þeim breytingum sem nauðsynlegar eru til að hægt sé að 

auka þátt sköpunar. Þau benda á að kennarar þurfa á stuðningi að halda til 

þess að taka það skref sem þarf til að breyta kennslu sinni og gera hana 

meira nemendamiðaða. Aðeins einn af kennurunum níu talar um það að 

það sé stefna skólans að þjálfa nemendur í að hugsa á gagnrýninn hátt og 

hjálpar það til í skólastarfinu þar sem gert er ráð fyrir því að kennarar stuðli 

að því að sköpunarkraftur nemendanna sé virkjaður. 

Eitt af því sem getur staðið í vegi fyrir því að námið verði meira skapandi 

er að erfitt getur verið fyrir kennara að losa takið því hefð er fyrir því að 

kennarar séu við stjórnvölinn. Ólöf minnist einmitt á það, en henni finnst 

það vera hennar hlutverk að stjórna og segir að nemendur séu ekki nógu 

þroskaðir til að velja. Það sama kemur í ljós varðandi námsmat þar sem 

nemendum er frekar treyst að meta aðra þegar ofar dregur í náminu þótt 

dæmi séu líka um að jafningjamat byrji strax í fyrsta áfanga. Má velta því 

fyrir sér hvort þetta eigi ekki við um fleiri, því vettvangsathuganirnar leiddu í 

ljós að í flestum tímunum var kennslan kennaramiðuð. Þetta samræmist 

rannsókn Hafdísar Ingvarsdóttur (2004) sem sýnir að kennarar hafa 

áhyggjur af því að ef þeir losa tökin muni nemendur ekki vinna það verk sem 

þeim er ætlað að vinna. Til þess að meiri sköpun eigi sér stað í námi 

nemenda er mikilvægt að kennarar læri að losa tökin og treysta nemendum 

sínum. Þannig auka þeir nemendasjálfstæði en Dam (1998) bendir einmitt á 

að kennarar þurfa að treysta nemendum sínum til að taka ákvarðanir. 

Dam (1998) bendir einnig á að nemendurnir þurfi að vera tilbúnir að taka 

við því valdi og þeirri ábyrgð sem fylgir nemendasjálfstæði en rannsóknin 

sýnir að þeir eru ekki endilega tilbúnir til þess. Aðalheiður minnist á að 

nemendunum finnist hún vera að svíkjast um ef hún færir völdin yfir til 

nemendanna því í þeirra augum er það hlutverk kennara að kenna. 

Nemendur sýna líka ákveðinn mótþróa þegar kemur að skapandi verkefnum 

og biðja stundum kennara að nota hefðbundnar aðferðir sem flokkast gætu 

undir mötun. Einnig kom í ljós að sumum nemendum hreinlega fallast 

hendur þegar þeir eiga að hugsa út fyrir rammann og vita ekki hvar þeir eiga 

að byrja. Þessar niðurstöður koma á óvart því rannsókn Gerðar G. 

Óskarsdóttur (2012) sýnir að tækifærum nemenda til að sýna frumkvæði 

fækkar töluvert frá tíunda bekk í grunnskóla yfir á fyrsta ár í framhaldsskóla. 

Miðað við þær niðurstöður mætti ætla að nemendur væru vanir að fást við 

verkefni af þessu tagi. Það að þeim finnst gott að halla sér aftur og láta 

mata sig skýtur skökku við því niðurstöður rannsóknarinnar sýna að áhugi 

nemenda eykst ef þeir fá skapandi viðfangsefni. Í þessu má sjá ákveðna 

mótsögn sem áhugavert væri að skoða nánar. Nauðsynlegt er þó að reyna 

að yfirstíga þessar hindranir svo hægt sé að gefa nemendum tækifæri til 

þess að glíma við skapandi verkefni því þau geta stuðlað að bættu námi 

þeirra. 

Að lokum má nefna að slæm vinnuaðastaða getur komið í veg fyrir að 

kennarar gefi nemendum sínum tækifæri til að kljást við skapandi verkefni. 

Tveir kennaranna minnast á að kennslustofur séu of þröngar og að of mikill 

hávaði myndist í þeim þegar margir tala saman. Síðastliðin ár hafa 

nemendahópar stækkað og geta stórir hópar hæglega komið í veg fyrir að 

kennarar leggi eins mörg skapandi verkefni fyrir nemendur sína og þeir vilja. 

Einnig hefur uppröðun í kennslustofum áhrif og mátti sjá dæmi þess að 

kennarar gátu ekki raðað borðum upp á þann hátt sem þeir vildu. Það 

hvernig borðum er raðað upp getur einmitt skipt sköpum þegar unnið er á 

skapandi hátt með nemendum og reynt að ýta er undir sjálfstæði þeirra 

(Dam, 1998). 

5.3 Horft fram á veginn 

Í ljósi þeirra gagna sem rannsókn þessi byggir á er ekki hægt að segja hvort 

meira sé um skapandi kennsluhætti í einni grein eða annarri, til þess eru 

dæmin of fá. Hins vegar sýna gögnin að ekki virðist skipta máli á hvaða stigi í 

náminu nemendur eru, hvort þeir eru byrjendur eða hafa lært tungumálið í 

mörg ár. Tækifæri þeirra til sköpunar fara ekki eftir því hversu lengi þeir 

hafa lært tungumálið. Koma þessar niðurstöður á óvart og sýna þær að 

hægt er að vinna á skapandi hátt og auka þannig sjálfstæði nemenda strax á 

fyrsta ári í framhaldsskóla. Ekki er nauðsynlegt að bíða með það þar til 

nemendur hafa lokið fyrstu áföngunum. 

Starfsaldur þeirra níu kennara sem rætt var við er mislangur eða frá 

fjórum árum upp í þrjátíu ár og aldursdreifingin í samræmi við það. Kom 

það mjög á óvart að sjá að starfsaldur kennaranna virðist ekki hafa nein 

áhrif á það hversu skapandi kennsluaðferðum þeir beita. Einnig kom á óvart 

að þeir kennarar sem ekki gefa nemendum sínum mörg tækifæri til að vinna 

á skapandi hátt og kvarta jafnvel undan áhugaleysi þeirra segja þó að 

skapandi vinna sé áhugahvetjandi. Vekur það upp spurningar varðandi það 

hvers vegna þeir gefa þá nemendunum sínum ekki fleiri tækifæri til 

sköpunar. 

Ýmsir þættir virðast hafa áhrif á það hversu mikla möguleika kennarar 

hafa til að vinna með skapandi kennsluaðferðir. Starfsaðstaða var 

mismunandi og húsnæði oft ekki í stakk búið til að bjóða upp á þann 

sveigjanleika sem nauðsynlegur hefði verið. En einnig kemur á óvart að 

aðkoma einstakra starfsmanna að starfsemi skólans stendur í vegi fyrir því 

að æskileg þróun í kennslu geti átt sér stað. Gætu skólastjórnendur þar stutt 

betur við bakið á kennurum og skapað aukið svigrúm til þróunarstarfs. 

Einnig kom það á óvart að þrátt fyrir að kennarar töluðu um mikilvægi þess 

að viðhafa skapandi kennsluaðferðir stjórnuðu þeir kennslustundum að 

meira eða minna leyti frá upphafi til enda og gáfu nemendum sínum ekki 

mikið lausan tauminn. Vettvangsathuganirnar sýna að námið er að mestu 

leyti kennarastýrt. Bendir það til þess að almennt séu skapandi verkefni 

meira notuð sem uppbrot á kennslunni heldur en að þau séu virk verkfæri. 

Svo virðist sem stærsta hindrunin sem kennarar þurfa að yfirstíga sé að 

einhverju leyti sú hindrun sem þeir búa sjálfir til. Umhverfið setur þeim 

einhverjar skorður en skólastjórnendur gefa þeim nokkuð lausan tauminn. 

Kennararnir sjálfir geta í raun haft mikið um þetta að segja en það kallar á 

nauðsynlegan stuðning frá stjórnendum skólanna. Kennararnir geta með 

góðri samvinnu þróað saman kennsluhætti og stuðlað þannig að því að 

nemendur fái tækifæri til að stunda nám sitt í umhverfi sem einkennist af 

aðstæðum sem framkalla það besta í fari hvers og eins nemanda. 

Við vinnu þessarar rannsóknar vöknuðu ýmsar hugmyndir varðandi 

frekari rannsóknir á sköpun í námi framhaldsskólanemenda og hversu mikil 

áhrif þeir hafa á eigið nám. Tel ég mikilvægt að frekari rannsóknir verði 

gerðar á skapandi kennsluháttum. Áhugavert væri til dæmis að kanna hvort 

sambærilegar niðurstöður myndu fást ef önnur fög en tungumál væru 

skoðuð. Einnig er mikilvægt að gefa nemendum rödd og skoða hverju þeim 

finnst skapandi nálgun í námi þeirra skila þeim. Áhugavert væri svo að 

skoða hvaða áhrif stytting náms til stúdentsprófs hefur á skapandi nálgun í 

skólastarfi í framhaldsskólum. Mikilvægt er að kanna hvort styttingin verður 

til þess að tækifærum nemenda til að vinna á skapandi hátt fjölgar eða 

hvort þeim fækkar. Að lokum, þá væri það áhugavert rannsóknarefni að 

skoða hvers vegna kennarar hafa mikinn áhuga á því að gefa nemendum 

sínum tækifæri til þess að sýna frumkvæði og vera skapandi en þegar á 

hólminn er komið gefa þeir þeim fá tækifæri til þess. Þessa mótsögn er 

nauðsynlegt að skoða vegna þess að til þess að hægt sé að auka þátt 

sköpunar í náminu og gera það meira nemendamiðað er mikilvægt að finna 

leiðir til þess að yfirstíg þær hindranir sem kennarar standa andspænis. Slík 

vinna skilar aukinni ánægju inn í skólastarfið en ekki síst ánægðari 

nemendum sem öðlast dýpri skilning á námsefninu og eru betur í stakk 

búnir að takast á við þær áskoranir sem bíða þeirra í framtíðinni. 

6 Niðurlag 

Flestir kennarar hafa metnað til að ná árangri í starfi sínu og besti 

vitnisburður góðrar leiðsagnar þeirra eru nemendur sem eru tilbúnir að 

takast á við fjölbreytt og krefjandi viðfangsefni. Til að svo megi verða þarf 

margt að koma til. Ekki sitja allir kennarar við sama borð þegar kemur að 

fjölbreytileika í kennslugögnum eða stuðningi skólastjórnenda og 

samstarfsfólks við starf þeirra. Þá eru nemendur misjafnlega móttækilegir 

fyrir námsefninu og þeim leiðum sem kennarar velja. Takmarkanir geta 

verið við hugmyndaauðgi kennara og nemenda, samhliða því að tæknileg 

aðstaða er misgóð svo og önnur námsaðstaða. Knappur tími og fjárskortur 

veldur því líka að sumir kennarar telja sig eiga erfiðara með að brjóta upp 

hefðbundna kennslu sem felst í því að kennarinn „mati“ nemendur á 

upplýsingum. En það er líka þyrnir í augum einstaka kennara að brjóta upp 

hefðbundna kennslu þar sem þeir telja að vald þeirra og aðhald verði ekki 

nógu gott. Þeir óttast að takast á við hið óþekkta. 

Það er fjölmargt sem ég hef lært af vinnu við þetta verkefni og vona ég 

að sú vinna geti nýst öðrum kennurum og hvetji þá til að efla hlut sköpunar í 

námi nemenda þeirra. Eitt af því sem ég hef lært er að þeir kennarar sem 

hafa stigið út fyrir hinn mótaða kennsluramma og aukið hlut sköpunar í 

námi nemenda sinna og þar með sjálfstæði þeirra, hafa fengið meiri ánægju 

út úr starfi sínu. Nemendur þeirra hafa að sama skapi verið ánægðari og 

fjölmörg skapandi verkefni litið dagsins ljós sem hefðu aldrei orðið til í 

hefðbundinni kennaramiðaðri kennslu. Skapandi nám þar sem nemandinn 

fær tækifæri til að finna eigin leiðir hefur orðið til þess að fleiri nemendur 

eru virkari í kennslustundum og í náminu sjálfu. Það hlýtur alltaf að vera 

tilgangurinn að sem flestir nemendur komist til manns og með virkri 

þátttöku í kennslustundum, þar sem hugmyndaflug og sköpunargleði fær að 

njóta sín samhliða faglegri uppbyggingu. Þannig vinna skilar án efa sterkari 

einstaklingum út í samfélagið. 

Viðauki A: Viðtalsrammi – Starfshættir í framhaldsskólum 

Viðauki B: Viðtalsrammi – Aukaviðtöl 

 
Viðtal við kennara 

 

Bakgrunnur 

Starfsaldur 

Menntun 

 

Hvers konar námsefni? 

Hver býr til? 

Hvers konar efni/textar? 

 

Hvers konar kennsluaðferðum beitir þú? 

Hvers konar verkefni? Opin? 

 

Er mikilvægt að ýta undir sköpunarhæfni nemenda? 

Hvers vegna? 

Hver er ávinningur nemenda? 

Grunnþátturinn sköpun 

 

Hvernig er námsmati háttað? 

Leiðsagnarmat 

Jafningjamat 

Sjálfsmat 

Er skapandi þáttur metinn? 

   

Kemur eitthvað í veg fyrir skapandi nálgun? 

Hvað? 

 

Hvernig er samstarfi háttað? 

Kennarar 

Skólastjórnendur 

Eitthvað að lokum? 

Viðauki C: Vettvangsathugun 

Viðauki D: Lokaverkefni 1 

 
Lokaverkefni (60%) 
 Fyrirmæli 

  

Hver nemandi/hópur velur sér viðfangsefni sem tengist eftirfarandi 

tungumálum á einhvern hátt: Ensku, dönsku, frönsku, íslensku, spænsku 

eða þýsku. Mikilvægt er að nemendur afmarki verkefni sín og setji fram skýr 

markmið í verkáætlun sem þeir bera undir leiðbeinendur. 

 

Nemendur vinna ýmist einir sér eða í hóp, að hámarki þrír saman.  

Val stendur á milli þess að gera 100% rannsóknarritgerð eða verkefni sem 

skiptist í 50% fræðilegan hluta og 50% skapandi hluta. Skil á lokaverkefni er 

18. maí. 

  

Lokaverkefni, bæði fræðilegum og skapandi hluta eða rannsóknarritgerð, 

skal skila útprentuðu og einnig í rafrænu formi til kennara. 

 

Umfang verkefnisins 

 Einstaklingsverkefni: 

• Fræðilegur hluti 3500 orð + skapandi hluti 3500 orð (eða eftir eðli 

verkefnis) 

EÐA 

• Rannsóknarritgerð 7000 orð  

  

Hópverkefni:  

• Þegar tveir vinna saman miðast orðafjöldinn við 20% lengra verkefni 

en einstaklingsverkefni. 

• Þegar þrír vinna saman miðast orðafjöldinn við 30% lengra verkefni 

en einstaklingsverkefni.  

 

Uppsetning á texta skal vera 12 punkta letur, Times New Roman, línubil 1,5 

og er þá gert ráð fyrir um 500 orðum á blaðsíðu. Efnisyfirlit og heimildaskrá. 

Heimildavinna skal byggja á APA heimilda- og tilvísanakerfi. Mælt er með 

notkun Zotero gagnagrunnsins. 

  

Gert er ráð fyrir að nemendur sem velja að tengja verkefnið sitt við erlent 

tungumál: 

• styðjist að hluta eða öllu leyti við heimildir á erlendum tungumálum 

(fer eftir tungumáli) 

• skrifi hluta lokaverkefnis á erlendu tungumáli (fer eftir tungumáli) 

 

 

 

 

* Til lokaverkefnis verða eftirfarandi þættir metnir: 
 

* Æfingamálstofa 

 

* Verkáætlun og stöðuskýrslur 

 

* Ráðstefna 

 

* Lokaverkefni - val á milli: 

 

* Skapandi tjáning/miðlun byggð á fræðilegum grunni: 

 

* Fræðilegur hluti 50% 

 

* Skapandi hluti 50% 

 

EÐA 

 

* Rannsóknarritgerð 100% 

 

Námsmat: 

1. Verkáætlun og stöðuskýrslur 15% 

 

2. Æfingamálstofa 10% 

 

3. Ráðstefna 15% 

 

4. Lokaverkefni 60% 

Viðauki E: Lokaverkefni 2 

Viðauki F: Teningasaga 

 

 

Creative work 
 
Story Cubes 
PART I - pair work 

STEP 1. A pair is formed 

STEP 2. The teacher tosses dices to create your storyline. 

STEP 3. Create the story but you are going to end it at a dramatic 

rise/climax - remember, just like the stories you read in the beginning of 

term. 

You need a title for your story. 

All 9 pictures should be included in your story - please underline then.  

Focus on the spelling and grammar, also the setup of your work.  

Do not forget to include your names in the document. 

=> Part one should be around 220 words.  

STEP 4.  You will write the second half of the story with new options and 

the story should be in total 450 words. You will then share your stories 

in Friday's class and evaluate each other work.  

STEP 5. The teacher tosses dices to create your storyline 

STEP 6. New 9 options to use for the second half of the story. 

STEP 7. End your story, make sure you 

Do not forget you title for your story. 

All 18 pictures should be included in your story - please underline then.  

Focus on the spelling and grammar, also the setup of your work.  

Do not forget to include your names in the document. 

=> The story should be in total 450 words.  

STEP 8. Hand in your story through kennslukerfi. 

 

=> You will share your stories in class and evaluate each other work.  

Evaluation:  

Hugvitsemi: 15% 

Skipulag:15% 

Greinamerkjasetning: 15% 

Stafsetning: 5% 

Orðaforði:10% 

Setningaskipan: 10%  

Tenging við teninga: 10% 

Upplestur á sögu í umræðuhóp: 20% 

Viðauki G: Húsið mitt 

